
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулагчийн үг

	 

	Багачууд аа!

	Энэ 1984, 1985 оныг «Сурагчийн жил» болгосон нь манай нам засгаас өсвөр үе та нарын төлөө байнгын анхаарал халамж тавьж байдгийн бас нэгэн илрэл билээ. Нам засгийн энэхүү хайр халамж нь сурагч багачууд бүрийн улам ихийг сурч хөдөлмөрлөх урам зоригийг бадрааж байна.

	Иймээс өнөө үеийн гэрэлт ирээдүй болсон багачууд та нарынхаа оюун эрдэм, оргилуун хөдөлмөр, соёл хүмүүжилд бага боловч хувь нэмэр оруулах чин сэтгэлийн үүднээс дэлхийн олон үндэстэн, ястны шавхагдашгүй арвин үлгэрийн сангаас тун цөөхөн тоотойг орчуулан барьж байна.

	Хөгжилтэй хүүхдүүд та нартаа наран адил өнгөлөг насан мөнхийн жавхаатай гийж явахыг ерөөе.

	 

	Т. Жамъянсүрэн

	(Хүүхдийн зохиолч)

	
БЯЦХАН ЭЛБЭНХИЙН ҮЛГЭР

	(Орос ардын үлгэр)

	 

	Бяцхан боловч зоригтой нэгэн элбэнх байж гэнэ. Нэг удаа эх элбэнх нь түүнд, 

	— Өнөөдөр том дугариг гэрэлт саран тэнгэрт гарна. Чи тэгэхээр түргэн урсгалт гол руу очиж үдийн хүнсэнд хэрэглэх хавч, жараахай барьж ирэхгүй юу гэж хүү бяцхан элбэнхдээ хэлжээ.

	Хүү элбэнх нь:

	— Тэгье! Ээж ээ тэгье! Би танд урьд өмнө хэзээ ч идэж байгаагүй тийм сайхан хавч, жараахай барьж авчирч өгье гэжээ.

	Хүү элбэнх бяцхан ч гэсэн зоригтой юм чинь дээ. Үдэш болж өнгөт цагаан сар манджээ. Хүү элбэнх, би одоо явъя даа! гэж гэнэ. Ээж нь:

	— Чамайг цөөрмийн захад хүрч очиход тэр цөөрөм дээгүүр нэг том мод тэгнэж унасан байх нь харагдана. Тэр модон дээгүүр дамжиж цөөрмийнхөө тэртээ талд гараарай. Тэгэхээр л хавч, жараахай барих хамгийн тохиромжтой газар тааралдана гэж захижээ.

	Бяцхан элбэнх сар мандахад замдаа гарч эхлээд яаралгүйхэн алхаж гэнэ. Удалгүй түргэлэн алхжээ. Тэгснээ гүйж гэнэ. Ингээд гүн балар ойд орж гэнэ.

	Тэнд нэгэн өтөл настай үхэр зараа амарч байжээ. Үхэр зараа, бяцхан элбэнхийг гав ганцаараа ойд явааг хармагцаа гайхаж.

	— Чи гав ганцаараа хаа хүрэх нь вэ? гэж асуужээ.

	— Би түргэн голын эрэг дээр очиж хүнсэнд хэрэглэх хавч, жараахай барих гэж яваа юм! гэж бяцхан элбэнх бардамхан хариулжээ.

	— Бяцхан элбэнх минь чи айхгүй байна уу? Чамд надтай адилхан урт, хурц зүүнүүд байхгүй шүү дээ! гэжээ. Тэр бяцхан боловч зоригтой болохоороо би юунаас ч айхгүй ээ! гэж хариулжээ.

	Бяцхан элбэнх сарны тунгалаг гэрэлд цааш алслан явж гэнэ. Анх эхлээд алхаж гэнэ. Дараа нь арай хурдалж гэнэ. Бүүр цаашлахдаа хурдлан гүйжээ. Удалгүй уудам ногоон талд гарч иржээ.

	Тэнд нэгэн өмхий хүрэн сууж байжээ. Тэр мөн л элбэнхийг гав ганцаараа явж байгааг хараад гайхжээ. Тэгээд, 

	— Чи гав ганцаараа хаашаа явж байгаа юм бэ? гэж өмхий хүрэн асуужээ.

	— Би түргэн голын эрэг дээр очиж хүнсэнд хэрэглэх хавч, жараахай барихаар яваа юм! гэж бяцхан элбэнх бардамхан хариулжээ.

	— Чамд аймшигтай биш үү? Чи надтай адилхан бусад амьтан ойртоод ирвэл муухай үнэртэй шингэн бодис гаргаж чадахгүй шүү дээ! Бяцхан элбэнх минь гэжээ.

	Бяцхан элбэнх, 

	— Би ердөө ч айхгүй! гэж хэлээд цааш явжээ. Тэгээд цөөрмийн ойролцоо нэгэн туулай байхыг харжээ. Унтаж байсан туулай, нүдээ нээж харснаа ухасхийн босоод;

	— Ээ чи намайг сочоож орхилоо. Бяцхан элбэнх минь чи хаашаа ингэж гав ганцаараа явж байна вэ? гэж асуужээ.

	Би түргэн голын цаадах цөөрөмд хүрэхээр явж байна! гэж бяцхан элбэнх бардамхан хариулжээ.

	Туулай:

	— Ээ элбэнх минь чи айхгүй байна уу? гэжээ.

	— Би юунаас айх юм бэ? гэж элбэнхийг хэлэхэд:

	— Би бол цөөрмийн захад сууж байдаг амьтнаас айдаг юм гэж туулай өгүүлжээ. Элбэнх, 

	— Би юунаас ч айхгүй гэж хэлээд цааш явжээ. Ингээд цөөрөм дээгүүр хөндөлдөн унасан бүдүүн модыг харжээ.

	Би модон дээгүүр дамжиж голын нөгөө эрэгт очиж цөөрмөөс хавч, жараахай барих ёстой шүү дээ гэж элбэнх бодлоо.

	Ингээд бүдүүн модон дээгүүр дамжин яваад голын ус руу тонгойн харж нүүрээ мурилзууллаа.

	Цөөрөм доторх амьтан бас л нүүрээ мурилзууллаа. Тэгээд бяцхан элбэнх айж, буцаад л байдаг хурдаараа гүйлээ. Тэр бүдүүн туулайг ч харсангүй гүйгээд л байлаа гүйгээд л байлаа. Өмхий хүрэнтэй дайралдах хүртлээ гүйгээд л байлаа гүйгээд л байлаа.

	— Юу болоо вэ, юу болоо вэ, гэж өмхий хүрэн асуухад

	— Тэнд, цөөрөмд, том, маш том амьтан сууж байна. Би тэгээд цөөрмийн цаана гарч чадахгүй боллоо гэж бяцхан элбэнх хэллээ.

	— Хэрвээ чамайг хүсвэл би чамтай хамт яваад тэр амьтныг чинь хөөгөөд өгье гэхэд бяцхан элбэнх, 

	— Үгүй үгүй танд тусгүй юм болно гэж яаран хэлэв.

	— За яах вэ, тэгвэл чи чулуу ав даа, тэр амьтнаа айлгахын тулд өндөрт өргөөрэй.

	Бяцхан элбэнх гэртээ хавч авч очихыг ихэд хүсэж байсан учир том чулуу аваад буцаад явлаа. Тэр явчихсан юм биш байгаа даа гэж бяцхан элбэнх бодлоо.

	Үгүй сууж л байлаа. Бяцхан элбэнх айгаагүй дүр үзүүлээд чулуугаа өндөрт өргөлөө.

	Тэр амьтан чулуугаа бас л өндөрт өргөлөө. Ай яасан том чулуу вэ? Бяцхан элбэнх өчүүхэн боловч зоригтой л доо. Тэр буцаад л хар хурдаараа гүйгээд л байлаа, гүйгээд л байлаа. Өтөл настай үхэр зараа:

	— Юу болов оо? Яагаа вэ, гэж асуулаа.

	Бяцхан элбэнх цөөрөмд байсан амьтны тухай ярилаа. Түүнд бас чулуу байсан. Том, маш том чулуу! гэж бяцхан элбэнх хэллээ.

	— Тэгвэл чи том саваа аваад яв л даа, үүгээр чи түүнийг айлгаарай гэлээ. Бяцхан элбэнх гэртээ хавч, жараахай барьж очихыг ихэд хүсэж байсан учир савааг аваад бас буцаад л цөөрөм рүү явлаа. Тэр явчихсан юм биш байгаа гэж элбэнх бодлоо. Үгүй тэр яваагүй л байлаа.

	Бяцхан элбэнх түүнийг айлгахаар том саваагаа далайлаа. Тэр амьтан бас л урдаас нь саваагаа далайлаа. Том, маш том саваа байлаа. Бяцхан элбэнх саваагаа хаячхаад гүйгээд л байлаа. Бүдүүн туулай, том өмхий хүрэн, өтөл настай үхэр зарааны алийг нь ч харсангүй гэр лүүгээ гүйлээ.

	Бяцхан элбэнх ээждээ ирээд цөөрөмд байгаа амьтны тухай бүгдийг ярилаа. Ээж түүнд

	— Чи үдийн хүнсэнд хэрэглэх ганц ч хавч барьсангүй юу? Чи барьж чадна аа. Харин чи энэ удаа нүүрээ битгий хөдөлгө. Чулуу битгий ав. Саваа ч битгий бариарай гэж хэлжээ.

	— Би тэгээд юу хийх хэрэгтэй вэ? гэж бяцхан элбэнх асуулаа.

	— Чи зөвхөн инээгээрэй гэж элбэнхийн ээж хэллээ.

	— Өөр юу ч хэрэггүй юу гэж бяцхан элбэнх асуулаа.

	— Тийм ээ гэж ээж нь хариуллаа. Бяцхан элбэнх зоригтой л доо. Тэр буцаад л цөөрөм рүү явлаа. Тэр явчихжээ гэж бяцхан элбэнх бодлоо. Үгүй ээ. Яваагүй байлаа. Тэр цөөрөм дотор сууж л байлаа. Бяцхан элбэнх зогсоод ус руу харжээ. Тэгээд зориуд инээмсэглэжээ. Цөөрөмд сууж байсан амьтан хариуд нь бас л инээмсэглэжээ. Тэгээд бяцхан элбэнх бүүр чангаар хөхөрсөн чинь цөөрөмд сууж байгаа амьтан нь бас л хөхөрч байгаа юм шиг санагджээ.

	Энэ надтай найзлахыг хүсэж байгаа юм байна гэж бяцхан элбэнх бодлоо. Одоо би цөөрмийн нөгөө талд гарна гээд модон дээгүүр явж эхэллээ. Тэндээс бяцхан элбэнх хурдан хавч, жараахай барьж эхэллээ. Тэр өөрийнхөө даах хэмжээгээр их хавч жараахай барилаа.

	Тэгээд буцаад л модон дээгүүрээ цөөрмийн нөгөө талд гарахаар явлаа. Энэ удаа бяцхан элбэнх цөөрөмд суугч амьтан руу гараараа даллалаа. Тэр бас л хариу даллалаа.

	Бяцхан элбэнх байдаг хурдаараа өөрийнхөө барьсан хавчнуудыг аваад гэртээ ирлээ.

	Ийм сайхан амттай хавчийг тэр хоёр урьд нь хэзээ ч идэж байсангүй. Би одоо хэзээ хүссэн цагтаа л ганцаараа тийшээ явж байна. Би одоо дахиад цөөрөм дотор сууж байсан амьтнаас айхгүй. Харин тэр ямар амьтан байсан юм бол гэж ээжээсээ асуужээ.

	— Би түүнийг мэднэ ээ, гэж хэлжээ. Бяцхан элбэнх ээж рүүгээ хараад

	— Надад хэлээч ээж ээ, цөөрөм дотор хэн сууж байсан бэ? гэхэд, 

	— Чи сарны гэрэлд усан дотор туссан өөрийнхөө дүрснээс л айсан шүү дээ! Хүү минь гээд хөхөрч гэнэ.

	
ГУРИЛАН БААТАР

	(Орос ардын үлгэр)

	 

	Урьд эрт цагт нэг тосгонд өвгөн эмгэн хоёр суудаг байжээ. Тэр хоёр нэг ч хүүхэдгүй тул их л гуньхардаг байжээ.

	Тэгээд нэг өдөр өвгөн нь эмгэндээ:

	— Эмгэн минь хоёулаа гурилаар хүү хийе гэсэнд, эмгэн нь зөвшөөрөөд гурил зуурч хүн хийгээд, даавуугаар ороож пийшин дээрээ тавьчихжээ. Гурилын хүн пийшин дээр хоёр өдөр хэвтлээ. Гурав дахь өдөр нь өвгөн тэссэнгүй.

	— Эмгээн, хүү маань яаж байна үзээдхээч! гэтэл

	— Энд халуун байна! Намайг пийшин дээрээс аваач! гэж гурилан хүү нь дуугарчээ. Өвгөн эмгэн хоёр ихэд баярлаж, хүүг пийшингээс буулгав. Гурилан хүү яг хүн шиг боловч даан ч жижигхэн ажээ. Гэвч тэр өвгөн, эмгэн хоёрын модон байшинд амьдран сууж, өдрөөр бус цагаар өсөж байлаа.

	Арван хоёр өдөр болоход хүү чийрэг залуу болон өслөө. Тэгээд 13 дахь өдөртөө эмгэн өвгөн хоёрт:

	— Та хоёр намайг өсгөж тэжээлээ. Одоо би, та хоёрыгоо тэжээнэ. Иймээс ажил хийе гэжээ. Тэгээд нэг хорон муу санаатай ховдог шунахай баяныд зарцлагджээ. Өвгөн эмгэн хоёрын хүү их хүч чадалтай тул нутгийнхан нь «Гурилан баатар» гэж нэрлэжээ. Гурилан баатар ямар ч ажлаас хойш суухгүй ажилласаар нэг өдөр баянтай ажлынхаа хөлсийг тооцоолон бодох болоход ховдог баян хөлс төлөхөөс мултрахын тулд гурилан баатрыг хөнөөхийг боджээ. Тэгээд Гурилан баатрыг дуудаж ирүүлээд:

	— Алсын бэлчээрт байгаа миний хонийг туугаад ир! гэжээ. Гэтэл алс холын тэр бэлчээрт нь хонь байсангүй, олон чонын сүрэг байжээ.

	Гурилан баатар хээр талд очоод, 

	— Аль вэ, чононууд аа, наашаа ир! Эзнийгээ мартаж орхиод эзгүй хээр тэнэж явна гэнэ ээ та нар! гэхэд өлөн чононууд тал талаас нь дайрч идэхийг завджээ. Гурилан баатар ургаа бүдүүн модыг үндсээр нь булга татаж аваад чононуудыг гуядаж хонь шиг туусаар баян эзнийхээ үүдэнд авчраад

	— Эзэн минь ээ! Хашааныхаа хаалгыг онгойлгоорой! Би хонийг чинь тууж авчирлаа гэж дууджээ. Эзэн нь цонхоороо өнөөх олон чоныг харчхаад айн чичирч, пийшингийнхээ ард орж нуугдаад:

	— Би бие муу, гарч чадахгүй нь ээ. Өөрөө хашааны хаалга онгойлгоод хонио хаш! гэж гонгиножээ. Гурилан баатар тууж ирсэн чононуудаа хашчихаад өөрөө байшин доргитол хурхиран унтжээ.

	Гэтэл ховдог шунахай эзэн: «Чононоос ч айдаггүй айхавтар хэцүү ажилчинтай болжээ. Одоо үүнээс яаж салдаг билээ» гэж бодож, бодож Гурилан баатрыг ойн баавгай дээр очуулбал баавгай амьд үлдээхгүй нь лав! гэж бодоод:

	— Ойд очоод миний морьдыг туугаад ир! гэж тушаажээ. Гурилан баатар эзнийхээ зарлиг ёсоор ойд очоод олон баавгайг ичээнээс нь босгон хөөж эзнийхээ хашаа руу тууж авчирчээ. Баян түүнийг хармагц хаалгаа янгинатал түгжээд:

	— Наад морьдоо чи өөрөө хашчих! гэжээ. Гурилан баатар баавгайнуудыг хашаанд хөөж оруулаад бөх нойрсов гэнэ. Баян эзэн хөрш баячуудаа цуглуулж Гурилан баатраас яаж салах тухай зөвлөжээ. Гэтэл хөршүүд нь, 

	— Гурилан баатрыг «Чөтгөрт нуурт» явуул! Тэгээд л чөтгөрт алгадуулаг гэж зөвлөв. Тэгээд баян эзэн Гурилан баатрыг дуудаж:

	— Миний ах Чөтгөрт нуур луу яваад гурван жил болоход эргэж ирсэнгүй. Чи түүнийг олж ир! гэжээ.

	Гурилан баатрыг ирэхэд чөтгөрт нуураас сэндгэр үстэй хөгшин чөтгөр гарч ирэхэд шилэн хүзүүнээс нь барьж сэгсрээд хөтөлж ирж гэнэ.

	Баян эзэн түүнийг хараад айн сандарч, 

	— Наадахыгаа бушуухан нуурт буцааж тавь! гэж хашхирлаа. Гурилан баатар чөтгөрийг тавиад:

	— За эзэн минь, миний танд ажил хийх хугацаа дууслаа. Хөлсийг минь өгнө үү? гэжээ. Шунахай баян аргагүйн эрхэнд Гурилан баатарт ажлын хөлсийг нь төлсөн боловч муу санаа өвөрлөн хоцорчээ. Гурилан баатар эх, эцэг хоёртоо олсон мөнгөө өгөөд зугаалахаар гарчээ. Гудамжинд баячуулын хүүхдүүд наадаж байхад нь хамт тоглоё гэжээ. Гэтэл баячуулын хүүхэд:

	— Харвасан сумыг шүдээрээ баривал тоглоомдоо оруулна гэжээ. Гурилан баатар нум сумыг нь шүүрэн авч тэнгэр өөд харважээ. Сум нь үүлний цаана гараад буцаж буухад нь шүдээрээ барьж авчээ. Гэтэл дахиад

	— Одоо энэ голын мөсний цоорхойгоор голын цээл рүү ороод буцаж гарч ирвэл тоглоомдоо оруулна гэж хэлжээ. Гурилан баатар мөсний цоорхой руу ороод голын гүнд хүрээд мөсийг толгойгоороо цоолон буцаж гарч иржээ. Тэгтэл нөгөө хүүхдүүд бас л:

	— Одоо чи чулуун уулыг нураа! гэжээ.

	Гурилан баатар чулуун уулыг эхлээд өшиглөсөнд уул данхалзан найгав. Дахин нэг өшиглөсөнд уул нурж эхлэв. Долоо дахь удаа өшиглөсөнд уул будаа болтлоо үйрч унажээ. Гурилан баатар ч тамирдан сульджээ.

	Ховдог баян баярлаж гурилан баатрыг янгинатал нь хүлж дөчин алд нүхэнд хий! гэж зарц нартаа тушаажээ.

	Тэгээд зарц нар нь нүх ухаж, зарим нь Гурилан баатрыг хүлж ухмал нүх рүү шидлээ. Гурилан баатар гүн нүхэнд тэнгэр харан өдөр сар өнгөрөөж байтал нэгэн цагаан галуу нисэж өвгөнийд очоод:

	— Өвгөн гуай! Эмгэн гуай! Танай хүүг хорон муу санаатай хүмүүс гүн нүхэнд хаяжээ. Та хоёр хүүгээ түргэн гаргаж аваач! гэхэд өвгөн тарган шар тууж, хурц сүх авч очжээ. Гурилан баатар шараар хооллож баатрын хүчээ дахин олоод сүхээрээ хүлгийг тас цавчаад нүхнээс гарч гэнэ ээ. Шунахай баян Гурилан баатрыг үзмэгц үнхэлцэг нь хагартлаа айж, орж гарах газраа олж ядан хандсан зүгтээ гүйсээр хөлгүй намагт орж шигдэн үхэхийн нь даваан дээр сайхан сэтгэлт Гурилан баатар хүү түүнийг хүч тэнхээгээрээ ганц өргөн суга татаж гаргаад амийг нь аварчээ. Гурилан баатар энэ үеэс аав, ээж, анд олондоо хүч чадлын хэрээр тус хүргэж жаргалтай сайхан амьдрах болсон гэнэ.

	 

	
АЛЁНУШКА, ИВАНУШКА ХОЁР

	(Орос ардын үлгэр)

	 

	Эрт урьд цагт эмгэн өвгөн хоёр хүү, охин хоёртойгоо аж төрөн суудаг юм санжээ. Тэр хоёрын эгчийг нь Алёнушка, дүүг нь Иванушка гэдэг гэнэ. Эмгэн өвгөн хоёр насан эцэслэж Алёнушка, Иванушкатайгаа хоёулхнаа үлджээ.

	Алёнушка ажил хийж хоёр биеэ тэжээдэг байсан болохоор ажилд явахдаа дүүгээ өөрөөсөө холтгодоггүй байжээ. Нэг удаа дүүтэйгээ хамт алс холын замд гарч явтал дүү Иванушка нь

	— Ам цангаад байна. Юм ууя! гэжээ.

	— Миний дүү ээ! Удахгүй худаг дээр очин оо, гэж эгч нь тайтгаруулжээ.

	Нар улам хурц шарж худаг хүрэх бас л болоогүй байлаа. Гэтэл үхрийн явсан мөрөн дээр ус тогтсон харагджээ.

	— Эгч ээ! Би энэ уснаас ууя! гэж дүү нь хэлжээ.

	— Болохгүй ээ! Миний дүү тугал болчихно гэж гэнэ.

	Дүү нь эгчийнхээ үгэнд орж цааш явжээ. Нар улам төөнөнө. Тэр хоёр худагт хүрэх бас л болоогүй байлаа. Гэтэл адууны мөрөн дээр ус тогтсон байжээ.

	— Эгч ээ! Би энэ уснаас ууя! гэж дүү нь дахиад л гуйж гэнэ.

	— Болохгүй ээ! Миний дүү үүнээс уучихвал унага болчихдог юм гэжээ. Дүү нь санаа алдаад мөн л цааш явжээ. Гэтэл ямааны явсан мөрөн дээр ус тогтсон тааралджээ.

	— Эгч ээ! Би энэ уснаас ууя л даа. Цангаад байна гэжээ.

	— Ууж болохгүй, дүү минь! Үүнээс уувал ишиг болчихдог юм гэжээ.

	Гэвч Иванушка эгчийнхээ үгэнд оролгүй ямааны мөрөн дээр тогтсон уснаас уучихжээ. Тэгсэн чинь дорхноо жижигхэн цагаан ишиг болчхож гэнэ.

	Ингээд Алёнушка охин уйлаад түүнийг жижигхэн цагаан ишиг даган цааш явж гэнэ. Гэтэл нэг худалдаачин тааралдаад «Сайхан охин минь! Яагаад ингэж уйлж явна вэ?» гэж асуужээ. Алёнушка өөртөө тохиолдсон бүх зовлонгоо ярьжээ. Худалдаачин:

	— За тэгвэл чи надтай хамт манайд оч! Би чамайг алт мөнгө аль сайхан бүхнээр гоёж чимнэ. Ишиг чинь ч бидэнтэй хамт байх болно гэжээ. Алёнушка бодож бодож худалдаачинтай хамт явжээ. Ингээд тэд цөм хамт аж төрөх болж Алёнушка ишигтэйгээ нэг аяга, тавгаас хооллож, ундалдаг болжээ.

	Нэг өдөр худалдаачны эзгүй үед цонхон дээр нь нэг шуламс хүрч ирээд Алёнушкаг их л энхрийлсэн байдлаар:

	— Чи гараад ирээч! Хоёулаа хамт гол руу очиж шумбаж тоглоё гэж дууджээ. Тэгээд, Алёнушкаг гол руу дагуулж хөтөлж очжээ. Голын эрэгт хүрмэгцээ хүзүүнд нь хүнд чулуу уяад гүн цээл рүү түлхчихжээ. Тэгээд Алёнушкагийн хувцас хунарыг өмсчхөөд гэрт нь хүрч ирж гэнэ.

	Худалдаачин түүнийг шуламс гэж мэдсэнгүй гэнэ. Тэр өдрөөс эхлэн худалдаачныг байхгүйд ишгийг уячхаад хоол, унд ч амсуулахгүй өлсгөх болжээ. Ишиг, өглөө, үдэш бүр голын эрэг дээр очоод:

	— Хайртай Алёнушка эгч минь! Дээш хөвсөөр л эрэг дээр гараад ирээч ээ! гэж дууддаг байжээ.

	Шуламс үүнийг мэдээд худалдаачнаас энэ ишгийг төхөөрч идье гэж гуйдаг болжээ. Худалдаачин ишгэндээ их хайртай болохоор түүнийгээ төхөөрнө гэдэг хэцүү байсан боловч өглөө үдэшгүй амар тайван суулгахгүй хоргоогоод байхаар нь зөвшөөрчээ. Тэгээд халуун гал түлж, ширмэн тогоо халааж, сэлмэн хутга билүүдэж эхэлжээ. Ишиг удаан амьдрахгүй болсноо мэдээд, худалдаачинд:

	— Намайг гол руу явуулаач! Би ус ууж гэдэс дотроо цэвэрлээд ирье! гэхэд нь худалдаачин зөвшөөрчээ. Ишиг гол руу гүйж очоод:

	 

	Хайртай Алёнушка эгч минь

	Хөвөөд наашаа ирээч дээ!

	Халуун гал түлж

	Ширмэн тогоо халааж

	Сэлмэн хутга билүүдэж

	Намайг төхөөрөх гэж байна шүү дээ?

	 

	гэж эгчийгээ өрөвдөлтэйгөөр дууджээ.

	Гэтэл Алёнушка эгч нь усны ёроолоос.

	 

	«Хөөрхөн дүү Иванушка минь ээ!

	Хүнд чулуу хүзүүнээс минь чангааж

	Хөвөрсөн замаг хөлийг минь ороогоод

	Балчиг элсэнд

	Борвио хүртэл шигдчихээд байна»

	 

	гэжээ.

	Шуламс ишгийг эрж эрж ололгүй

	— Түүнийг хаана байгаа газраас нь олж авчир! гэж зарцаа явуулжээ. Зарц гол руу ирмэгц, ишиг нааш цааш гүйн:

	 

	«Хайртай Алёнушка эгч минь

	Хөвж наашаа ирээч дээ!

	Халуун гал түлж

	Ширмэн тогоо халааж

	Сэлмэн хутга билүүдэж

	Намайг төхөөрөх гэж байна»

	 

	гэж өрөвдөлтэйгөөр дуудаж байхыг сонсжээ.

	Тэгтэл голын ёроолоос.

	 

	«Хөөрхөн дүү Иванушка минь ээ!

	Хүнд чулуу хүзүүнээс чангааж

	Хөвөрсөн замаг хөлийг минь ороож

	Балчиг элсэнд

	Борвио хүртэл шигдчихээд байна»

	 

	гэж хариулж сонсогджээ.

	Зарц буцаж ирээд бүх л үзсэн сонссоноо худалдаачинд хэлжээ. Олон хүн цугларч мяндсан тор хаяж байж Алёнушкаг эрэг дээр гаргаж ирээд хүзүү дэх чулууг нь авч гоё хувцсыг нь өмсүүлжээ. Алёнушка ч хуучин байсан байдалдаа орж гэнэ. Ишиг баярласандаа гурав дахин хөрвөөсөн нь хуучин Иванушка хүү мөн биедээ тохирчээ. Муу санаат шуламсыг тонилгож эгч дүү амар сайхан жаргажээ.

	 

	
МӨӨГНИЙ ХААНТ ГҮРНИЙХЭН, ВАНДУЙН ХААНТ УЛСТАЙ ТУЛАЛДСАН НЬ

	 

	(Орос ардын үлгэр)

	 

	Эрт урьд цагт эрэлхэг дайчин Вандуй хаана гэгч байж гэнэ. Тэр хаан, Вандуйн үрээр их буугаа цэнэглэж буудах шиг сайхан юм энэ ертөнц дээр байхгүй гэж үздэг байжээ. Вандуй хааны хөрш зэргэлдээ Мөөгний хаант улс оршдог байжээ. Тэр улсыг сүр хүчин төгс тэнгэрийн дүлий хаан захиран суудаг байлаа. Мөөгний хаан тэнгэрийн дүлий нэгэн охинтой юм гэнэ. Тэр нь үзэсгэлэнтэй сайхан «хурган цагаан мөөг» гүнж юм санжээ.

	Алдар цуутай олон эр, хурган цагаан мөөг гүнжтэй ханилахыг бодсон боловч тэд даан ч таалагддаггүй байжээ.

	Харин эгэл тариачин, хатуужил тэсвэрт-хүрэн мөөгөнд үзэсгэлэнт гүнж сэтгэл зүрхээ өгчээ. Мөөгний хаан— тэнгэрийн дүлий ганц хайртай охиноо ийм жирийн нэгэн ханьтай болгох тухай санах нь байтугай сонсохыг ч хүсдэггүй байлаа.

	Тэгээд охиноо хамгийн нэр төртэй хүнд өгнө гэж зарлажээ. Үзэсгэлэн төгс цоохор мөөг, баян чинээлэг царсны мөөг тэр ч байтугай хамгийн хүчирхэг модны ур мөөг хүртэл хурган цагаан мөөг гүнжийг гэргийгээ болгохоор гуйж иржээ.

	Хурган цагаан мөөг тэднийг тоогоогүйгээр барахгүй, сүй бэлгийг нь ч авсангүй ээ!

	Мөөгний хаан охиныхоо дурласан хүрэн мөөгийг ордондоо бүү оруул гэж тушаасан боловч, зориг хатуужилтай тэр тариачин мөөг, талын цэцгийг түүж хурган цагаан мөөг гүнжид бэлэг болгон өгч амжжээ.

	Хурган цагаан мөөг гүнж үүнд учиргүй их баярлажээ. Тэгээд эцэгтээ:

	— Би хүрэн мөөгнөөс өөр хэнтэй ч суухгүй гэж хэлж гэнэ. Охиныгоо ингэж зөрүүдлэн зүтгэхэд Мөөгний хаан тэнгэрийн дүлий бухимдан ядаж байтал бас нэгэн гай дайрчээ. Юу гэвэл Вандуйн хаант улсын элч-үрийн хальс хүрч ирээд;

	— Манай хаан Вандуй, хурган цагаан мөөг гүнжийг чинь гэргий болгон авах гэнэ ээ. Гүнжээ өгөхгүй бол дайн зарлаж, улс гүрнийг чинь эзлэн авах гэнэ гэжээ.

	За тэгээд Вандуйн хаант улсын цэргүүд хэнгэрэг цангаа дэлдэж, Вандуйн шилдэг үрээр цэнэглэсэн их буугаа түрсээр аян замдаа гарчээ.

	Үзэсгэлэн төгс цоохор мөөг торгон цэргийн хувцсаа өмсөж, толины өмнө эргэлдэж гоодож байтал нь Вандуй хааны элч-үрийн хальснууд тойрон бүслээд барьж авч гэнэ.

	Вандуй хааны их буу ганц пан гэхэд л баян худалдаачин царсны мөөгний ордон нь бут үсрээд үртэс, зомгол үлджээ. Ингээд Мөөгний вант улс нийтээрээ мөхөх цаг нь тулаад иржээ.

	Хэрэг явдал ийнхүү биш болж байгааг хурган цагаан мөөг гүнж хараад, бяцхан шар мөөгийг дуудаж:

	— За хүү минь, тариачин хүрэн мөөг рүү гүйгээрэй. Биднийг тэр л аварна шүү! Түүнээс тусламж гуйгаад ирнэ үү? гэж гэнэ.

	Тариачин хүрэн мөөг дайн тулалдаан болж байгааг сонсож мэдээгүй байсан юм санжээ. Үүнийг дуулмагцаа л мөөгний хаант гүрнээ аврахаар хурдлан гүйж ирээд, Вандуйн дайчдаас их бууг нь булааж аваад Вандуй хааны цэргүүд рүү, өөр лүү нь чиглүүлж буудаж гарчээ.

	Хурган цагаан мөөг гүнж ордныхоо цонхоор дайн тулалдааныг харж, онц их догдлон зовнижээ. Их бууны амнаас Вандуйн үрэн сум «пин-пан, пин-пан» гэж гараад тал бүр тийшээ цацран бутарч, Вандуй хааны бие дээр ч гэсэн бөөн сум тусч гэнэ дээ. Вандуй хааныхан аргагүй ялагдаж буун өгчээ.

	Иймээс эрэлхэг зоригт тариачин хүрэн мөөгөнд хурган цагаан мөөг гүнжийг эхнэр болгон өгчээ. Энэ үеэс хойш Мөөгний хаант гүрэн Вандуйн хаант улсынхан дайтаж тулалдахгүй, эвтэй найрсгаар амар амгалан амьдрах болжээ.

	
МЭЛХИЙ - ДАГИНА

	 

	(Орос ардын үлгэр)

	 

	Эрт цагт энэ дэлхийн нэгтэйд хаан, хатан хоёр амьдран суудаг байжээ. Тэр хоёр, гурван хүүтэй юм санжээ. Гурван хүү нь өсөж чадал тэнхээтэй үлгэрт хэлээд баршгүй, үзгээр бичээд дуусашгүй сайхан залуус болжээ. Отгон хүүг нь Иван гэдэг байжээ. Хаан нэгэн удаа, 

	— Хайрт хүүхдүүд минь ээ. Та нар өсөж эрийн цээнд хүрлээ. Нум сумаа авч хөвчлөн татаад дуртай, дуртай зүг рүүгээ харвацгаа. Та нарын харвасан сум хаана хэний хашаанд тусна, тэндээ хуримлаж гэрлэн амьдраарай! гэжээ. Хүүхдүүд нь нумаа онилж сумаа тавьцгаажээ.

	Их хүүгийнх нь тавьсан сум нэгэн тайжийн хашаанд охины нь суудаг өргөөний чанх урьд буужээ.

	Дунд хүүгийнх нь харвасан сум нэгэн худалдаачны хашаанд сүнгэнэн хүрч гоёмсог довжоон дээрээ зогсож байсан худалдаачны амин хайртай охины нь дэргэд тусжээ.

	Харин отгон хүүгийнх нь харвасан сум намгийн шаварт шигдэж түүнийг нь орилоо мэлхий тосож авчээ. Иймээс хаан хүү Иван

	— Би намгийн мэлхийтэй яаж насыг барах вэ? Энэ мэлхий над даан ч дүйхгүй шүү дээ гэж хаан аавдаа хэлжээ. Хаан аав нь:

	— Чиний хувь тавилан чинь л тийм байж! Тэр мэлхийг авахаас даа гэжээ. Тийнхүү хааны их хүү нь тайжийн охинтой, дунд хүү нь худалдаачны охинтой, харин отгон Иван намгийн орилоо мэлхийтэй гэрлэжээ. Хаан эцэг нь хүүхдүүдээ нэг өдөр дуудаж:

	— Та нар маргааш өөр өөрийнхөө эхнэрээр над зөөлөн цагаан талх бариулж авчирч өг! гэж зарлиг буулгажээ.

	Хаан хүү Иван, харш ордон руугаа уруу царайлан эргэж иржээ. Мэлхий хатан нь

	— Хаан хүү Иван минь юундаа ингэж гуньж гутраа вэ? Хаан аав чинь чамайг гомдоох эвгүй үг хэлэв үү? вааг вааг хэмээн асуужээ.

	— Би яаж гуньж гутрахгүй байх юм бэ? Хаан аав «Зөөлөн цагаан талх чамаар бариулаад маргааш авчир» гэж тушаалаа гэж хэлжээ. Энэ үгийг мэлхий хатан нь сонсоод;

	— Хаан хүү минь чи бүү зов. Тавтай сайхан унтаж амар. Унтаад босоход улам мэргэн болдог гэдэг үгтэй шүү дээ гэж гэнэ. Хаан хүү мэлхий хатныхаа зөвлөснөөр унтаад өгчээ. Мэлхий, хаан хүүг унтмагц мэлхийн арьсан нөмөргөө тайлж хаяад цэцэн Василиса гэгч сайхан дагина болж хувираад гоёмсог довжоон дээр гарч.

	— Өгөөмөр сэтгэлт өрлөг эхчүүд минь та нар цуглараад миний төрсөн гэртээ иддэг шиг зөөлөн цагаан талх жигнэж бэлтгэцгээгээрэй гэж дуудан хашхирчээ.

	Хаан хүү Иван өглөө босоод харсан нь мэлхийн дэргэд зөвхөн үлгэрт л өгүүлэхээр амттай сайхан талх бий болсон байж гэнэ.

	Тэр талхыг хажуу талаас нь харахад хааны хот, хүрээ хэрэмтэйгээ харагдахаар ур ухаан гарган чимж хийсэн байжээ. Хаан эцэг нь Иван хүүгийнхээ авчирсан талхыг магтан магтан авч гэнэ.

	Тэгээд хаан эцэг нь гурван хүүдээ дахиад өөр өөрсдийн эхнэрээр өнөө шөнийн дотор хивс нэхүүлээд авчир гэж зарлиг буулгажээ.

	Хаан хүү Иван харш ордондоо уруу царайлан эргэж иржээ.

	— Хаан хүү Иван минь юунд ингэж гуньж уйтгарлана вэ? Хаан аав чинь чамайг гомдохоор үг хэлэв үү? гэж мэлхий хатан нь вааг вааг вааглан асуужээ.

	— Би яаж гутарч гунихгүй байх юм вэ? Хаан аав өнөө шөнийн дотор эхнэрээрээ торгон хивс нэхүүлээд авчир! гэж зарлиг буулгалаа гэжээ.

	— Хаан хүү минь чи бүү зов. Тавтай унтаж амар. Унтаад босоход ухаан сэргэдэг гэдэг үг байдаг шүү дээ! гэж гэнэ. Хаан хүү, мэлхий хатныхаа зөвлөснөөр унтаад өгчээ.

	Хаан хүүг унтмагц мэлхий арьсан нөмөргөө авч сайхан хүүхэн цэцэн Василиса болж хувираад өндөр довжоон дээрээ гарч;

	— Өгөөмөр сэтгэлт өрлөг эхчүүд минь ээ цуглараад миний төрсөн гэртээ байхдаа дэвсдэг шиг гоёхон хивс нэхэж хийгээрэй гэжээ.

	Хаан хүү Иваныг өглөө сэрэхэд хажууд нь санаа бодолд багтамгүй үлгэр домогт л өгүүлэхээр сайхан хивс бэлэн болчихсон байлаа. Тэр хивсээ алт мөнгөн хээгээр алаглуулан урлаж гоёсон байжээ. Хаан эцэг нь Иван хүүгийнхээ авчирсан хивсэнд учиргүй баярлажээ.

	Тэгээд тэр дороо, 

	— Бэрүүдийг минь авчирч над үзүүл! гэж ахин зарлиг буулгажээ. Хаан хүү Иван бас л уруу царайлсаар өргөөндөө хүрч иржээ.

	— Хаан хүү Иван минь! Чи юунд гунив. Хаан эцэг гуньж гутахаар эвгүй үг хэлээ юү гэж асуужээ. Иван:

	— Би яаж гуньж гутахгүй байх билээ. Эзэн хаан аав минь ах бид гурвыг гурвуулаа бэрүүдийг минь авчирч үзүүл гэж айлтгав. Чамайг би хүнд яаж үзүүлэх вэ гэжээ. Энэ үгийг мэлхий хатан нь сонсоод:

	— Хаан хүү минь чи бүү гутаж гунигла! Чи эхлээд ганцаараа хаан аавынд оч. Би чиний хойноос очъё. Чи чимээ чагнаж байгаад морин түвэргээн нижигнэхээр «Энэ бол хайрт хонгор гэргий мэлхий минь хайрцаг дотроо ирж яваа нь энэ» гэж хэлээрэй гэжээ.

	Ингээд хаан хүү Иван, аавындаа очжээ. Хоёр ах нь ч эхнэрээ хаан эцэгтээ үзүүлэхээр авчирчээ. Ах нар нь хаан хүү Иваныг шоолон

	— Дүү минь чи юунд эхнэргүй ирээ вэ? Ядахдаа алчуурт ч боогоод авчрахгүй яав даа! Тийм сайхан хүүхнийг чамаас өөр хэн ч олохгүй байх аа даа гэж шоолжээ.

	Гэтэл гэв гэнэт бүх ордныг доргион морин түвэргээн пижигнэж их чимээ гарчээ. Цугларан ирсэн зочид гийчид суудлаасаа өндөлзөн яах ч учраа олохгүй алмайран сандарчээ. Харин хаан хүү Иван, 

	— Хүндэт зочид минь, сандраад яах вэ. Энэ бол энхрий хонгор мэлхий гэргий минь хайрцаг дотор ирж яваа нь энэ шүү дээ! гэжээ.

	Хааны довжоон дээр зургаан морь хөллөсөн алтан сүйх тэрэг дүүлэн иржээ. Тэр алтан сүйх тэрэг дотроос цэцэн Василиса охин гарч иржээ. Түүний гоо сайхан нь үлгэрт л яригддагаас биш, санаа зүүдэнд багтамгүй ажээ. Хаан хүү Иван түүнийг гараас нь хөтөлж чамин бүтээлэгтэй, царсан ширээнд урин залж суулгажээ.

	Зочид ч уух нь ууж, идэх нь идэж найр цэнгэл болжээ. Цэцэн Василиса уусан цайныхаа шавхрууг зүүн ханцуйгаараа асгаж, идсэн хунгийн махныхаа ясыг баруун ханцуйндаа нууж байжээ.

	Цэцэн Василиса охин, хаан хүү Ивантай бүжиглэн зүүн гараа даллахдаа цэнгэг нуур тогтоож баруун гараараа даллахдаа тэр нуурт хөвж яваа дун цагаан хун хийж байжээ. Хаан эзэн, зочид үүнийг хараад гайхахын ихээр гайхаж гэнэ.

	Хоёр ахынх нь авгай атаархан үүнийг дуурайхыг бодон бүжиглэхдээ зүүн гараараа даллаж зочдыг усаар цацаж, баруун гараараа даллахдаа хаан эцгийнхээ нүдэнд яс оруулчихжээ. Хаан, хилэгнэхийн ихээр хилэгнэн уурлаж тэднийг ичгэвтэртэйгээр хөөн явуулжээ.

	Энэ завшааныг хаан хүү Иван ашиглаж гэртээ гүйн ирээд хатныхаа мэлхийн арьсан нөмрөгийг нь эрж олоод галд шатаажээ. Цэцэн Василиса гэртээ ирээд мэлхийн арьсан нөмрөгөө хайгаад хайгаад олохгүй гуньж гутран хаан хүү Иванд, 

	— Ай халаг минь! Хаан хүү Иван минь! Чи юу хийж байгаа чинь энэ вэ? Хэрэв жаахан хүлээсэн бол би чамтай үүрд амьдрах байсан юм сан. Харин одоо өнгөрчээ. Яая гэхэв! Салахын ёс гүйцэтгэхээс дээ. Чи намайг гучин хошуу дамжин, гурван зуун гүрнийг тойрон үхдэггүй Кошейн түүгээр эрж хайгаарай гэж хэлээд цагаан хун болоод цонхоор нисэн оджээ.

	Хаан хүү Иван гашуудан уйлж дөрвөн зүг, найман зовхисыг ширтэн байснаа харсан зүг рүүгээ явжээ. Явж явж нэгэн өвгөнтэй уулзаж гэнэ. Өвгөн амар мэндийг нь асуугаад «Сайн санаат хүү минь! Хэрэг зориг юу вэ! Хэт нутаг хаа вэ?» гэжээ.

	Хаан хүү Иван өвгөнд өөртөө тохиолдсон золгүй явдлыг цөмийг тоочин хун болоод нисэж одсон дагинаа хайн яваа учраа хэлжээ.

	— Ай! Хаан хүү Иван минь! чи юунд мэлхийн арьсан нөмрөгийг шатаав даа. Түүнийг өмсгөсөн хүн нь чи өөрөө биш болохоор түүний нь тайлж авах хүн нь биш байсан байна. Цэцэн Василиса эцгээсээ илүү ой ухаантай цэцэн мэргэн төрсөн юм.

	Тэгэхээр эцэг нь түүнд нь атаархан хилэгнэж гурван жилийн турш мэлхий байлгах зарлиг гаргасан юм. За би чамд энэ бөөрөнхий утсыг өгье. Энэ утас хаашаа л өнхөрнө түүнийг дагаад зоригтой алхаад бай гэж гэнэ ээ.

	Хаан хүү Иван өвгөнд баярлахын ихээр баярлаж бөөрөнхий утсаа дагаад цааш явжээ. Тэгээд зэлүүд хээр талаар явж байтал нь нэгэн том хүрэн баавгай дайралдаж гэнэ.

	Баавгайг зад харвая байз гэж боджээ. Гэтэл баавгай;

	— Хаан хүү Иван минь намайг битгий харваарай. Би хэзээ нэгэн цагт чамд хэрэг болж магадгүй шүү дээ! гэжээ. Тэгэхээр нь баавгайг харван намнах гэснээ байгаад цаашаа явжээ.

	Тэгтэл түүний дээгүүр нэгэн нугас нисэж харагджээ.

	Хаан хүү нум сумаа онилж түүнийг харвах гэтэл гэнэт тэр нугас «Хаан хүү Иван минь намайг бүү харваарай. Би чамд тус хүргэж юу магад» гэж хүний хэлээр дуугарчээ. Тэгэхээр нь нугасыг өрөвдөөд, харвах гэснээ байчхаад цааш явжээ.

	Гэтэл нэг доголон туулай гүйж явжээ. Хаан хүү нум сумаа онилж туулайг харвахыг завдтал туулай!

	— Хаан хүү Иван минь! Намайг битгий харваач дээ! Би чамд тус болно шүү гэж мөн л хүний хэлээр өгүүлж гэнэ.

	Тэгэхээр нь бас л туулайг өрөвдөж, харвахаа байчхаад цааш цэнхэр далайг зүглээд явж гэнэ.

	Гэтэл элсэн дээр нэгэн цурхай загас бүтэж үхэх гээд түмбэлзэн амьсгаадан хэвтэж байж! 

	— Ай, хаан хүү Иван минь намайг өрөвдөж далайн усанд минь тавьж өгөөч гэж гуйжээ. Хаан хүү Иван цурхай загасыг гуйсан ёсоор нь далайд нь тавиад далайн эргийг дагаж цаашаа явлаа.

	Бөөрөнхий утас бөмбөрч, бөмбөрч тахианы савар суурьтай түүн дээрээ үргэлж эргэж байдаг бяцхан модон байшинд тулаад ирж гэнэ.

	Хаан хүү Иван 

	— Модон байшаан! Модон байшаан! чи урд талаа над руу, ар талаа далай руу харуулаач гэжээ. Гэтэл нөгөө модон байшин эргэж ар талаа далай руу, хаалган талаа хаан хүү Иван руу харуулжээ.

	Хаан хүү Иван тэр байшинд ортол есөн давхар тоосгон ханзан орон дээр цулгуй ясан хөлтэй шуламс хэвтэж байх юм. Түүний хамар нь байшингийнхаа таазанд тулсан урт юм гэнэ. Тэгээд араа шүдээ өөрөө ирлэн хурцалж байж гэнэ ээ. Шуламс:

	— Ай хөөрхий сайхан залуу минь чи юунд манайд хүрч ирэв гэж хаан хүү Иванаас асуув. Хаан хүү Иван огтхон ч эмээлгүй.

	— Ай муу ясан хөлт шуламс чи юуны өмнө намайг хооллож ундалж халуун усанд оруулж ариутгаад дараа нь асууж шалгаавал таарах биш үү гэж хэлжээ. Шуламс түүнийг хооллож, ундалж усанд оруулжээ. Хаан хүү түүнд өөрийн эхнэр цэцэн Василисаг эрж хайж яваа учраа хэлжээ.

	— За, за цэцэн Василисагийн хаана байгааг би мэдэж байна. Тэр охин одоо үхдэггүй мөнх Кошейнд бий. Харин тэр Кошейн амь нь зүүний үзүүрт байдаг юм. Тэр зүү нь өндгөнд байдаг. Тэр өндөг нь нугасны гэдсэнд байдаг. Тэр нугас нь туулайн ходоодонд явдаг. Тэр туулай нь авдар дотор байдаг. Тэр авдар нь өндөр царс модон дээр байдаг юм даа. Тэр царс модыг өвгөн Кошей нүдний цэцгий шигээ хайрлан хамгаалж, өөрөө манаж байдаг юм гээд тэгээд тэр царс мод хаана ургаж байдгийг хүртэл шуламс заажээ.

	Хаан хүү Иван шуламсын зааж өгсөн ёсоор тэр царс модон дээр хүрч иржээ. Гэвч авдарт яаж хүрэхээ мэдэхгүй мэл гайхан зогсжээ. Гэтэл гэнэт хаанаас ч хүрч ирснийг бүү мэд. Нэг баавгай гарч ирээд тэр өндөр царс модыг үндэстэй нь суга татан унагажээ.

	Тэгтэл модон дээрх авдар үйрэн ойчжээ. Авдар дотроос нэг туулай гарч хар хурдаараа зугтжээ. Гэтэл түүний хойноос өөр нэгэн туулай түүнийг элдэн хөөж гүйцэнгүүт шүүрэн авч хэсэг, хэсэг болгон тасалжээ. Туулайн гэдэснээс нэгэн нугас гарч хөөрөн нисжээ.

	Гэтэл хаанаас ч ирсэн нь бүү мэд! Нэг нугас гарч ирж түүнийг хөөж гүйцээд цохимогц нугас нь тэр даруй гэдэснээсээ нэг өндөг унагаажээ. Тэр өндөг нь далай дотор уначихжээ. Хаан хүү Иван өндгийг авах аргагүй мухардан аргаа бараад мэлмэрэн уйлжээ. Гэтэл гэв гэнэт цурхай загас өндгийг зуусаар далайн эрэгт хөвөн гарч иржээ. Хаан хүү тэр өндгийг авч хагалахад хурц зүү гарчээ. Тэгээд зүүний үзүүрийг хугалан өвгөн Кошейг сүлбэн бусдад муу муухай хор хөнөөл хүргэдэг бузар шидэт тэр өвгөнийг тонилгож гэнэ. Ингээд хаан хүү Иван Кошейн байшинд орж цэцэн Василисагаа авч өөрийн нутаг өргөө гэртээ буцаж ирээд найр наадам хийж хоёулаа урт насалж удаан жаргаж гэнэ.


СОЛЬСОН ГУТАЛ

	(Беларус үндэсний үлгэр)

	 

	Нэгэн ой тайгад хөх чоно, бүлтгэр туулай хоёр амьдардаг байжээ. Тэр хоёр нэг удаа уулзаад элдэв юм хуучилж гэнэ. Бүлтгэр туулай:

	— Ээ! Саарал найз минь! Хөл нүцгэн явна гэдэг үнэхээр залхмаар хэцүү юм даа. Модны гишүү мөчир, хурц шилмүүс тааралдах хөлийн улыг цоо хатгачих дөхөөд өвдөнө гэдэг нь горьгүй юм.

	Тэгэхээр гутал оёулж, сайхан гуталтай л болмоор байна гэж гэнэ. Чоно туулайн үгийг чагнаж байснаа:

	— Гуталтай болно гэдэг чинь тун зүйтэй санал шүү! Одоо удахгүй намрын сэрүүн орох нь! Бороо ихсэж, шавар шавхай ихэднэ. Тэгэхэд би ч гэсэн бас л хөл нүцгэн байж байна. Дараа нь өвөл болж цас шуурга манарна. Хөр цасан дээр хөл нүцгэн явна гэдэг чинь хөлдөж, осгоно гэсэн үг шүү дээ. Тэгэхээр туулай минь!Хоёулаа дулаахан гутал захиалж хийлгэе гэж гэнэ дээ. Туулай ч чонын үгийг сонсоод ихэд баярлаж.

	Ингээд хөх чоно, бүлтгэр туулай хоёр өтгөн ширэнгэн дотуур явсаар ойн чөлөөнд хүрч иржээ. Гэтэл бүдүүн модны доор: «Гуталчин» гэсэн томоо хаяг хадаастай харагджээ.

	Гуталчин зараа хожуул дээр суучихсан, модон гансаар тамхи татаж утаа уугиулаад л төмөр алхаар гутлын өсгий хадаад, улыг нь оёж байжээ. Туулай, гуталчин зарааг хармагцаа учиргүй баярлаж;

	— Зараа гуай! зараа гуай! Бид хоёрт дулаахан, гоё гутал оёж өгөхгүй юу? гэж гуйжээ. Гуталчин зараа:

	— Оёж өгөлгүй яах вэ. Удаалгүй та хоёрыг шинэ гуталтай болгохыг хичээе гэж гэнэ.

	Тэгээд хөх чоно, хөөрхөн туулай хоёроос гутлын хэмжээг аваад долоо хоногийн дараа ирээд гутлаа аваарай» гэж хэлжээ. Долоо хоног ч доороо л өнгөрчээ. Чоно, туулай хоёр гуталчин зараа дээрээ иржээ. Гутал нь ч аль хэдийн бэлэн болчихсон байж гэнэ.

	Чоно гутлаа өмсөж яв цав, яг сайхан таарсан учир магнай хагартал баярлажээ.

	Чонын гутал хар өнгөтэй, урт түрийтэй, өндөр өсгийтэй, гархитай байжээ.

	Ийм сайхан гоё гутал, түргэн хугацаанд хийж өгсөнд чоно ч хэлэх үгээ олохгүй байжээ. Туулай гутлаа өмсөж үзээд баяр хөөр болон хожуул тойрон дэвхцэж, дэвхэрч гүйжээ.

	Туулайн гутал улаан өнгөтэй бас жин жин дуугардаг хонхтой байж гэнэ. Хонх нь алхах гишгэх бүр нь жингэнэж дуугарчээ.

	Хөх чоно, туулайн гутлыг хараад атаархаж, «Би туулайнх шиг л ийм гуталтай болох юм сан» гэж хомхой сэтгэл нь хөдөлж хоёр нүд талимааран гунигтай болжээ. Тэгээд:

	— Туулай аа! Хоёулаа гутлаа сольё. Би хонхтой гуталд дуртай байна гэжээ. Туулай:

	— Чоно гуай! Танд миний гутал яаж багтах вэ дээ. Таны хөл тавхай чинь минийхээс хавьгүй том шүү дээ гэхэд нь Чоно: 

	— Над багтана аа, багтана. Ямар ч гэсэн би өмсье. Чи миний гутлыг ав! гээд чоно өөрийнхөө захиалж хийлгэсэн гутлыг туулай руу шиджээ.

	Туулай: 

	— Надад ийм том гутал таарахгүй. Ийм томдсон гутлыг яаж өмсөх юм бэ? Би гутлаа солихгүй гэж хашхирчээ.

	— Наадахаа олон таван үггүй ав! Наад гутлаа аваад өөрийнхийгөө өгөхгүй бол чамайг... гээд чоно арзайн архирчээ. Дорой төрсөн туулай айж чих нь дэлбэгэнэн чичирч, нулимс нь өөрийн эрхгүй асгаран уйлагнажээ.

	Ув улаан өнгөтэй хөөрхөн хонхтой гутлаасаа сална гэдэг туулайд даанч харамсалтай байжээ. Гэвч туулай яаж ч чадалгүй чонотой гутлаа сольжээ. 

	Туулай гутлынхаа төлөө гутаж гуньсан боловч, «За яах вэ» нэгэнт өнгөрсөн юм.

	 

	«Өнгөрсөн юмны хойноос

	Үглэж, гуниглана гэдэг

	Өөдгүй амьтны зан» 

	 

	гэж үргэлж ээж минь сургадаг. Тэгэхээр яах вэ. Гуталгүй л амьдаръя гэж өөрийгөө тайвшруулжээ. Шунал нь дэндсэн хөх чоно, бүлтгэр туулайн гутлыг ингэж булааж аваад эргэж ч харалгүй хурдлан харайж бараагүй алга болжээ. Тэгээд чоно гэртээ хүрч ирэнгүүтээ хонхтой гутлаа яаран өмсөж гайхуулах гэсэн нь палигар том тавхай нь огтхон ч багтсангүй ээ. 

	— Аа муу оготор туулай чамайг хаана үзэгдсэн газраас чинь өөрийнхөө горхитой гутлыг булааж авна даа гэж архирчээ.

	Ингээд хөх чоно, туулайг хайж тал бүр тийш харайжээ. Туулай тэнд энд харайж сүлжээд хаашаа явсан нь мэдэгдэхээргүй мөрөө будилаан туулсан байжээ. Энэ үеэс чоно, туулайд өширхөх болж бүх л өвөлжингөө туулайг мөшгөж мөрдөх болсон гэнэ.

	Тэгэвч цав цагаан цасан дээр цайвардуу өнгөтэй туулай ялгарч үзэгддэггүй гэнэ. Бас эргэж буцан мөрөө сүлжиж төөрөлдүүлээд чононд олддоггүй гэнэ. Туулай ч гэсэн энэ үеэс өөртөө таарсан гуталгүй учир хүйтэнд харайж үсрээд цомцойн сууж хөлөө илж дулаацдаг болсон гэнэ.

	Чоно таарсан гуталгүй болсон учир даарч хөрж шөнийн цагт бутны доор суугаад үдэш бүр улих болжээ. Шунахай чоно ингэж үүрд гуталгүй болсон ч гэсэн одоо хүртэл гутлаа авахаар туулайг мөрдөн хайсаар байдаг гэнэ.


АЛТАН ЗАГАС

	 

	(Узбек үндэсний үлгэр)

	 

	Эрт урьд цагт их далайн эрэгт загасчин өвгөн ганц хүүтэйгээ ядуу зүдүү амьдран суудаг байжээ. Тэр хоёрын эд хогшил гэвэл ердөө л хуучин муу завь, загасны дэгээ юм санжээ. Загасчин залуу эцэгтээ тусалж бас өдөржингөө сайхан дуулдаг байж гэнэ. Нэг удаа далайн захад очиж дэгээгээ шидээд татсан нь дэгээнд нь нэг загас орчхоод тонгочиж байжээ. Тэр нь энгийн нэгэн загас биш алтан загас байжээ. Өвгөн ихэд гайхаж, хүүдээ:

	— Хүү минь, энэ гайхалтай загасыг хараач. Би үүнийг хаанд очиж хэлье. Хаан энэ загасыг аваад бидэнд үнэтэй бэлэг хайрлаж магадгүй гэж хэлээд яваад өгчээ.

	Харин загасчин залуу дэгээнд орсон загас яаж тонгочиж, зовж байгааг харахад түүнд өрөвдөлтэй санагджээ. Тэгээд загасыг суллан тавьжээ. Алтан загас далай руугаа шумбан орж хөвжээ. Хаан өөрийн дагуул хиа нартайгаа давхиж ирээд:

	— За өөрийнхөө гайхалтай загасыг үзүүл гэж зандарчээ. Харин загасчин залуу толгой гудайлган, хаанд:

	— Би, үзэсгэлэнт сайхан загасыг өрөвдөөд далайд нь тавьчихлаа! гэжээ.

	Хаан бачимдан уурлаж:

	— Чи ер нь хаашаа янзын зөнөг вэ? Чи өөрийн бэсрэг муу зулбасгатайгаа нийлж хаан миний амгалан байдлыг алдагдуулахыг яаж зүрхлэв? Чамд ер нь дээдийн дээд хаан надтай эн зэрэгцэн тоглох зориг зүрх яаж гарав! Далайд алтан загас амьдардаг гэж хэн сонссон юм бэ? гэж өвгөнийг хараан зүхэж гэнэ. Хааны шадар түшмэл газарт хүрсэн урт сахлаа илбэж:

	— Би хорвоод зуу илүү насаллаа. Тэгэхдээ ийм гайхалтай зүйл сонсоогүй юм байна гэжээ. 

	Загасчин өвгөн алтан загасны тухай жинхэнэ үнэнийг хаанд итгүүлэхийг хэчнээн оролдоод ч хаан ердөө л үнэмшихгүй улам их хилэгнэж гэнэ. Загасчин залуугийн хөл, гарыг хүлээд хуучин завинд нь хийгээд далайд тавьчих! гэж зарлиг буулгажээ. Хаан ордондоо уур омогтой буцаж ирж гэнэ. Харин ядуу өвгөн далайн эрэгт, хайрт хүүгийнх нь завийг далайн давлагаа хойно, хойноосоо хөөж далайн алс руу хөөж байгааг гуньхран харж хүүгээ яаж аврах юу хийхээ ч мэдэхгүй харж зогсжээ. Завь нь нүдэнд үзэгдэхгүй болоход өвгөн харгис хааныг харааж газар тэрийн унаж цурхиран уйллаа.

	Загасчин залуу өөрийн үхлийг хүлээж завин дээр хэвтэн явлаа. Завь улам, улам цаашлан хөвсөөр байлаа. Тэгтэл алс холд нэгэн арал үзэгджээ. Давлагаа завийг нь арал руу хөөжээ. Завины хамар элсэнд тулжээ. Энэ агшинд модны цаанаас алим жимсний өрөөсөн тал нь гэмээр залуу загасчинтай ав адилхан гайхмаар залуу гарч ирж гэнэ. Тэр залуу, загасчин эр лүү очоод гар хөлийн нь хүлээсийг тайлжээ.

	Загасчин залуу сайн санаат залууг тэврэн авч баяр талархлаа илэрхийлжээ. Залуу, шаргал бин гаргаж талыг нь загасчин залууд өгчээ.

	Ингэж тэдний ах, дүү мэт салшгүй нөхөрлөл эхэлжээ. Нэг удаа хоёр залуу арлаараа явж байгаад нэгэн өвгөн хонин сүргээ хариулж явааг харжээ. Тэр хоёр өөрсдөөсөө өөр хэн ч энэ арал дээр байхгүй гэж боддог байжээ. Хоёулаа өвгөн рүү очиж мэндэлж гэнэ.

	— Эндээс гурван өдөржин явах холд нэгэн гүрэн улс бий. Тэр гүрний хаанд ихээхэн уй гашуу тохиолдоод байгаа юм. Тэр хааны, дэлхий даяар хаана ч байхгүй үзэсгэлэн гоо ганц охин нь төрсөн цагаасаа хойш ганц ч үг дуугараагүй юм. Хаан бүх хүмүүст охиныг нь эмчилсэн хүнийг хамгийн үнэт бэлгээр шагнах бөгөөд харин охиныг нь хэлгүй хэвээр үлдээвэл тэр толгойгүй болно! гэж зарласан юм. Олон сайхан залуу аль хэдийн өөрийн толгойг хааны ордонд тавьчхаад байгаа юм гэж ярьжээ. Хоёр найз гайхаж, азаа туршаад үзье! гэж шийджээ. Тэгээд хааны ордон руу ирмэгцээ нөгөө залуу нь загасчин залуудаа:

	— Би эхлээд өөрийнхөө азыг туршаад орхиё! Хэрвээ над хааны охиныг эмчилчих аз таарвал бүх бэлгээ чамтай хуваана гэжээ.

	Загасчин зөвшөөрч, залуу хааны ордон руу очжээ. Хоёр харуул ордонд уулзаад;

	— Чамаас гадна олон баатрууд энд ирж хааны охиныг эмчлэхийг оролдсон юм. Гэлээ ч тэр бүрд л хүний толгойн уул улам өндөрлөсөн юм даа. Болгоомжилсон нь дээр биз дээ! Чамайг аз хийморьгүй хувь заяа л хүлээж байна гэж хэлжээ. Гэвч эрэлхэг зоригт залуу хааны охин руу зоримогхон орж түүнд мэхийн:

	— Ээ, гоо үзэсгэлэнт гүнж минь! Би эцгийн гурван хүүгийн нэг! Бид гурав нэг утаа их ширэнгэд орж мод хөрөөдлөө. Миний том ах мод хөрөөдөж түүгээрээ гоёхон шувуу зорж хийлээ. Түүнийг яг л амьд шувуу шиг уран хийсэн юм.

	Дунд ах маань ойд ороод хамгийн ховор шувуудын өд сөд цуглуулаад модон шувууг чимэглэлээ. Харин би гайхамшигтай булаг олж тунгалаг, цэвэр усанд нь шувууг шумбууллаа. Шувуу амилан, дуулсаар нисэж одлоо. Энэ өдрөөс бидний дунд маргаан, хэрүүл үүслээ.

	Хэн маань ч «Энэ бол миний шувуу» гэж баталж, бидний маргаан төгсөх янзгүй болоод байна. Тэгэхээр үзэсгэлэнт хүүхэн, чи л шувуу, хэнийх байх ёстой вэ? гэдгийг хэлж өгнө үү? Бидний маргааныг таслаач! гэж хэлжээ. Хүүхний бүх бие нь хөвчлөн түүний урт хар сормуус нь чичирхийлжээ. Нүүрэнд нь инээмсэглэл тодорчээ. Гэвч гүнж нэг ч үг хэлсэнгүй. Зөвхөн амаа гараараа таглаад толгой сэгсэрчээ. Залуу эр уурлаж:

	— Чамаас болж би үхэх болж байна. Тэгэхээр чиний толгой, миний толгойтой, хамт л унаг! гээд сэлмээ сугалан далайжээ. Гүнж айж балмагдан газар хашхиран унахад тэр агшинд түүний амнаас цагаан могой мөлхөн гарчээ. Залуу хөлөөрөө дэвслэн, могойн толгойг бяцалжээ.

	Гүнж залуу хархүүг нүдэндээ дүүрэн нулимстайгаар харж хуруунаасаа бөгжөө аваад:

	— Энэ бөгжийг ав. Тэгээд миний эцгийн ордон руу оч! Чамд шан хүртээнэ гэжээ. Залуу бөгжийг аваад өөрийнхөө найз руу гүйж иржээ. Загасчин залуу түүнийг үзмэгцээ шууд ухасхийн очиж нөхрийгөө тэврэн авчээ. Залуу, хааны ордонд юу болсныг загасчин залууд яриад түүнд бөгжөө өгч:

	— Одоо би өөрийнхөө бүх нууцыг чамд нуулгүй хэлье. Би бол чиний өрөвдөөд суллан тавьсан алтан загас шүү дээ. Чамайг далайн эрэгт өөрийнхөө дууг дуулахад түүний сайхан уянга нь далайн эзэн-миний эцгийн сонорт хүрдэг байлаа. Чиний дууг сонсохын тулд эрэг рүү хөвж очих зөвшөөрөл би ааваас гуйсан юм. Тэгээд чагнаж байгаад торонд орчихсон юм аа. Гэвч чи намайг торноос салгасан юм. Хааны зарц нар чиний гар, хөлийг баглаж, хүлээстэй чинь завь руу шидэх үед би өөрийн үнэнч нөхөд загаснуудаараа туслуулахаар дуудсан юм. Чиний хуучин завийг нуруун дээрээ тогтоож далайд живүүлэхгүй байхыг би тэднээс гуйсан юм. Миний үнэнч нөхөд хүсэлтийг минь биелүүлж завийг арал дээр авчирчээ. Харин би өөрөө чамтай адилхан хүний дүрээр хувирсан юм. Богинохон хугацаанд бид хамт байлаа.

	Гэвч чиний цэвэр ариун сэтгэлийг улам илүү мэдэж чамайг төрсөн ах, дүү мэтээр хайрлах боллоо. Гэвч би одоо усан доорх орондоо буцах цаг болчихлоо. Надаас энэ бөгжийг аваад хаан дээр очиж түүнээс шагнал хүлээж ав. Хэрэв би чамд хэзээ нэгэн цагт хэрэг тохиолдвол далайн эрэг дээр очоод намайг гурван удаа дуудаарай. Би хэзээ ч гэсэн чамд туслахаар хөвж ирнэ. Ингэж хэлэнгүүтээ нарны туяанд алтан хайрс нь гялтганан далай руугаа алга болжээ. Загасчин залуу цаашлан хөвж байгаа найзынхаа хойноос удтал харж, гунигтайхан салаад хааны ордонд очжээ. Хэрцгий хаан загасчин залууд газар мөргөтлөө мэхэлзээд:

	— Би, чамайг хамгийн үнэт эрдэнэсээр шагнана. Миний амьдралын баяр цэнгэл өөрийн ганц охиноо ч өгнө. Тэгээд түүнтэй хамтдаа аз жаргалтай сайхан амьдар! гэж хэлжээ. Хааны зарц нар алт, сувд, бадмаараг тэргүүнээр чимэглэсэн баярын хувцсаар гоёж гэнэ. Маргааш нь бөмбөр дэлдэж, бүрээ үлээж, доомбор товшиж найр хурим эхэлж гэнэ дээ.

	Загасчин залуу ийнхүү хааны хүргэн болжээ. Гэтэл хааны гүнж, загасчин залууг байнга гуниглан санаа алдаж байгааг ажиглаж мэджээ. Тэгээд түүн рүү гүнж ирж 

	— Чи яагаад ингэж гунигтай байна вэ? гэж энхрийлэн асууж гэнэ.

	— Энэ ордонд бол үнэт эдлэл хэрэглэл бүрэн дүүрэн, аж амьдрал амгалан сайхан байна л даа. Гэвч би ажил хөдөлмөрийн гүнд өсөн торниж, миний гар ажил хөдөлмөрт дассан болохоор түүнгүйгээр амьдарна гэдэг над уйтгартай байна. Би бага насаа алсын алс дахь алтан шаргал элстэй далайн эрэгт өнгөрөөсөн юм. Тэнд миний хайрт аав минь үлдсэн юм. Аав минь тэнд гав ганцаараа үлдсэн. Одоо өтөлж хөгшрөн хадан гэртээ буцах цаг нь ойртсоор байгаа шүү дээ. Хэрвээ чи надтай хамт миний аав руу очихыг зөвшөөрөх юм бол би дэлхий дээр хамгийн аз жаргалтай хүн байх болно. Харин тэгэхдээ чи манай оронд хааны охины ёсоор хамаг баялаг эрдэнэс сангийн дунд зарц боолоор хүрээлүүлэн амьдарч чадахгүй. Харин ядуу муу загасчны гэргийн ёсоор л амьдрах болно шүү дээ! гэж гэнэ.

	— Чи л аз жаргалтай байх юм бол над юу ч хэрэггүй. Би бүхнийг зөвшөөрч байна гэж гүнж хариулжээ. Харин манай энд завь онгоц хийх хэн ч байхгүй шүү дээ! Тэгэхлээр хоёулаа далайг яаж гаталж гарах вэ? гэж гэнэ.

	— Миний төлөө л ингэж санаа тавьж байгаа болохоор би бүхнийг зохион байгуулъя. Чи явж, замынхаа бэлтгэлийг айван тайван хий гэж загасчин залуу өгүүлжээ. Загасчин залуу гэргийгээ ордон руугаа явуулаад өөрөө далайн эрэгт очиж гурван удаа хашхирчээ. Алтан загас уснаас хөвөн гарч ирээд:

	— За үнэнч сайн нөхөр минь чи над ямар ажил даалгах гэж байна? гэж асуужээ.

	— Би төрсөн орон нутгаа санаад байна. Нутагтаа хайртай аав дээрээ очмоор байна. Харин далай гатлах онгоц завь над байхгүй байна. Миний хуучин муу завь минь эвдэрч хэмхрээд бүүр оргүй болсон шүү дээ! гэжээ. Алтан загас:

	— Би чиний хүслийг биелүүлье. Үдэш болохоор би чам руу аварга загас хэмээх нэг том загас явуулъя. Чи эхнэртэйгээ тэр загасны аманд айхгүйгээр ороорой. Тэгээд л өглөө болоход гэртээ хүрсэн байх болно гэж гэнэ.

	— Тэр загас чинь биднийг залгичихгүй биз дээ! гэж загасчин залуу асуужээ.

	— Битгий ай. Түүнийг харахад хүн аймаар санагдана. Гэвч чухамдаа хамгийн амгалан тайван амьтан. Түүн шиг амгалан амьтныг хаанаас ч олохгүй. Аян замд чинь аз жаргал ерөөе. Миний буцах цаг боллоо гэж хэлээд алтан загас ус руугаа шумбаж бараагүй болжээ. Үдэш болоход далайн их давлагаан үүсэж эрэгт нь тулж томын том аварга загас хөвж иржээ. Түүний хамраас нь усан оргил мэтээр асар өндөрт ус оргилон цацарч байж гэнэ. Энэ загасыг зөвхөн сүүлээ хөдөлгөх төдийд эргэн тойрон эрчилж цацарсан их давлагаа үүсэн, байж боломжгүй тийм том аварга загас байжээ. Хааны охин загасыг үзмэгцээ айн чичирчээ. Загасчин залуу түүнийг тайвшруулж гараас нь хөтөлж загасны ам руу шууд очжээ. Тэднийг ормогц загас амаа жимийж далайдаа хөвжээ.

	Загас ийнхүү загасчин залуу, түүний гэргий хоёрыг бүүвэйлэх мэт маш болгоомжтой, намуухан хөвж гэнэ. Тэр хоёр ч нойрсжээ. Өглөө болоход гайхамшигт загас далайг хөвөн гатлаад амаа ангайн зогсжээ.

	Нарны халуун илч загасчин залуу дээр тусаж сэрээжээ. Түүний өмнө төрж өссөн төрөлх нутгийн нь эрэг, хайрт гэр (овоохой) нь, хажууд нь хөгшин эцэг нь гав ганцаараа сууж байгааг тэр харжээ. Загасчин залуу гайхаж магнай хагартал баярлажээ. Тэр өөрийн төрсөн гэртээ ийнхүү буцаж иржээ. Эрэг дээгүүр хурдлан гүйж хөгшин настай эцгээ тэврэн авчээ. Ёстой л баяр цэнгэл аз жаргал гэдэг энэ байлаа. Тэгээд загасчин залуу, аав руугаа залуу гэргийгээ хөтлөн ирж уулзууллаа.

	Ингээд гурвуулаа төрөлх нутаг төрсөн гэртээ эвтэй найртай, аз жаргалтай амьдрах болжээ.


ХӨХ ШУВУУ

	 

	(Узбек үндэсний үлгэр)

	 

	Урьд эрт цагт энэ дэлхийд ах дүү хоёр амьдарч байлаа. Дүү нь худалдаа наймаа хийж баян чинээлэг амьдардаг, харин ах нь ядуу зүдүү амьдралтай байжээ.

	Тэр хоёрыг Хасен, Хусейн гэдэг байжээ. Энэ хоёр хүү зун болоход самар жимс түүж, ээж нь түүний нь зах дээр худалдаж олсон мөнгөөрөө хоол, ундаа залгуулж амьдардаг байжээ. Нэг өдөр Хасен, Хусейн хоёрыг голын эргээр явж байтал нь бутан дотроос урьд өмнө ер үзээгүй гоёын гоё хөх шувуу үргэж тэрр... гэж нисээд алга болжээ. Хоёр хүү тэр шувууг сонирхож хайж эрсээр арай гэж үүрийг нь олжээ. Үүрэнд нь хөх цэнхэр толботой хоёр цагаан өндөг байжээ. Тэр хоёр хүү өлсөхийн ихээр өлссөн учир идэх хоолтой боллоо гэж баярлаж гэнэ.

	Гэвч тэр өндөг нь даан ч хариугүй жижигхэн учир түүнийг идээд хэрэггүй санагджээ. Иймээс баян чинээлэг авга ахындаа аваачиж өгвөл яасан хөөрхөн өндөг вэ гээд сонирхон худалдан авч магадгүй гэж хоёр хүү ярилцаад гэртээ ч харилгүй шууд авга ахындаа очоод:

	— Хөх цэнхэр толботой энэ хөөрхөн цагаан өндгийг та худалдаж авахгүй биз? гэж асуужээ.

	Авга ах нь: 

	— Энэ өндгийг та хоёр хаанаас авсан бэ? гэж ихэд шохоорхон асууж гэнэ.

	Хоёр хүү жимс түүж яваад голын хөвөөний бутан дотроос бяцхан хөх шувуу нисэхэд түүний хойноос хөөсөөр үүрийг нь олж тэр өндгийг авч ирснээ хэлжээ.

	Авга ах нь олон ч үггүй өнөө өндгийг нь аваад зуун төгрөг өгөөд хэрвээ тэр шувууг бариад ирвэл дахиад хоёр зуун төгрөг өгнө, гэж амлажээ.

	Хоёр хүү, хөх шувуу авга ахад нь ямар хэрэгтэйг мэдээгүй ч гэсэн түүнийг барьж хоёр зуун төгрөг авъя гэж боджээ. Тэгээд нөгөө шувууныхаа үүрэнд тор тавиад өөрсдөө бут дотор нуугдан сахиж гэнэ. Гэтэл удалгүй хөх шувуу нисэж ирээд торонд орж ороолджээ.

	Хасен, Хусейн хоёр ихэд баярлаж барьж авсан хөх шувуугаа тэр доор нь авга ахдаа аваачиж өгчээ.

	Харамч нарийнаараа нэрд гарсан авга ах нь өөрийнхөө амлаж хэлснээр хоёр зуун төгрөг өгснөөр барахгүй бас нэмж шагнажээ. Хоёр хүү авга ахын өгсөн төгрөг шанг аав ээж хоёртоо өгч гэнэ.

	Авга ахад нь хөх шувуу ямар хэрэгтэй болоод худалдан авсныг хоёр хүү, түүний аав ээж аль аль нь учрын нь мэдсэнгүй ээ.

	Харин харамч баян, хөх шувууг хоёр хүүгээс авсан доороо түүнийг нядалж ид бад хийгээд эхнэртээ:

	— Би хойд хотонд очлоо. Үдэш намайг буцаж ирэхэд энэ махыг чаначхаад байгаарай. Харин хэнд ч гэсэн ганц хэрчим төдийнхнийг амсуулж болохгүй шүү гэж захижээ. 

	Эхнэр нь нөхрийнхөө хэлсэн ёсоор нөгөө шувууных нь өд ноолуурыг зулгаагаад эвдэж жиргээд гал дээр долоон тамгат тогоогоо тавьж үйчхээд айлынхаа айлд орж хууч хөөрөлджээ. Энэ үед Хасен, Хусейн хоёр нөгөө шувуу яаж байгааг сонирхохоор хүрч ирэхэд авга ахынд нь хэн ч байсангүй ээ.

	Харин гал дээрх тогооноос нь уур савсан махны сайхан үнэр ханхалж байж гэнэ. Хоёр хүү тогооны тагийг авч харвал шувууны мах буцалж байжээ.

	Тэр хоёр 

	— Шувууны махнаас хоёулаа амсаж үзье. Бид хоёроос ах үүнийг үнэлж авахыг бодоход лав амттай байх гэж ярилцаад зүрхийг нь тогооноос гаргаж хоёулаа хувааж идчихээд яваад өгчээ.

	Гэрийн эзэн авгай чанасан махаа гаргасан нь зүрх нь байхгүй байжээ. Тиймээс нөхөртөө мэдэгдэхгүй арга бодож тахианаасаа нэгийг нь нядлаад зүрхийг нь чанаад хөх шувууныхаа махтай гаргаж тавьжээ. Нөхөр нь ирээд их л амтархан идээд, 

	— Бурхан бидэнд аз жаргал хайрлажээ. Бид хоёр улам баяжих үүд хаалга нээгдлээ шүү! Өглөө босоход л уут уутаар шижир алт дэрэн доор бий болсон байх вий гэж эхнэртээ хэлээд яаран унтаад өглөө эрт гэгч босоод дэрээ авч үзвэл алт байсангүй ээ.

	Тэгэхэд бүх л хучлага дэвсгэрээ сэгсэрч үзсэн боловч хаанаас ч алт олсонгүй. Харин өглөө Хасен, Хусейн хоёрыг босоход нь хоёулынх нь дэрэн доороос уут уут алт гарчээ. Хоёр хүүхэд тэдний аав ээж хоёр нь ч гайхахын ихээр гайхжээ. Тэд урьд өмнө тийм их алтыг ер үзэж хараагүй болохоороо айж сандраад нөгөө баян дүү худалдаачныд очиж:

	— Юм үзэж нүд тайлсан баян дүү минь! Өглөө манай хүүхдүүдийн дэрэн дороос уут уут дүүрэн алт гарлаа. Ямар явдал тохиолдох нь энэ вэ? Энэ сайн уу? Муу юу гэж асуув?

	Баян худалдаачин түүнийг сонсмогц атаа жөтөө нь хөдөлж хөмсгөө зангидаж!

	— Танайд айхавтар муухай гай барцад тохиолджээ. Муу ёр таарвал хүнийг хэдэн үе удмаар нь хорлодог юм. Иймээс удам үндсээ бодсон ч энэ яваа нас, эхнэр хүүхдээ бодсон ч түүнээс л салах аргыг бодох хэрэгтэй.

	Танай хүүхдүүдэд муу ёр шүглэж амь насанд нь айхавтар аюул тулгараад байгаа юм байна. Өөрийн гэрээс гаргаж өрөөлийн нутагт аваачвал гай гамшгаас салж болох талтай байна, гэжээ.

	Дүүгээсээ ийм хариу сонсоод гэртээ их л гунигтай буцаж ирээд, маргааш өглөө нь хоёр хүүгээ морин тэргэнд суулгаж яваад балар их ой тайгад ирж:

	— Та хоёр савнууддаа дүүрэн жимс түүгээд хүлээж байгаарай. Би орой ирж авна гэж хэлээд орхиод явжээ. Хасен, Хусейн хоёр сав дүүрэн жимс түүгээд аавыгаа хүлээсэн боловч аав нь эргэж ирсэнгүй. Ойд хонов.

	Өглөө босоод хартал нь мөн л уут дүүрэн алт толгой доор нь байжээ. Уйлж хайлан аавыгаа дуудаж харсан зүгтээ л дэмий гүйжээ.

	Гэтэл гэнэт нэгэн өвгөн анчин тааралдав. Хүүхдүүд учир явдлаа өвгөнд хэлж 

	— Охингүй хүнд бол охиныг нь орлоё. Хүүгүй хүнд бол хүү нь больё гэжээ.

	Тэгэхэд нь; 

	— Та хоёр манайд очиж миний хүүхэд болцгоо! гэж өвгөн хэлжээ. Тэгэхэд хоёр хүү бидний шөнө хоносон газарт хоёр уут алт бий гэж хэлээд гурвуулаа түүнийгээ эрсээр байж олоод өвгөнийд очжээ.

	Хасен, Хусейн хоёр анчин өвгөнөөр заалгаж мэргэн бууддаг, сайн анчин болжээ. Хасен, Хусейн хоёрыг өглөө босох бүрд нь дэрэн доор нь уут алт байдаг болсон учир ядуу анчин удалгүй тэр хавьдаа хамгийн баян хүн болж гэнэ.

	Хасен, Хусейн хоёр өсөж том болоод нэг өдөр аав ээж хоёрыгоо эрж олъё гэж ярилцжээ. Анчин өвгөн аян замдаа сайн явж аав, ээжтэйгээ амар мэнд уулзаарай гэж ерөөгөөд Хасен, Хусейн хоёрт унах сайн морь өгчээ.

	Тэр хоёр аав ээжээ эрж олохоор замдаа гарч гэнэ.

	Тэр эцэг эхээ эрж бүтэн сар явжээ. Тэгээд нэг өдөр, явж байсан зам нь хоёр салаалжээ, тэгэхээр нь дүү нь баруун замаар нь ах нь зүүн замаар явах болжээ. Бидний хэн нэгний амьд мэнд яваа эсэхийн алин болохыг энэ хутга үзүүлэг. Хэрэв хэн нэгэнд маань осол эндэл тохиолдсон байвал энэ хутганы ишийн бид хоёрын аль нэгний явсан зүг рүү харсан тал нь онгож хувхайрсан байна гэж ярилцаад зүүж явсан хутгаа салаа замын уулзварт хатгаад хоёр тийшээ салж явжээ. Хасен явж явж нэг хотод ирсэн нь тэр хотын бүх байшин барилгыг хар даавуугаар ороож, хар тугууд бөхийлгөн хатгаж гашуудал илэрхийлсэн байжээ. Түүний учрыг нэг эмгэнээс асуухад:

	— Манай энд долоон толгойтой аюулт могой гараад өдөр бүр нэг охиныг иддэг болсон юм. Өнөөдөр хааны охиныг идэх ээлж болсон юм.

	Хаан бүх албат иргэдээ амийг нь аварсан хүнд охиноо хатан болгож өгнө гэж зарласан боловч түүний амийг аврах тийм зүрх зориг, эр чадалтай хүн нэг ч гарсангүй ээ. Ийм учраас бүх хот даяар хар далбаа унжуулж гашуудах тухай хааны зарлиг гарсан юм гэж эмгэн хэлжээ.

	Хасен энэ үгийг сонсоод шууд хааных руу очвол хаан ордондоо байсангүй. Харин юутай ч зүйрлэж боломгүй мяндсан хилэн дээр хар гэзэгтэй, нар лугаа адил нүд гялбам өнгөлөг гоё хүүхэн байжээ. Хүүхэн Хасеныг үзмэгцээ айж чичирчээ. Хасен: 

	— Битгий айж сандар! Би чиний амийг могойноос аваръя. Би алс холын замдаа багагүй ядарлаа. Иймээс жаахан амаръя. Могойг ирсэн цагт намайг сэрээгээрэй гэж хэлээд унтаад өгчээ. 

	Гэтэл удалгүй нижигнэсэн их чимээ гарч хаалга нь нээгдэж могойн нэгдэх толгой дараа нь хоёр гурав дахь гэхчлэн долоон толгой нь цухуйж эхэлжээ. Хааны охин айн сандарч хашхирсан боловч бөх унтсан Хасен сэрсэнгүй. Могой улам ч ойртсоор байжээ. Хүүхэн айж асга цутга уйлахад нулимсны нь халуун дусал Хасены нүүрэн дээр унахад гүн нойрноос арай гэж сэржээ. Хасен дөнгөж сэрмэгцээ бүснээсээ сэлмээ авч долоон удаа эргүүлж могойны долоон толгойг нь тас цавчиж хаяжээ.

	Хааны охин баярлахын ихээр баярлаж, хуруун дахь бөгжөө Хасенд дурсгал болгон өгч хожим хэрэг болж мэднэ гэж хэлжээ. Хасен бөгжийг аваад хааны ордноос гарч явжээ.

	Энэ үед хааны шадар түшмэл долоон толгойт могой хааны охиныг яаж идсэн бол гэж сонирхоод хаалгыг нь нээж харвал могой алагдчихсан, харин хааны охин амьд байж байхыг хараад ихэд гайхжээ. Тэгээд тэр дороо хаан дээр очиж:

	— Би өөрийн хүч чадал, ухаан самбаагаар танай охины амийг аварлаа. Та амласнаа биелүүлж охиноо надад эхнэр болгож өгнө биз дээ гэжээ.

	— Нэгэнт л охины минь амийг аварснаас хойш тэгэлгүй яах вэ! гэж хаан хариулж гэнэ. 

	Ингээд хаан их ялалтын тэмдэг болгож цагаан далбаа хийсгэж байшин барилгыг цагаан өнгөөр чимэглэхийг тушаажээ. Бүх хот даяар ховдог могой алагдаж хааны охины амь аврагдсаныг сонсож мэдээд баяр хөөр болцгоож гэнэ.

	Хаан ч охиноо түшмэлтэйгээ нийлүүлэх хурим хийх зарлал ах дүү ойр шадар хүмүүстээ түгээж гэнэ. Хааны шадар түшмэл хорт могойг дарсан болж хааны охиныг гэргийгээ болгох хурим хийх гэж байна гэдгийг Хасен сонсоод:

	— Тэр могойг чи дарсан биш, харин би дарсан шүү дээ гэж түшмэлд учраа хэлж гэнэ.

	Гэтэл түшмэл аюулт могойг «би дарсан» гэж улаан цайм зүтгэжээ. Хасен аргагүй дарснаа нотлох болж халааснаасаа нөгөө бөгжөө гаргаж үзүүлжээ. Гэтэл шадар түшмэл:

	— Энэ хааны охины бөгжийг хулгайлсан байна. Хулгайчийг бариарай гэж хашхирчээ. Гэтэл охин учрыг мэдэж:

	— Энэ залуу миний амийг аварсан юм. Би бөгжөө дурсгал болгож өөрөө өгсөн юм гэж үнэнийг хэлэхэд хаан түшмэлээ хатуу шийтгэж өөрийн охиныг Хасенд гэргий болгон өгч гэнэ. Хасен хааны өнгөт ордонд хувцасны сайхныг өмсөж идээний сайныг идэж эрх дураараа амьдарч байсан боловч хар багаас сурсан аглаг хангай нутагтаа ан гөрөө хийж явах нь сайхан санагдаж нэг өдөр анч нохойгоо дагуулж хаан аавынхаа хүрэн суман ташуурыг бариад анд гарчээ. Тэгээд ой дотор явж байгаад нэг модны дэргэд гал түлээд авласан ангийнхаа махыг чанаж идэх гэж байтал нь тэр модны мөчир дээр эрүү өвдөг нь нийлчихсэн эмгэн суугаад тун өрөвдөлтэй уйлж байжээ.

	— Эмээ! та яагаад уйлж сууна вэ? Даарч бээрсэн бол бууж ирээд галд дулаацахгүй юу гэж Хасен хэлжээ. Гэтэл нөгөө эмгэн буух гэхээр нохойгоос чинь айгаад байна. Өөрийнхөө ташуурыг өгөөч гэж гуйжээ.

	Хасен хаан аавынхаа хүрэн суман ташуурын ид шийдийг мэдэлгүй эмгэнд өгчээ. Эмгэн түүнийг нь аваад Хасенийг дээгүүр нь гурав даллаад морь, нохойных нь хамт гурвуулыг нь гурван чулуу болгож хувиргажээ. Ингээд Хасен чулуу болчихжээ. Харин дүү Хусейн нь аз завшаан тохиолдож ахаасаа салснаас хойш төдий удалгүй нэгэн том гүрний хаан болсон юм байжээ.

	Нэг өдөр ахыгаа гэнэт дурсан ахтайгаа анх салсан замын уулзварт явж очвол газарт шигтгэж орхисон хутганых нь иш өөрийнх нь явсан зүг өөд харсан тал нь шив шинэхнээрээ, харин ахынх нь явсан зүг өөд харсан тал нь хувхайрчихсан байжээ.

	Хусейн, ахдаа золгүй явдал тохиолдож гэдгийг мэдээд эзгүй хээрийн талд ганцаараа уйлж уйлж, ямар ч гэсэн ахынхаа шарилыг олж үзье гэж шийджээ. Тэгээд явсаар байгаад ахынхаа амьдарч байсан хотод ирээд, ахынхаа гэргийтэй уулзаж, ах нь анд яваад буцаж ирээгүй болохыг мэдээд тэр зүгт ахыгаа хайж эрэхээр гарчээ. 

	Хусейн ойд явсаар байгаад нөгөө гал түлсэн модны дэргэд ирээд гал түлж дулаацаж суугаад тэр модны дээр эрүү өвдөг нь нийлсэн нэгэн эмгэн сууж байхыг хараад өрөвдөж, 

	— Эмээ! Та бууж ирээд галд дулаацахгүй юу гэж хэлжээ.

	Гэтэл эмгэн 

	— Би буух гэхээр нохойноос чинь айгаад байна. Харин ташуураараа нохойг чинь хөөе! гээд хааны шидэт хүрэн суман ташуурыг ухасхийн авах гэхэд нь Хусейн гэнэт санаа авч ташуурыг аваад даллах зав өгөлгүй мэргэн буугаа шагайгаад, 

	— Түргэн бууж ир! гэжээ. 

	Эмгэн айж сандран модоос бууж ирж гэнэ.

	— Миний ах хаана байгааг хэлэх үү? Аминдаа хайртай бол ахын минь хаана байгааг түргэн хэл! гэжээ. 

	— Чиний ахыг чулуу болгохыг хааны шадар түшмэл нөхдөд тушаасан юм. Тэгээд би хааны шидэт суман ташуурын ид шидээр ахыг чинь чулуу болгосон юм. Тэр ташуурт хүрч амжсан бол өөрийг чинь ч гэсэн чулуу болгох байсан юм. Ташуур тэр мөчир дээр байгаа. Түүгээр энэ чулуун дээгүүр гурав даллавал ах чинь, мөн биедээ эргэж хувирна гэжээ. Хусейн ташуурыг авч чулуун дээгүүр гурав даллавал нүд ирмэхийн зуур тэр чулуу ах нь болж хувираад урд нь зогсож байв.

	Хасен, Хусейн хоёр баяр хөөр болон уулзаж хэд хоносны дараа аав, ээж хоёрыгоо олохоор шийджээ. Тэгээд Хусейн, Хасен хоёр жингийн цуваатай хамт алс замд гарч төрсөн хотынхоо захад иржээ.

	Энд тэр хоёр баян худалдаачин авга ахтайгаа тааралдаж уулзжээ. Тэр ач дүү нараа огтхон ч танихгүй байхаар нь өөрсдийгөө танилцуулж аав, ээж хоёрыгоо асуужээ. Тэгэхэд ах нь:

	— Энэ хотод бий. Харин эрүү өвдөг нь тулсан, харах хараагүй болсон тийм хөгшнүүд юунд хэрэгтэй юм бэ? Та нар бол тансаг баян залуус байна шүү дээ! гэж хариулж гэнэ.

	Хасен, Хусейн хоёр аав ээжийгээ сурагласаар яваад нэг муу хуучин модон байшинд иржээ. Аав, ээж хоёр нь нүд нь сохорч ядрахын туйлд хүрчихсэн уранхай ноорхой хувцастай тэр байшинд амьдарч байжээ. Аав ээж хоёр нь хүүхдүүдийнхээ дууг сонсож таниад баярлан уйлж гэнэ.

	Аав нь зальт худалдаачны үгэнд итгэж хоёр хүүгээ ойд төөрүүлсэн түмэн буруугаа ярьж гэмшиж гэнэ.

	Тэгээд Хасен, Хусейн хоёр эд мөнгөний шунал болсон авга ахыгаа олж хамгийн хатуу шийтгэл ноогдуулаад шидэт ташуураараа аав, ээж хоёрынхоо нүдийг хараа оруулаад, авгай хүүхдээ алс нутгаас авчирч төрөлх нутагтаа амар сайхан жаргажээ. 


ТАРИАН ТҮРҮҮ

	 

	(Украин ардын үлгэр)

	 

	Эрт урьд цагт хоёр борхон хулгана, улаан залаат тахианы хамт амьдран суудаг байжээ. Хоёр хулгана дуулж хөгжимдөх, гүйж харайхыг л мэддэг юм санж. Тахиа нь үүрийн гэгээнээр донгодож хамаг амьтныг сэрээгээд ажилдаа гардаг байжээ. Нэг өдөр тахиа хашааны хог цэвэрлэж яваад тариан түрүү олж гэнэ. Тэгээд тахиа, найз хоёр хулганаа дуудаж ийм сайхан тариан түрүү оллоо гэж үзүүлжээ. Хоёр хулгана дэргэд нь ирээд:

	— Үүнийг цохиж цайруулах хэрэгтэй байна гэж гэнэ.

	— Хэн үүнийг цохиж цайруулах вэ? гэж тахиа асуужээ.

	— Би хийхгүй шүү! гэж ах хулгана нь хариулжээ.

	— Би бас хийхгүй гэж дүү хулгана нь хариулжээ.

	— За яах вэ, би хийе гэж тахиа хэлж гэнэ. 

	Тэгээд л тахиа ажилдаа оржээ. Харин хоёр хулгана бөмбөгөөр тоглож байв. Тахиа тариагаа цайруулж дуусаад:

	— Хөөе цайруулсан тариаг хараач гэж хоёр хулганыг дууджээ. Хоёр хулгана гүйж ирээд: 

	— Одоо цайруулсан тариаг тээрэмдэж гурил хийх хэрэгтэй байна гэж шивгэнэжээ.

	— Хэн үүнийг тээрэм рүү аваачих вэ? гэж тахиа асуужээ.

	— Би чадахгүй шүү гэж ах хулгана нь хашхирч гэнэ.

	— Би бас чадахгүй шүү гэж дүү хулгана нь хашхирч гэнэ.

	— За яах вэ, би цайруулсан тариагаа үүрч тээрэм рүү очъё доо гэж тахиа хэлжээ. 

	Тэгээд тахиа тариагаа шуудайнд хийж үүрч явсаар тээрэм дээр аваачаад тээрэмдэж гурил болгожээ. Энэ үед хоёр хулгана бие биен дээгүүрээ харайж их л хөгжилтэй тоглож байжээ. Тахиа буцаж ирээд хоёр хулганыг дахин дуудаж:

	— Би гурил авчирлаа гэж гэнэ. 

	Хоёр хулгана гүйн ирээд:

	— Тахиа минь одоо гурилаа зуурч амттай бялуу хийх хэрэгтэй байна гэжээ.

	— Хэн гурилаа зуурах вэ? гэж тахиа асууж гэнэ. Хоёр хулгана:

	— Би л чадахгүй, би л чадахгүй гэж өрсөлдөн хариулжээ.

	Тахиа бодож, бодож:

	— Надаар хийлгэх гэж байгаа юм уу, гэж хэлээд гурилаа зуурч, түлээ хагалжээ. Тэгээд пийшингээ галлаж бялуугаа хайрч эхэлжээ. Энэ үед хоёр хулгана хөгжимдөн дуулж байв.

	Тахиа бялуугаа гаргаж ширээн дээр тавьжээ. Хоёр хулгана түүгээр, үүгээр гүйж байснаа бялууг гэнэт харж:

	— Би өлсөж байна гэж ах хулгана нь гонгиножээ.

	— Би юм идмээр байна гэж дүү хулгана нь тосон хэлээд ширээ тойрон сууцгааж гэнэ. Тахиа:

	— Хүлээж байгаарай, хүлээж байгаарай, гээд, — Бидний хэн маань тариан түрүү оллоо гэж асуужээ.

	— Та олсон гэж хоёр хулгана шовширчээ. Тэгэхээр нь:

	— Тариан түрүүг хэн цохиж цайрууллаа? гэж асуужээ.

	— Та цайруулсан гэж хоёр хулгана хулчгархан нь аргагүй хэлжээ.

	— Тэгвэл хэн маань тариагаа тээрэмдлээ? гэж тахиа дахин асуужээ.

	— Та л тээрэмдсэн гэж хоёр хулгана дуулдах төдийхөн хариулжээ.

	— Тэгвэл хэн гурил зуурч, түлээ хагалж, пийшин галлаж, хэн бялууг хайрсан бэ? гэж тахиа асуужээ.

	— Та цөмийг нь хийсэн гэж хоёр хулгана дуулдахтай үгүйтэй бувтнажээ. Хэрвээ хоёр хулганаас:

	— Та хоёр юу хийсэн бэ? гэж асуувал юу ч хэлж чадахгүй байжээ. Тийм учраас хоёр хулгана ичихдээ ширээнийхээ дэргэдэх сандал дээрээс бууж нүүр буруулан гарчээ. 

	Юу ч хийдэггүй тийм залхуу амьтдыг хэн ч гэсэн дайлахгүй шүү дээ! «Ажил хийвэл ам тосодно» гэсэн ардын зүйр үг байдгийг хэн ч гэсэн санаж явууштай сайхан сургаал билээ.

	
МУУР, ҮНЭГ, НОХОЙ ГУРАВ

	 

	(Украин ардын үлгэр)

	 

	Нэгэн муур «Өвөл боллоо, гуталгүй яана даа» гэж бодол болон суужээ. Тэгээд хот орж өөртөө, бас эхнэртээ нэг сайхан дулаан гутал авъя гэж бодоод явж гэнэ. Муур явж байгаад зуур замдаа улаан үнэгтэй тааралджээ. Улаан үнэг муурыг угтаж ирээд:

	— Ноён муур гуай! Ноён муур гуай! Та, хаа хүрэх гэж явна вэ? гэж мэхэлзэн асуужээ.

	— Би хот орж өөртөө бас эхнэртээ сайхан, дулаахан гутал худалдан авахаар явж байна даа. Өвлийн хүйтэн өрвөлзөөд ирэхэд хөл нүцгэн сууж байвал хэцүүднэ шүү дээ гэв. Үнэг энэ үгийг сонсоод:

	— Муур гуай, тэгвэл чоно л тун сайхан гутал хийж зардаг юм даа. Та тэднийд очиж тохирох гутлаа авахгүй юу гэжээ. Тэгээд үнэг газарчилж, эрээн муур араас нь дагаж ой руу явжээ. Гэтэл ойд ормогцоо зальт үнэг муурыг багалзуурдаж аваад:

	— Чи мөнгөө над бушуухан өг гэж гэнэ. Муур:

	— Үнэг эгч минь, би өөртөө гутал авахаа болъё. Тэр мөнгөөрөө танд ёстой сайхан гутал авч өгье. Та намайг өршөөж хайрла! гэж гуйжээ. Үнэг гуталтай болохыг аль хэдийнээс хүсдэг байсан юм байжээ. Гэвч гутал авахаар хот орохоосоо айдаг байжээ. Энэ удаа үнэг, эрээн мууртай хамт явж хот орж гутал авахаар тохирчээ. Тэгээд хоёулаа явсаар байгаад хотын захын нэг гудамжны эхэн дээр иржээ. Гэтэл аргат шар үнэг:

	— Би эндээ чамайг хүлээж байя. Чи яваад над тохирох гутал байгаа, үгүйг мэдээд ир! гэж гэнэ.

	— Муур цаашаа явжээ. Хүмүүс үнэгийг хараад:

	— Зальт үнэг манай хотын захад ороод иржээ. Бариад аваарай гэж хашхиралджээ. Үнэг хар хурдаараа зулбан зугтжээ. Ингээд л үнэг гуталтай болж чадсангүй. Муур болзсон газраа ирвэл үнэг нь алга болсон байжээ.

	Тэгэхээр нь гуталчин дээр буцаж очоод өөртөө, бас эхнэртээ гоё сайхан гутал авчээ. 

	Мууртай нэг нохой тааралдаж:

	— Би чамайг гэрт чинь дөхүүлж өгье гэжээ. Энэ үед үнэг өөрийнхөө нөхөдтэй муурыг хүлээж, гутлыг дээрэмдэхээр зэхэж байжээ. Муур зальт үнэгийг хараад:

	— Тэр гутлыг минь булааж авахаар хүлээж байна гэж айн чичирч хэлжээ. Нохой:

	— Чи битгий ай. Би тэдэнтэй үзэлцэнэ гэж хэлээд үнэгнүүд рүү очжээ. Нохойг үзмэгцээ үнэгнүүд тал бүр тийшээ таран зугтжээ. Муур, тусч нохойд баярлаж гэртээ урьж дайлжээ. Тэр цагаас хойш муур нохойтой нөхөрлөж нэг айлын гэрт амьдрах болжээ. Харин зальт үнэг нохойг үзмэгцээ айн зугтдаг болсон юм байжээ.


ИХЭМСЭГ МУУЖГАЙ

	 

	(Украин ардын үлгэр)

	 

	— Урьд цагт нэгэн айл, ганц мууртай байжээ. Тэр муур нь өтөлж доройтоод хулгана барьж чадахгүй болоход «Ийм амьтнаар юу хийх вэ?» гэж эзэн нь бодоод, муураа алс ойд төөрүүлжээ.

	— Муур аглаг ойд гав ганцаараа ихэд уйтгарлаж байтал нэг үнэг хүрч ирээд, «Чи хэн гэгч амьтан вэ?» гэж асуужээ. Муур тэгэхэд ихэмсэг зангаар «Муужгай ноён гэж би байна» гэжээ.

	— Дээд ноёнтонтой танилцлаа даа гэж үнэг ихэд баярлаад муурыг гэртээ авчраад сайхан хоол унд өгөх болжээ. Муур өдөр, хоногоор тэнхээ тамир орж улам ч ихэмсэг зантай байх болжээ.

	— Гэтэл нэг өдөр улаан үнэг, туулайтай уулзаад би лут хүчирхэг аавтай болсон. Миний аавыг муужгай ноён гэдэг юм. Тэр ямар ч араатан амьтныг урж тастах тийм их хүч чадалтай амьтан даа гэж гайхуулжээ.

	— Энэ үгийг сонссон дэлдэн туулай нэг чонотой уулзаад, "манай ойд муужгай ноён гэдэг мундаг амьтан бий болсон шүү дээ. Түүн шиг хүчирхэг амьтан ой даяар байхгүй" гэж ярьж гэнэ. Бас баавгай, бодон гахай хоёртой уулзаад энэ үгээ хэлж гэнэ. Тэгээд бүх араатан амьтад тэр муужгай ноёнд ая тал засахаар шийдэж хамт байдаг үнэгтэй нь цуг зоогт урих болжээ. Гэвч тэр амьтад цөмөөрөө муужгайгаас айгаад урилга хүргэх амьтан олдохгүй болжээ. Баавгайг та урилга хүргэж өгөөч гэхэд «Би их болхи амьтан шүү дээ. Хэрвээ хэрэг бишидвэл зугтааж чадахгүй, удаан амьтан шүү дээ» гэж баавгай хүрхэрч гэнэ.

	«Би ч бас дэндүү тарган болохоор зугтааж чадахгүй» гэж гахай өгүүлжээ.

	Чоно ч бас л «Би их хөгширлөө. Тэр муужгай ноёнд намбатай сайхан мэхийн ёсолж чадахгүй, хөл минь муудлаа. Хэрвээ муужгай ноён хилэгнэвэл эргээд зугтаах тэнхэл ч үгүй болжээ гэж гэнэ. Ингээд туулай явж муужгайг урих болов.

	Туулай үнэгний сууцын гадаа очоод үнэгийг гэрээс нь дуудаж гаргаад «Чамайг ноён муужгайтайгаа хамт зоогт морилон очихыг чоно, баавгай, бодон гахай бид нар урьж байна» гэж мэхэлзжээ. Үнэг туулайд хандаж 

	— Та нар идэх уух юм сайн базааж бэлдээд өөрсдөө аавын минь нүдэнд өртөгдөхгүй хол газар нуугдаад байж бай!, гэж хэлж гэнэ.

	Тэгээд бодон гахай төмс ухаж, туулай байцаа, лууван малтаж, баавгай бал бурам цуглуулж, чоно мах өөх авчирч гэнэ.

	Авчирсан зүйлээрээ бүгдээрээ амтат сайхан хоол зоог хийгээд зочдоо угтах болжээ.

	Тэгтэл үнэг, муур хоёр ирж явжээ. Эрээн муур, гэрийн эзэн нөгөө амьтдаас ихэд айж үсээ өрвийлгөн хүржигнэн дуугарч эргэж зугтахыг завджээ. Үүнийг өнөө амьтад хараад муужгай ноён бидэнд уурлаж байна гэж бодоод үнхэлцгээ хагартал айн сандарч хандсан зүг бүртээ харайн зугтаж гэнэ. Харин бодон гахай ширээн доогуур нуугдаж хэвтсэн нь сүүлнийх нь үзүүр цухуйж байжээ. 

	Үнэг, муур хоёр тэдний бэлдсэн их хоолыг гэдэс мэдэн идэж гэнэ дээ. 

	Гэтэл нэг шумуул жунгинан жингэнэн ниссээр бодон гахайн сүүлний үзүүр дээр суужээ. Гахай шумуулыг үргээх гэж сүүлээ хөдөлгөжээ. 

	Түүнийг харсан муур ширээн дор хулгана байна гэж бодоод ганц ухас гэж үсрээд гахайн сүүлийг базаад авчээ. Гахай «намайг барьж авах нь» гэж айгаад ширээн дороос ухасхийн гарч хар хурдаараа ой руу зугтаажээ. 

	Муур ч бас гахайнаас айж байшингаас ухасхийн гарч модонд авирчээ. Тэр модон дээр сууж байсан баавгай муужгай ноён миний хойноос хөөж ирлээ гэж санан айхдаа модон дээрээс үсэрчээ. 

	Баавгай үсрэхдээ чонын нуугдсан өвсөн дээр нүсэр биеэрээ буужээ. Чоно мөн л муужгай намайг барих нь гэж айгаад гаслан ульж алс ой руу зугтаажээ. 

	Айж сандарсан тэдгээр амьтад ойн гүнд цугларч «Муужгай ноён гэдэг чинь мундаг амьтан юм даа. Ийм жижигхэн мөртөө биднийг цөмийг золтой л сүйдэлчихсэнгүй шүү» гэж ярилцжээ. 

	Харин, муужгай «Би хамаг амьтныг айлгаа биз дээ» гэж үнэгэнд хачин их бардамнаж байж гэнэ ээ. 


УХААНТ АШИК

	 

	(Киргиз ардын үлгэр)

	 

	Эрт урьд цагт энэ дэлхий дээр Ашик гэдэг жаал хүү байж гэнэ. Эцэг, эх нь нас барж Ашик нэгэн их баяны хонь малыг хариулах болжээ. Иймээс зун, өвөлгүй уул толгод хэсэж айл гэрийн бараа харах нь тун цөөхөн байдаг байжээ. Ашик нэг удаа гэртээ харихаар явж байгаад зам дээр нэгэн мэлхий байхыг үзжээ. Тэр мэлхийн хөл нь хугарсан байж гэнэ. Тэгэхээр түүнийг өрөвдөж авч явсаар гэртээ авчирч хугарсан хөлийг нь эвлүүлж боожээ. Тэгээд хониныхоо хашааны нэг буланд нь газар хонхойлж ухаад усаар дүүргэн түүндээ мэлхийгээ тавьжээ. Мэлхийг эдгэрч засартал нь олон ч өдөр сувилж арчилжээ. 

	Ашикийн мэлхийтэй зууралдаж байна гэдгийг баян мэдээд учиргүй уурлаж:

	— Би чамайг хооллож, тэжээж байна. Харин чи ачийг минь аль муугаар хариулж байна. Ухаантайхан хүн бол хэзээ ч гэсэн ийм амьтанд хүрч өөрийгөө бузарладаггүй. Одоохон түүнийг гаргаж хая! гэж хашхичин гөрмөл ташуураар ташуурджээ. Жаал хүү мэлхийг нуур луу авч очоод түүнээс салах болжээ. 

	Гэтэл мэлхий:

	— Чи миний амийг аварлаа. Би чиний ачийг хариулах ёстой. Энэ жижигхэн чулууг ав. Ид шидтэй юм шүү. Чамд хүнд бэрх үе тохиолдож, туслалцаа хэрэгтэй болсон үед «Чулуу минь, чулуу минь над тусал» гэж хэлээд газар цохиорой. Тэгэхэд чиний хүссэн бүхэн биелэх болно гэж хэлээд жижигхэн ногоон чулуу Ашикт өгөөд доороо нэг дэвхрээд ахин дэвхрэнгүүтээ үзэгдэхгүй алга болжээ. 

	Жаал хүү чулууг авч өвөртлөөд гэртээ харихаар явжээ. Тэгээд замын дунд ч ороогүй явтал нь морьтой хүн хар хурдаараа түүнийг гүйцэн иржээ. 

	Тэр хүн ямар нэгэн юм хашхиран хэлсэн боловч хүү түүнийг нь сонссонгүй ээ. Хүү хот айлдаа ойртож иртэл хүмүүс хаана нэгтэй явахаар яаран орилолдож авгай хүүхэд нь уйлалдаж ер бишийн хөдөлгөөнтэй байхыг ажиглажээ. Баяны ордны өмнө урт цагаан сахалтай хамгийн хүндтэй (аксакал) өвөгчүүл цугларсан байжээ. 

	Тэдний өмнө Ашиктай замд тааралдсан морьтой хүн зогсоод:

	— Хар хааныг муу санаатай хүн... гэдгийг бодоцгоо гэж чанга ярьж байжээ. Хааныг хавь ойрынхон нь бүгд мэддэг байжээ. Тэр атаа жөтөөч, ховдог шунахай, өрөвч нинжин сэтгэлгүй хүн байжээ. Түүнийг хаант гүрнийхэн түүний ганцхан нэрийг нь л дурсмагц л дагжин чичирдэг, хүүхдийг «Хар хаан ирлээ...» гэж айлгадаг байжээ. Хэл хүргэж ирсэн тэр хүнээс:

	— Хар хаан юу хийхийг санаархаж байна гэж цагаан сахалт өвгөчүүл асуужээ. 

	— Хар хаан уул, хөндийгөөр аж төрж суугаа бүх хүн олныг номхотгон дагуулж тэдний хөрөнгө баялгийг эзэгнэхийг бодож байна. Хар хааныг аргадаж бүх айлууд түүн рүү үнэт бэлэгтэй элч төлөөлөгч явуулж байна. 

	Гэвч морь, тэмээгээр хөлөглөлгүй бас тэгэхдээ явган явалгүй замаар ч биш, талаар ч биш явж ирсэн хүнийг л хүлээн авна гэж Хар хаан зөвшөөрчээ. 

	Элч төлөөлөгчдөөс хэн нь ч эргэж ирсэн удаагүй. Одоо танайхны ээлж болоод байна гэж хэлжээ. Дахиад л бүгдээрээ яахаа ч шийдэж чадахгүй шуугилджээ. Энэ үед Ашик хүү урагш гарч ирээд:

	— Намайг элчээр явуулаач! гэжээ. 

	Урт цагаан сахалтай хүндэт хөгшчүүл эхлээд хүүд уурласнаа дараа нь түүнийг өхөөрдөн удтал хөхөрчээ. Гэтэл хамгийн урт цагаан сахалтай хөгшин:

	— Хүү минь чи, хар хаан юу шаардаж, ямар болзол тавьсныг дуулсан уу? гэжээ. 

	— Өвгөн ах аа! Би дуулсан. Би морь, тэмээгээр биш, харин ямаа унаад замаар ч биш, талаар ч биш, хэн ч яваагүй замын хажуу далангаар явж очно гэж итгэлтэйгээр хэлжээ. Жаал хүүгийн арга ухаан бүгдэд таалагджээ. 

	Тэгээд түүнд хамгийн хөгшин ямааг унаа болгон өгч, хаанд хамгийн том өндөр тэмээг бэлэг болгон илгээжээ. Ингээд хүү замд гарчээ. Ямаа унасан хүүг хар хаан үзэнгүүтээ уур хилэн нь дүрэлзэн бадарч:

	— Өөдгүй жаал чи миний нүдэнд харагдахыг яаж зүрхлэв? гэж хашхирчээ Түүний дуунаас орчны бүх хүн ухаан алдан сандарчээ. Харин Ашик тун тайвнаар, 

	— Дээд эзэн минь, би таны хүслийг биелүүллээ. Би морь, тэмээгээр биш, бас явганаар ч биш ямаа унаж, замаар биш, талаар биш, хэзээ ч, хэн ч яваагүй замын хажуугийн далангаар явж тан дээр хүрч ирлээ гэжээ. Гэтэл хар хаан:

	— Ээ, өөдгүй жаал минь танай хот айлд чамаас өөр том, элч болгон явуулах хүн олдсонгүй юу?! гэж улам чанга хашхирчээ. 

	— Дээд эзэн минь та хэрэв хамгийн томтой нь яръя гэж байгаа бол энэ тэмээтэй ярь л даа. Тэр манайханд хамгийн том нь юм гэжээ. Хар хаан улам ч уурлан дошгирч:

	— Ээ өөдгүй жаал минь, танайханд чамаас илүү хүндтэй хүн олдсонгүй юу?! гэжээ. 

	— Дээд эзэн минь, хэрэв та хөгшинтэй нь ярья гэж байгаа бол энэ сахалт ямаатай ярь л даа. Тэр манайханд хамгийн настай нь юм гэжээ. Энэ үед Хар хаан:

	— Хэрэв чи тийм их зоригтой, авхаалж самбаатай юм бол сар мандахаас өмнө зуун жороо хар морь, зуун хурдан тэмээ, зуун амьд булга, зуун хоргой дээл бас бүрэн тавилга хэрэглэл бүхий зуун ханатай өргөө цагаан гэр өөрийн өмнөөс золиос болгон над авчирч өгвөл танайханд ч муу юм хийхгүй, чамайг суллаж явуулна. Тэр болтол үүнийг газар доорх харанхуй шоронд хорь! Хэрэв тэр төлөөсийг өгч чадахгүй бол үүр цаймагц түүний толгойг аваад дуулгаваргүй тэр хот айлынхныг нь бүр мөсөн устга! гэж тохуутайгаар хэлжээ. Ингээд хүүг газар доорх шоронгийн хамгийн гүн нүхэнд хийгээд хааны эр чадалтай залуусыг урт хурц жад бариулан харуулаар тавьжээ. Тэр шоронгоос гарах ямар ч аргагүй байжээ. 

	Ашик удтал сууж, бүх бие даарч бээрчээ. Тэр өөрийн гунигт хувь заяаг гомдоллох гэтэл гэнэт мэлхийн бэлэглэсэн жижиг чулуу санаанд нь оржээ. Тэгээд чулууг өврөөсөө гаргаж атгаад, 

	— Чулуу минь, чулуу минь над тусал! Зуун жороо хар морь, зуун хурдан тэмээ, зуун амьд булга, зуун хоргой дээл бас бүрэн тавилга хэрэглэл бүхий зуун ханатай өргөө цагаан гэр хар санаат Хар хаанд төлөөс болгон өгч над туслаач! гэж чулуугаараа газар цохижээ. Ашик энэ үгийг дөнгөж хэлтэл чулуу нь жижиг хэсгүүд болон бутарчээ. Тэрхэн агшинд чулуу байсан яг тэр газарт уртын урт гэзэгтэй, улаа бутарсан хацартай, сувд мэт гялалзсан дун цагаан шүдтэй ер бишийн гоо үзэсгэлэнт сайхан хүүхэн гарч иржээ. 

	— Сайн санаат хүү минь, битгий сандар. Хар хаан хүссэн төлөөсөө хүлээж авах болно. Зөвхөн түүний уур омгоос л болгоомжлоорой. Чамд энэ сам, зүү, толь өгье. Үүнийг авч хадгал. Энэ зүйлс чамд гай зовлон тохиолдсон цагт чинь тусална гэж ер бишийн сайхан хүүхэн хэлээд урт сайхан гэзгээ даллан, энхрий дотно инээмсэглэн, сувдан цагаан шүдээ яралзуулаад үзэгдэхгүй болжээ. 

	Сар гарч амжаагүй байтал зуун жороо хар морь, зуун хурдан тэмээ, зуун амьд булга, зуун хоргой дээл, зуун гэрийг зуун залуу авчирч яваа ер бишийн жингийн цуваа хар хааны ордон руу цувж байгааг зарц нар сонсжээ. Хааны өндөр ордны дэргэд түүнээс өндөр зуун ханатай бүрэн тавилга хэрэглэл бүхий өргөө цагаан гэр босож гэнэ. Хар хаан ийм их хөрөнгө баялагт учиргүй баярласан боловч түүнийгээ мэдэгдэхгүйг хичээжээ. Жаал хүүг шоронгоос суллан гаргах хэрэгтэй боллоо. Гэвч түүний газар доорх шоронгоос хэн ч амьд гарч байгаагүй учир Хар хаан хүүг суллахыг дургүйцжээ. Гэвч хаан, өөрийн үгээ буцахаас зовсон учир жаал хүүг нааш нь авчир! гэж тушаажээ. 

	Хаан: 

	— Чи энд үлдэж над үйлчилбэл би чамайг суллан тавья. Би чамайг туслагч сайдаар томилно гэжээ. 

	— Үгүй ээ, Хар хаан. Би таны бузар хар хэрэгтэй зууралдаж танд тусалж чадахгүй шүү! Хэрэв та өөрийн хаан үгэнд үнэнч байдаг юм бол намайг суллаж, манайханд халдаж довтлох ёсгүй гэж зоримгоор хариулжээ. Нүд нь цусаар дүүрч улаанаар эргэлдсэн хааны урдаас өөр хэн ч ийм үг хэлж зүрхэлдэггүй байлаа. 

	— Сайн байна. Би өөрийн хаан үгэнд хүрье! Чи зайлж болно гэж эгдүүтэйгээр хэлжээ. 

	Ашикийг ордноос дөнгөж гармагц нь Хар хаан, өөрийн зарц нарт жаал хүүгийн хойноос яаралтай хөөж өөдгүй түүнийг хурц жадаар сүлбэж устга! гэсэн дохио өгчээ. Хааны зарлигийг биелүүлэхээр зарц нар нь ухасхийн довтолгож гэнэ. 

	Ашик тэр дороо сүргээр адуу давхиж байгаа мэт их төвөргөөн сонсжээ. Жаал хүү эргэж хараад хааны зарц нар хурц жад өмнөө бариад айсуй байгааг үзжээ. 

	Хар хаан, түүний хойноос эднийг хөөлгөжээ гэдгийг Ашик мэджээ. Түүнийг ийнхүү гай гамшиг нөмрөн иржээ.

	Ашик нөгөөх ер бишийн сайхан хүүхний бэлэглэсэн самыг өврөөсөө гаргаж ирээд морьтой хүмүүсийн доогуур шиджээ. Тэр дорхноо, тэнд нэвтэрч гаршгүй балар ой ургаж гэнэ. 

	Морьтой хүмүүс түүнийг нэвтэрч чадахгүй яг зогсжээ. Харин жаал хүү ойн нөгөө талд нь үлджээ. Хааны зарц нар тэр доороо дэмий эргэлдэж байснаа ар тийшээ буцахаар шийджээ. Хааныд буцаж очоод түүний өмнө өвдгөнд сөхрөн мөргөж:

	— Дээд эзэн минь, биднийг өршөөж хайрла. Бид тэр өөдгүй жаалыг гүйцсэнгүй. Бидний замд нэвтэрч болшгүй их ой бий болчихлоо гэжээ. Хар хаан өөрийн зарц нарыг өчүүхэн ч өрөвдсөнгүй бүгдийг цаазлахыг тушаажээ. Тэгээд тэр, өөрийн хамгийн итгэлтэй үнэнч цагдаа нарыг дуудаж:

	— Өөдгүй жаалын хойноос хөөж гүйцээд хурц жадаар жадлан тонилго! гэж тушаажээ. Хааны тушаалыг биелүүлэхээр цагдаа нар нь довтолгон давхижээ. Ашик удалгүй сүрэг адуу давхиж байгаа мэт төвөргөөн сонсжээ. Хүү эргэж хараад хааны цагдаа нар өшөө хурц жад барин явааг үзжээ. Дахиад л түүнийг гай гамшиг нөмрөн иржээ. Ашик, нөгөөх ер бишийн сайхан хүүхний түүнд бэлэглэсэн ган зүүгээ гаргаж ирээд морьтой хүмүүсийн хөл доогуур түүнийгээ шиджээ. Агшин зуур тэр газарт үүлнээс ч өндөр уул бий болжээ. Морьтой хүмүүс уулын нэг талд нь, харин жаал хүү уулын нөгөө талд нь зогсож байжээ. Тэгэхээр түүнийг гүйцэх аргагүй болжээ. Цагдаа нар тэндээ дэмий холхиж байснаа буцаад давхицгаажээ. Хаанд эргэж ирээд хөлд нь сөхрөн мөргөн:

	— Дээд эзэн минь, биднийг битгий цаазлаач. Өөдгүй тэр жаалыг бид гүйцсэнгүй. Бидний замыг өндөр уул хаачихлаа гэжээ. Хар хаан цагдаа нараа өрөвдсөнгүй, бүгдийг цаазлахыг тушаажээ. Хаан уурлахын ихээр уурлаж жаал хүүгийн хойноос өөрөө явж, түүнийг гэсгээн цээрлүүлэхээр шийджээ. 

	— Миний жигүүрт хүлгийг эмээллэ! гэж Хар хаан тушаажээ. Түүнд гоё сайхан хүлэг морийг эмээллэн авчрахад түүнд мордож хуй салхинаас илүүгээр хурдлан оджээ. 

	Гэтэл замд нь нэвтэрч болшгүй балар ой тааралджээ. Хар хаан жолоогоо татахад жигүүрт хүлэг нь улам, улам өндөрлөсөөр ойн дээгүүр нисэж өнгөрчээ. 

	Хар хаан цааш хурдлан давхиж гэнэ. Замд нь асар өндөр уул тааралджээ. Дахиад л мориныхоо жолоог татахад жигүүрт хүлэг нь улам, улам өндөрлөн хөөрч уулын дээгүүр нисэж өнгөрчээ. Хар хаан цааш хурдлан давхисаар жаал хүүг бараг л гүйцэн иржээ. Энэ үед Ашик нөгөө ер бишийн сайхан хүүхний бэлэглэсэн толийг Хар хааны хөл доор шиджээ. Тэр доороо маш гүн, өргөн нуур болон тогтжээ. 

	Хар хаан жигүүрт хүлгээрээ нуурын дээгүүр нисэж өнгөрнө гэж бодоод байдаг чадлаараа жолоог нь татжээ. 

	Жигүүрт хүлэг нь дахиад л өндөрт хөөрчээ. Гэвч нөгөө эрэгт нь хүртэл нисэж чадалгүй нуурын дээр унажээ. 

	Хар хаан эмээлээсээ мултран унажээ. Тэр усанд сэлж чаддаггүй учир усан дээр тогтож чадалгүй тийчгэнэсээр ёроолд нь хүрчээ. Хар хаан ийнхүү живж гэнэ. 

	Харин жигүүрт хүлэг нь нөгөө эрэгт нь хөвсөөр гарчээ. Ашик моринд үсрэн мордож агшин зуур харьжээ. Жаалхүүг хот айлынхан нь хор муу санаат хааныг ялан дийлсэнд нь баярлаж хүндэтгэн угтжээ. Ашикийг Аксакал гэж нэрлэх болжээ. 

	Тэр үеэс Киргиз түмэн өөрийн «Аксакал» гэдэг хүндэт нэрээр зөвхөн цагаан сахалт настан буурлыг төдийгүй өөрийн сайн үйлс эр зориг, ухаан бодлоор хүмүүст хүндлэгдсэн залуу хүмүүсийг ч нэрлэх болсон юм гэнэ. 


ЭРТЕ-БЕРГЕН БААТАР

	 

	(Яхад ардын үлгэр)

	 

	Өтгөн их ойн гүнд өвгөн, эмгэн хоёр амьдран суудаг байжээ. Тэр хоёр гачигдаж дутагдах юмгүй элбэг дэлбэг сайхан амьдардаг гэсэн ч өөрийн гэх үр хүүхэдгүй байжээ. 

	Тиймээс хоёр хөгшин ихэд уйтгарлан гуньдаг байж гэнэ. Гэтэл нэг удаа өвгөн ойд оржээ. Тэр ой дахь нэгэн хөгшин хус модны дотор сайхан санаат ид шидэт Ичитэ гэгч суудаг байжээ. Өвгөн, хус модны дэргэд очоод түүнийг түшин цохиж:

	— Сайхан санаат Ичитэ минь ээ! Бидэнд хүү хайрлаж, уйтгар гунигаас салгаж тусал! гэж гуйжээ. Гэнэт бүдүүн модны нь иш нээгдэж түүний дотроос сайхан санаат ид шидэт Ичитэ гарч ирээд!

	— Өвгөн минь би таныг өрөвдөж байна. Гурав хоногийн дараа энэ газраа хүрч ирээрэй. Таныг ирэхэд ойн цоорхойд хар өнгөтэй чулуу байх вий. Түүнийг аваад гэртээ хариарай. Тэгээд л цаашдаа юу болохыг үзээрэй гэж хэлээд үзэгдэхгүй алга болжээ. Өвгөн, хус модонд мэхийн мөргөөд гэртээ харьжээ. Ингээд гурав хоногийн дараа ойн цоорхойдоо ирээд урьд өмнө тэнд, хэзээ ч байгаагүй хар чулуу ногоон дээр, хэвтэж байхыг үзжээ. Өвгөн, хөршийнхнөө гуйж, тэд хамжин хар чулууг өвгөнийд авчирчээ. 

	Гэтэл шөнө нь гэнэт тас няс гэсэн чимээ гарчээ. Өвгөнийг харахад хар чулуу нь дундуураа хагараад дотроос нь алтан үстэй, мөнгөн биетэй хөөрхөн хүү гарч байжээ. Хоёр хөгшин учиргүй баярлаж хүүдээ Эрте-Берген гэж нэр өгсөн гэнэ. Тэр хүү өдрөөр биш, харин цаг цагаар том болжээ. Тэр хавьд энэ хүүгээс илүү ухаан, хүч чадалтай хүнгүй байжээ. Тэр өсөж том болоод нэг удаа ойд очиж хөгшин хус модны өмнө очоод:

	— Сайхан санаат Ичитэ минь ээ! Би хорвоо дэлхийгээр хэрэн хэсэхийг хүсэж байна. Тэгэхээр өндөр уул, өтгөн ойг дүүлэн харайх эрэмгий сайн хүлэг өгч хайрла! гэжээ. Хус модноос ид шидэт Ичитэ гар ирээд, 

	— Баатар минь чи, алтан эрэгт сүүн нуур луу явж оч. Тэнд чамайг хүлэг морь чинь хүлээж байгаа гэжээ. 

	Эрте-Берген ид шидэт Ичитэ-д баярласнаа илэрхийлж мэхийн хүндлээд сүүн нуур луу очжээ. 

	Тэнд алтан дэлтэй цас цагаан морь аль хэдийн түүнийг хүлээн дүүхэлзэж байжээ. Хүү моринд ухасхийн мордож, эцэг, эхтэйгээ салах ёс гүйцэтгээд хорвоо дэлхийг хэрэн бэдрэхээр гарчээ. Тэр олон ч газраар явж, их ч юм үзжээ. Тэгээд нэг удаа илбэдэгдсэн их ойд орчихжээ. Тэр ойн мод, бут нь цөм төмөр болон ургасан өнгөт нар зөвхөн нэг талыг нь л гэрэлтүүлдэг юм гэнэ. 

	Тэр ойн цоорхойгоор ганц эвэртэй сүрэг мал бэлчиж, ган төмөр голын эргээр өндөр үнсэн саарал хадан хясаа хүрээлсэн байжээ. Эрте-Берген нэг хадан хясаа өөд авирч гараад гүн ангал байхыг харжээ. Тэр гүн ангалын ёроолд нэг сайхан хүүхэн уй гашуутай сууж:

	— Араатан, жигүүртэн хүртэл дураараа амьдарч аюулт чоно ч гэсэн тааваараа гүйж байхад би хар санаат мангасын эрхэнд автаад долоон жил тамлагдан сууж байна гэж гашуудан уйлж байжээ. 

	— Чи хаа газрын хэн гэдэг хүүхэн вэ? гэж баатар эр, хашхиран асуужээ. Тэгтэл хүүхэн, 

	— Намайг Ирюнь гэдэг. Хар санаат мангас Бекердень намайг төрөлх гэрээс минь хулгайлж авчирсан юм. Энэ эргэн тойрны хадан хясаанд түүнд олзлогдсон бүх хүмүүс тамлагдан зовж байгаа юм. Баатар эр минь, чи ч гэсэн болгоомжлох хэрэгтэй. Одоо хар санаат мангас Бекердень ан гөрөөнөөс буцаж ирэх боллоо. Тэгэхээр чамд ч гай тохиолдож мэднэ гэжээ. 

	— Түүний эрх мэдэлд чамайг ингэж суулгаж байхыг би хүсэхгүй. Иймээс би түүнтэй нэгийгээ үзнэ гэж Эрте-Берген хариулжээ. 

	Энэ үгийг дөнгөж хэлж дуустал ган төмөр, ой шуугьж, моддын цаанаас дөрвөлжин толгойтой нүүртээ ганц нүдтэй төмөр хуяг, дуулга өмсөж, ган төмөр морь унасан хар санаат мангас Бекердень гарч иржээ. 

	Бекердень, баатар эрийг хараад хүр хүр хүрчигнэн дуугарч:

	— Чи ер нь хэн гэгч байна вэ? гэж хүр хүр хүрчигнэжээ. 

	— Би бол чиний толгойг авахаар ирсэн хүн! гэж Эрте-Берген аймшиггүйгээр хашхиран түүнтэй тулалдахад бэлтгэв. Бекердень улам чанга хүрчигнэн дуугарч зоригт залуу руу ухасхийн дайрч аймшигт тулалдаан эхэлжээ. Тэнгэр огторгуй харанхуйлж, хуй салхи улин гиншиж ган төмөр модод хүртэл айн чичирхийлж газарт наалдан байжээ. 

	Тэр хоёр есөн жил тулалджээ. 

	Сүүлдээ Бекердень эцэж ядраад:

	— Газар дээр бид тэмцэлдэж тулалдаад хэн хэнийгээ дийлэхгүй юм байна гэжээ. Тэгээд тэр хоёр галт тэнгис рүү очжээ. Эрте-Берген алтан загас, харин Бекердень ган загас болон хувираад дахиад л тулалджээ. Галт тэнгис давлагаалж их дуу чимээ гарч тэнгэрт галт очнууд үсрэн багана болон босжээ. 

	Тэр хоёр дахиад л ийнхүү есөн жил тэмцэлджээ. 

	Бекердень бас эцэж ядрахдаа: 

	— Бид хоёрын тулалдаан тэнгис дээр бас л төгсөхгүй нь! Тэнгэр дээр л гарч үзэлцье гэжээ. Эрте-Берген энэ үгийг сонсоод инээд нь хүрч нэг эргэнгүүтээ алтан шонхор шувуу болж Бекердень ган төмөр элээ болон хувирчээ. Ингээд дэлхийгээс хөөрөн тэнгэрт гараад ахиад тулалцаж эхэлжээ. Дахиад л дээр доороо орон есөн жил тэмцэлджээ. Эцэс сүүлдээ алтан шонхор нь элээний цээж рүү хошуугаараа дэлстэл элээ гүн ангал руу үхэтхийн унажээ. Энэ үед шонхор шувуу залуу баатар биедээ эргэж оржээ. Алтан дэлтэй шидэт хүлэг нь түүн рүү давхин ирэхэд баатар эр мориндоо мордож илбэдэгдсэн ой руу харайлган одов. 

	— Ядарч туйлдсан хүмүүс минь та нар чөлөөтэй боллоо. Энэ дэлхий дээр хар санаат мангас Бекердень үүнээс хойш байхгүй болсон! гээд ташуураараа үнсэн саарал хадан хясааг цохиж дэлсжээ. 

	Хадан хясаа хагаран нээгдэж, Хар санаат Бекерденьд олзлогдсон хүмүүс хясаанаас гарцгаажээ. Тэд баатарт баяр талархал илэрхийлж баярын нулимс унагажээ. 

	Баатар сүүлчийн хадан хясааг цохиж дэлстэл сайхан хүүхэн Ирюнь гарч түүн рүү иржээ. 

	— Чи надтай манайд очих уу? гэж Эрте-Берген, хүүхнээс асуужээ. Хүүхэн хамт явахыг зөвшөөрчээ. Баатар эр хүүхнийг мориндоо унуулан ган төмөр ойг гатлан гэртээ харьжээ. 

	Хайрт хүүгээ эргэж ирэхэд эмгэн өвгөн хоёр ихэд баярлажээ. Хоол, зоог бэлтгэж, хол ойрын зочин гийчнээ урьж Эрте-Берген баатар сайхан хүүхэн Ирюнь хоёрын хурим найрыг хийж амар сайхан жаргажээ.

	 


АЛТАН ГАР

	 

	(Башкир ардын үлгэр)

	 

	Эрт урьдын цагт нэгэн баян хүн байжээ. Тэр баян хачин их хөөрхөн нэг охинтой юм гэнэ ээ. Түүнийг гэрээсээ гарахад нь оч шиг хоёр нүд, час улаан хацрынх нь өнгөнд тэнгэрийн од сарны гэрэл дарагддаг. Түүний уянга сайхан дуунд нь уулын горхины шуугиан дарагддаг тийм хөөрхөн хүүхэн байж л дээ! Тэр охиндоо аав нь хязгааргүй хайртай, юу хэлсэн бүхнийг нь заавал биелүүлдэг байжээ. Аав нь нэг өдөр, охин минь чи одоо нөхөрт гарах цаг боллоо. Ямар нөхөртэй больё гэж боддог вэ? гэж асуужээ. Охин нь тэгтэл:

	— Би энэ ертөнц дээр хамгийн ядуу боловч хамгийн баян хүний гэргий болно гэжээ. Өвгөн баян толгой сэгсрээд:

	— Охин минь! Чи над ёстой хэцүү үүрэг ноогдууллаа даа! Би энэ ертөнц дээр хамгийн ядуу мөртөө хамгийн баян тийм хүргэнийг хаанаас олох билээ дээ! гэлээ. Тэгээд өвгөн баян:

	— Би хөөрхөн охиноо энэ ертөнц дээр хамгийн ядуу мөртөө хамгийн баянаа үзүүлсэн хүнд гэргий болгож өгнө гэж зар тараажээ. Ингээд хүргэн болохыг хүссэн хүмүүс баяныд цугларч ирэх болзоот өдөр болжээ. Баяны зарц нар охиныг хувцаслаж, гоёж гоодож эхэлжээ. Нэг нь хархан гэзгийг нь сүлжиж, сувдан даруулга зүүж, нөгөө нь хоргой торгон дээл өмсүүлж, бас зарим нь хүзүүнд нь үнэт чулуун чимэг зүүж, арван цагаан хуруунд нь алт мөнгөн бөгж хийж гоёулжээ. 

	Ингээд хүргэн болохыг хүссэн залуус тал бүрээсээ цуглажээ. Нэг нь зүс нийлсэн зуун тэмээнд өндөр их үнэтэй бараа таваар боодол боодлоор ачиж ирсэн байж гэнэ. Нөгөө нь хуяг дуулганаас эхлээд бүрэн зэмсэгтэй мянга мянган цэргүүдтэй жанжид байжээ. Гурав дахь нь авдар хайрцгаар алмаас, сувд, бадмаараг ачиж ирээд ийм үнэт зүйл хаана ч байхгүй гэж гайхуулан байлаа. Энэ үед өвгөн баян охин дээрээ ирээд:

	— Чамд хань нөхөр болох хүмүүс чинь цугларчхаад хүлээгээд байна. Чи гарч харах бэлэн болж байна уу? гэж асуужээ. Охин 

	— Би бэлэн боллоо! гээд гоёл чимэглэл нь нар сар мэт солонгорсон хүүхэн, нөхөр болох хүнээ сонгож авахаар гэрээсээ гарчээ. 

	Хүргэн болохыг хүссэн залуус нь өвгөн болоод охинтой бөхөлзөж, нахилзан мэндэлцгээж гэнэ. Өвгөн баян, хоргой торгоор бүрсэн түшлэгтэй зөөлөн сандал дээр охинтойгоо зэрэгцэн суугаад, 

	— Миний охин бол энэ дэлхий дээр хамгийн ядуу бөгөөд хамгийн баян хүнтэй суух хүсэлтэй юм. Тэгэхээр та бүхэн өөрсдийнхөө тухай одоо танилцуулна уу? гэж гэнэ ээ. 

	Өмсөж зүүсэн нь хараажаар баян чинээлэг хэдэн хүн өмнө нь иржээ. Тэдний араас зарц нар нь боодол, боодлоор хоргой торго, сав суулга ачсан тэмээнүүд хөтөлж иржээ. Ингээд тэд, — Сайхан хүүхэн минь! Бид чамайг гэргийгээ болгож авахыг хүсэж байна. Биднээс хэнийг маань хань нөхрөө болгон сонгож авахаа хэлнэ үү гэж бөхөлзжээ. 

	— Та нар цөмөөрөө тийм их баян юм уу? гэж охин асуужээ. 

	— Тийм ээ, сайхан хүүхэн минь бид баячууд шүү! гэж хариулжээ. 

	— За баян нь баян л байж. Тэгвэл яагаад энэ дэлхий дээр хамгийн ядуу хүмүүс гэж өөрийгөө бодож байна? гэж асуулаа. 

	— Энэ дэлхийн хамгийн гоё хүүхэн чиний үнэнч зүрх, өгөөмөр эелдэг гар бидэнд дутаж байгаа болохоор бид хамгийн ядуу байхгүй юу гэж хариулжээ. 

	— Энэ бол миний хүсэж байгаа хүмүүс биш байна. Иймээс би, та нарын хэнтэй ч суухгүй гэж хүүхэн хэлжээ. 

	Гэтэл өмнө нь цэргийн олон алдарт жанжин иржээ. Түүний араас нь олон зуун цэргүүд нь шахцалдан гарч иржээ. 

	— Бид бол нэг их баян хүмүүс биш! Гэлээ ч цэргүүдийнхээ хүчээр харийн газар нутаг довтлон эзэлж аваад хамгийн баян хүмүүс болж болно гэлээ. Энэ үгийг сонсоод хүүхэн:

	— Та нар цэрэггүй бол өөрсдөө юу хийж чадах вэ? гэж асуулаа. 

	— Манай цэргүүд байхгүй бол бид юу ч хийж чадахгүй л дээ! гэж жанжид хариуллаа. 

	— Тэгвэл та нар миний гэргий болохыг хүсэж байгаа эрчүүл биш юм байна гэж хүүхэн хэлжээ. 

	Дараа нь гартаа авдар хайрцгаар дүүрэн үнэт эрдэнэс барьсан залуучууд өмнө нь гарч иржээ. Тэгээд тэд:

	— Сайхан хүүхэн минь! Энэ хайрцаг дотор тоо томшгүй эрдэнэсийн зүйл байгаа юм. Гэвч бид үүнийгээ чамд харамгүй өгнө. Тэгээд бид энэ дэлхий дээр хамгийн ядуу хүн болно гэжээ. 

	— Тэгвэл та нар эхлээд баян байж байгаад дараа нь ядуурч байна. Би бол ийм хүнийг хүссэн юм биш! Та нарын үнэт эрдэнэ, эд агуурс ч над хэрэггүй гэж хүүхэн хэлжээ. 

	Гэтэл гэнэт хуучин муу дээлтэй боловч сайхан залуу гарч иржээ. Залуу охины өмнө очиж мэхийн хүндэлжээ. Тэгтэл баян өвгөн:

	— Чи миний охинд санаатай байгаа юм уу даа. Чамайг хараажаар ядуу хоосон хүн болохыг чинь бид харж байна. Чиний баян баялаг чинь хаана байгаа юм бэ? гэж тохуурхан хөхөрчээ. 

	— Миний хөрөнгө, баялаг бол үргэлж өөртөө явдаг юм гэж залуу хөгжилтэй инээгээд халааснаасаа утас зүү, алх бахь, мөн богцноосоо тогоо шанага гаргаж иржээ. Тэгээд би бол оёдолчин хүн! Ямар л бол ямар дээл хувцас оёж чадна. Би мөн дархан хүн! Таны адуун сүрэгт чинь тах хийж болно. Мөн тогооч хүн байгаа юм. Энэ дэлхийн ямар ч хаан захирагч идээгүй хоол, унд хийж чадна гэжээ. 

	Би тэмээ хөсөг, тийм их бараа таваар үй түмэн цэрэггүйгээр энэ бүх хүмүүсээс илүү баянаа ажиллаад л харуулж болно. Миний хөрөнгө баялаг бол үргэлж өөрийн минь гарт явдаг юм гэж залуу хэлжээ. 

	— Ёстой жинхэнэ хань нөхөр минь одоо л ирлээ! Энэ бол ёстой алтан гартай хүн байна гэж хүүхэн дуу алджээ. Ингээд баяны охин алтан гартай энэ залуугийн гэргий болж гэнэ ээ. 


ЗОЛ ЖАРГАЛ

	 

	(Болгар ардын үлгэр)

	 

	Баян чинээлэг ах, дүү хоёр байж гэнэ. Нэг өдөр дүү нь ахдаа:

	— Хөрөнгө мөнгөн дээр л бүх юм тогтож байна. Хөрөнгө мөнгөгүйгээр зол жаргал байж болохгүй гэж ярьжээ. Гэтэл ах нь 

	— Тийм биш ээ, зол жаргал л хөрөнгө мөнгийг авчирдаг юм гэж эсрэг хариулжээ. 

	— Тийм биш ээ, чи над мөнгө өг, мөнгө л өг! Тэр цагт зол жаргал өөрөө ирнэ гэжээ. 

	— Энэ худал шүү. Зол жаргалгүйгээр мөнгө олдохгүй шүү гэлээ. Ах, дүү хоёр ийнхүү маргажээ. Сүүлдээ хэнийх нь зөв болохыг мэдэхээр шийджээ. Ингээд баахан мөнгө аваад замд гарч явж явж нэгэн тосгонд иржээ. Энд хамгийн ядуу тариачин хэн юм бэ? гэдгийг асуун сураглаж олоод түүнд тавин алтан зоос өгөөд, 

	— Энэ мөнгийг аваад зол жаргалыг худалдан аваарай гэжээ. Тэр чамайг сайн сайхан бүхэнд сургаж өгнө гэж гэнэ. Ядуу тариачин баярлаж гэртээ харихаар явжээ. Гэтэл нэг шар үстэй эмэгтэй урдаас нь угтан явж байхыг үзжээ. Тэр, 

	— Чи хаана хүрэх нь вэ? гэж асуужээ. 

	— Би зол жаргал худалдаж авахаар тавин алтан зоос аваад явж байна гэжээ. 

	— Зол жаргалыг алт мөнгөөр худалдаж авдаггүй юм. Харин тэр мөнгөөрөө өөрийнхөө хүүхдүүдэд ямар нэгэн юм худалдаж авсан нь илүү дээ. Үлдсэнийг нь малгай доороо нуучих гэж эмэгтэй хэлжээ. 

	Ядуу эр хоолондоо жаахан мах аваад үлдсэнийг нь малгай дотроо нуужээ. Ингээд ядуу эр өөрийн замаар явж байжээ. Гэтэл хаанаас ч юм бэ нэг хар хэрээ гарч ирээд толгой дээгүүр нь эргэлдэн гуаг, гуаг гэж гуаглан нисжээ.

	Хар хэрээ гэнэт шумбан бууж ирээд толгой дээрээс нь малгайг нь шүүрэн аваад нисэж оджээ. Тэр үеэс хойш нэлээд хугацаа өнгөрсний дараа ах, дүү баян өөрсдийнхөө өгсөн мөнгөөр ядуу эр юу хийж байгааг мэдэхээр энэ тосгонд иржээ. 

	Ядуу эр: «Нэг хэрээ хүрч ирээд мөнгийг нь малгайтай нь хамт шүүрээд явчихсан» гэдгийг тэдэнд хэлжээ. Ах дүү хоёр түүнд зуун алтан зоос өгөөд:

	— Энэ мөнгийг аваад зол жаргалыг худалдан аваарай! гэж хэлжээ. Ядуу эр мөнгийг аваад гэр лүүгээ явжээ. Дахиад шар үстэй эмэгтэй замд нь угтан уулзаж гэнэ

	— Чи гартаа юу атгаж яваа юм бэ? гэжээ. 

	— Алтан зоос гэж хариулжээ. 

	— Чи алтан зоосоор яах нь вэ?

	— Үүнийг зол жаргал худалдаж аваарай гэж хүмүүс өгсөн юм гэж гэнэ. 

	— Ээ чи яасан тэнэг хүн бэ? Зол жаргалыг алт мөнгөөр худалдаж авдаггүй гэдгийг чи мэддэггүй юм уу? Энэ мөнгөө гэртээ нууж хадгал гэжээ. Харин би зол жаргалыг яаж олохыг дараа чамд зааж өгье гэжээ. 

	Ядуу эр мөнгөө гэртээ аваачаад түүнийг вааран дотор нуужээ. Ядуу эр нэг өдөр зах оржээ. Энэ үед тэдний байшингийн нь дэргэдүүр нэгэн ганзаганы худалдаачин:

	— Алим, алим аваарай гэж хашхиран явжээ. 

	Түүнийг ядуу эрийн хүүхдүүд сонсоод ээжээсээ алим худалдан авч өгөөч! гэж гуйжээ. Ээж нь ваараа авч алимаас сольжээ. Ядуу эр гэртээ ирээд ваараа эрээд олсонгүй ээ. 

	— Гэргий минь ээ! Ваар хаана байна вэ? гэж асуужээ. 

	— Би худалдаачинд хүүхдүүддээ алимаас солиод өгчихсөн гэж гэнэ. 

	— Тэр худалдаачин хаана байна. 

	— Яваад өгсөөн. 

	Ядуу эр шүүрс алдан худалдаачныг эрэн «худалдаачин хаана байна?» гэж хайн гүйжээ. Тэр газарт шингэчихсэн мэт хаана ч байсангүй ээ. Баян ах, дүү хоёр дахиад л тэр тосгон руу иржээ. Ядуу эр тэдэнд мөнгө хэрхэн алга болсон тухай ярьжээ. Ах дүү хоёр түүнд хоёр сум гаргаж өгөөд, 

	— Нэгийг нь чамд, нөгөөг нь зол жаргалд өгч байгаа юм шүү гэж хэлжээ. Ядуу эр сумыг аваад замд гарчээ.

	Дахиад л шар үстэй эмэгтэй замд нь угтан уулзаад:

	— Чи гартаа юу авч явна вэ? гэж асуужээ. 

	— Сум

	— Чамд ямар хэрэгтэй юм бэ?

	— Үүнийг над хүн өгсөн юм. Тэгэхдээ нэгийг нь над, нөгөөг нь зол жаргалд өгсөн гэжээ. 

	— Сумаар зол жаргалыг олохгүй. Үхэл л авчирна. Тэгэхээр энэ тухай зүрхэлж бодохын ч хэрэггүй гэж эмэгтэй хэлжээ. Чи миний үгийг сонс. Би чамд зол жаргалыг яаж олохыг хэлж өгнө гэжээ. Дахиад зуун сум цутга. Урт тор нэх. Сумаа торондоо хадаад хамт ачаарай. Тороо далайд есөн өдөр шидээрэй. Арав дахь өдөр нь зол жаргалыг барих болно гэжээ. 

	Ядуу эр ажиллах хүн хөлсөлж бага биш мөнгө олжээ. Тэр мөнгөөрөө тугалга болон утас авчээ. Тугалгаараа сум цутгаж, утсаараа тор нэхжээ. Ингээд сумаа торондоо хийгээд далайн эрэг рүү явжээ. Есөн өдөр тороо шидсэн боловч юу ч тааралдсангүй гэнэ. Арав дахь өдрийнхөө орой хамгийн сүүлчийн удаа шиджээ. Тэгээд тороо татаж гаргасан нь алтан загас байхыг үзжээ. 

	Ядуу эр алтан загасаа гэргийдээ авчирч өгч гэнэ. Гэргий нь түүний гэдэс дотрыг нь арилгаж байгаад дотроос нь нэг чулуу олжээ. Тэр чулуу яг л нар мэт гэрэл цацран гялалзан байжээ. Ядуу эр түүнийг хартал зол жаргалыг хэрхэн олохыг зааж өгсөн шар үстэй эмэгтэй чулуун дундаас түүний нүүр лүү хараад:

	— Найз минь, чи надаас битгий айгаарай. Зол жаргал чиний гарт орох нь энэ! Намайг хаанд аваачиж өг! гэж хүний хэлээр ярьжээ. Ядуу эр гэрэл цацарсан үнэт чулууг хааны ордонд аваачиж:

	— Хаан эзэн минь, надаас үнэт чулуу аваарай. Би далайд есөн өдөр тороо шидсэн юм. Тэгээд арав дахь өдрөө алтан загас барилаа. Загасан дотроос энэ чулууг олсон юм гэж хэлжээ. Хаан чулууг аваад:

	— Чи үүнийхээ оронд юу авах хүсэлтэй байна гэж асуужээ. 

	— Хаан эзэн минь, юу ч хайрласан яах вэ гэжээ. Хаан:

	— Чамд есөн өдрийн хугацаа олгоё. Чи тэгээд есөн өдрийн дотор хэчнээн хэмжээний газар тойрон явж чадахаа үзээд тэр газар дээрээ хаан болоорой гэжээ. Ядуу эр хааны хэлсэн ёсоор нь бүхнийг гүйцэтгэж тэндээ хаан болжээ. 

	Ах, дүү баян ядуу эрийн юу хийж, ямар байгааг мэдэхээр дахиад иржээ. Ингээд шинэ хааны ордон руу очжээ. 

	Хаан түүнийг цонхоороо хараад зочлон орохыг урьж дуудуулжээ. Ах, дүү хоёр ядуу эрийн хаан болсныг мэдээд гөлрөн гайхжээ. Ядуу эр:

	— Миний хаан болсныг та нар юунд ингэж гайхаад байгаа юм бэ? гэж инээмсэглэн өгүүлжээ. Энэ бол миний зол жаргал юм гэжээ. 

	— Чи энэ зол жаргалыг яаж худалдан авав аа? Бидний өгсөн мөнгөөр авав уу? гэж дүү баян нь асуужээ. 

	— Үгүй ээ, би зол жаргалыг өөрийнхөө хөдөлмөрөөр олж авсан юм гэж залуу хаан баяртай хариулжээ. 

	
НАРНЫ ДҮҮ БА УУТНЫ АХ

	 

	(Болгар ардын үлгэр)

	 

	Нэгэн эзэн вандуй тээрэмдэх зарц хөлслөн авч ажиллуулжээ. Тэр зарц нар жаргатал ажиллаж түүнийхээ хөлсөнд уут вандуй авахаар хэлэлцэн тохирсон юм гэнэ. Тэгээд нар жаргатал ажиллаад явах гэтэл эзэн цааш ажиллахыг шаарджээ. Тэгэхээр нь зарц:

	— Та бид хоёр нар жаргатал ажиллахаар тохиролцсон шүү дээ. Гэтэл одоо тэнгэрт сар гарчхаад байна гэж хэлжээ.

	— Энэ чинь нарны дүү нь байхгүй юу! гэж эзэн хээвнэг хариулж гэнэ. Зарц ч олон үг хэлсэнгүй, сар шингэтэл ажиллажээ. Өглөө болоход эзэн зарцын уутанд вандуй хийж өгчээ. Гэтэл зарц уутныхаа хажууд нэг том шуудай авчраад тавьчихжээ.

	— Энэ чинь юу юм бэ? Нэг уут вандуй өгнө гэж тохиролцсон шүү дээ! гэж гэнэ. Энэ бол наад уутны чинь ах нь байхгүй юу! гэж зарц дав ч үгүй хариулжээ. Эзэн аргагүй шуудайг дүүргэж өгөх болсон ажээ.


ШИДЭТ ШУВУУХАЙ

	 

	(Чех үлгэр)

	 

	Эрт урьд цагт ноён, хатан хоёр аж төрөн амьдарч байжээ. Тэд өөрсдийгөө бүхнээс ухаантай гэж тооцдог байсан гэнэ. Яагаад гэвэл тэд ууж, идэхийг хэнээр ч заалгадаггүй бас ажил төрөлд ч өөрсдийгөө сайн гэж боддог байжээ.

	Гэвч зарц нар нь өглөөнөөс орой хүртэл борви бохис хийлгүй, бүх ажлыг нь хийж амжуулдаг байлаа. Ноён, хатан хоёр зарц нарыгаа ер зүгээр суулгадаггүй цаг үргэлж л ажил хийлгэдэг байжээ.

	Тэгээд бас 

	— Бид хоёр хот, хөдөөгийн амьдралыг та нараас илүү сайн мэднэ, бүхнийг чадна гэж үргэлж үглэдэг байжээ.

	Нэг удаа ноён тариачин эрээс: 

	— Надыг яагаад ноён гэж чи бодож байна? Яагаад гэвэл би нарийн ухаантай, бүхнийг мэдэж, бүхнийг ойлгож байна. Чамтай огт адилгүй. Чи бол миний тушаалыг л биелүүлэх үүрэгтэй. Өөр юу ч чадахгүй гэжээ. Тэгэхэд нь зарц:

	— Юу ч гэх юм билээ дээ. Дээдэс минь! Тийм ч байж магадгүй. Гэхдээ өөр ч байж болох л доо гэсэнд Ноён үл тоомсорлон инээж:

	— Үгүй мөн, их санаа яа! Хатан бид хоёр зөвхөн та нарыг төдийгүй далайн тэртээх жигүүртэн шувуудыг ч захирч байна. Түүгээр ч барахгүй бид тэднийг дуулж сургах авьяастай улс гэж гэнэ. Харин ноён, хатан хоёр шувууны дуу сонсох их дуртай байжээ. Ямар ч шувуухай шулганан жиргэсэн ч түүнийг өглөөнөөс орой болтол сонсож суухаасаа буцдаггүй байсан гэнэ. Зарц ч үүнийг сайн мэддэг байлаа. Тэгээд ингэж хэлжээ.

	— Ноёнтон минь, надыг юу ч мэдэхгүй жирийн нэг тариачин гэж битгий бод л доо. Би бас шувууг ч дуулуулж чадна. Зөвхөн танай гэрт төмөр торонд хоригдож, тарчилж байгаа шувуухайг битгий хэл, агаарт дур зоргоороо нисэж яваа шувууг хүртэл дуулуулж чадна гэж өгүүлжээ.

	Үүнийг ноён сонсоод: 

	— Чи ёстой нэг биеэ тоосон амьтан юм даа! гэж учиргүй их дооглон инээж гэнэ. Тэгэхээр нь, 

	— Хэрвээ та тэгж бодож байгаа бол мөрийцье л дөө. Одоо хэдийгээр өвөл ч гэсэн миний шувуу яаж донгодон дуулахыг та сонсох болно гэв. Ноён:

	— Тэгье, тэгье. Би зөвшөөрч байна. Чиний шувуу бүр дор хаяад ганцхан хором ч болов дуугараг. Тэгвэл би чамд алтан зоос, амралтын нэг өдрөөр шагнана. Дураараа цэнгэ л дээ! Хэрэв чиний шувуу дуугардаггүй л юм бол би чамайг гэрийнхээ дэргэд сайн санаат бүх хүмүүсийн нүдний өмнө нэвширтэл чинь банзадна гэлээ. Тариачин эр ч зөвшөөрчээ. Харин ноён: «Усны шувууд аль хэдийнээ өмнө зүг нисчихсэн. Ганц болж байна даа» хэмээн дотроо ихэд баярлажээ. Зарц хэлсэн үгнээсээ буцсангүй. Бодлоо, ноёнтон минь! Харин та маргааш өглөө, нар мандахын үест сэрж, чагнаарай. Миний шувуу таны далайн цаадах үзэсгэлэнт жигүүртнээс чинь илүү сайхан дуулдгийг ноёны сонор чих лавтайяа сонсоно биз дээ гэж гэнэ. 

	— Тэгье, тэгье. Харин чи одоо гэртээ харьж шувуундаа дуугаа зааж өг гээд ноён зарцыг их л дооглонгуй гэдрэг буцаав. Тэгээд маргааш муу тариачныг үхтэл нь жанчиж өгье байз гэж тун их баяртай үлдэж гэнэ. Өглөө эрт, нар гарах үед ноён орон дотроо хөрвөж, толгойгоо өндийлгөн чагнажээ. Энэ чинь юу билээ? Шувуу донгодож байна уу даа. Үнэхээр сайхан, уянгалаг юм. Ноён өөрийнхөө чихэнд үл итгэн, бүр алмайрч хоцорчээ. Тэгээд дан цамцтайгаа орноосоо огло үсрэн босож, хатнаа сэрээхээр гүйж гэнэ. 

	— Босоорой, босоорой. Яасан сайхан дуутай шувуу вэ? Ийм дууг хэзээ ч сонсож байсангүй. Хатан минь, хурдхан шиг босоорой. Хэрвээ нисээд явчихвал тэр шувууг ахиад харах ч үгүй, сонсох ч үгүй шүү гэж хашхичин тэвдэж гэнэ. Шувуу ч гадаа донгодсоор байлаа. 

	Ноён, хатан хоёр хувцсаа ч өмсөлгүй, дан цамц дээрээ дээлээ нөмрөн санд мэнд гүйж гарчээ. Үүдэн дээрээ гараад харсан нь гэрийнх нь ойролцоох цэцэрлэг дотор түлээг нь шөнө зөөгөөд хураачихсан. Тэнд хоёр зарц мод хөрөөдөж байна гэнэ. 

	Эргэн тойрон цагаан цас цайрч нарны алтан туяа хорвоог гийгүүлж байв. Тариачин эрсийн хүчирхэг гарт ган хөрөө «жийг-жааг, жийг-жааг» гэж дуугарч байлаа. Ноён, хатан хоёр тэр чигээрээ үүдэн дээрээ гайхан гөлрөн зогсож гэнэ. 

	Харин зарц ажилдаа халууцаж, малгайгаа аван гарт байгаа хөрөө нь өөрөө гулсан хөдөлж, өөрөө жингэнэн дуулж байгаа мэт харагджээ. Ингээд маргааш нь зарц ноёноосоо алтан зоос, амралтын нэг өдрийн шан авах болж гэнэ. 

	Харин хөрөө нь «жийг-жааг», «жийг-жааг» гэж дуулсаар л байж гэнэ. 


НОХОЙ, ӨВӨЛ БА ЗУНЫГ ЮУ ГЭЖ БОДДОГ ВЭ?

	 

	(Польш үлгэр)

	 

	Өвлийн тачигнасан хүйтэн цагт айлын нохой цагариглан хэвтээд сүүлэндээ хошуугаа шургуулан чичирч: «Зун л болдог юм бол жижигхэн ч гэсэн өөртөө тохирсон дулаан үүр барьж авъя даа байз» гэж боддог ажээ. Харин халуун зун болоход хөлөө тэнийн жийж, сүүлээ хол навсайлгаж хэвтээд:

	«Над үүрний хэрэг юу байгаа юм бэ? Ингээд л амьдарч байхад болж л байна шүү дээ!» гэж боддог гэнэ.

	 


ГУРВАН ИЛЖИГ

	 

	Замаар нэгэн өвгөн явж байжээ. Тэгтэл түүнтэй гурван залуу тааралдаад:

	— Сайн байна уу, хаантан минь?

	— Сайн уу ноёнтон минь?

	— Сайн уу эрхэм минь? гэж гурвуулаа дараалан асуугаад тохуурхаж хөхөрч гэнэ. Өвгөн ер тоосон шинжгүй:

	— Би хаан, ноён, дээд язгууртан биш ээ. Харин харц нэгэн ард билээ. Харин гурван илжиг алдчихаад эрж явсан чинь ингээд улаан тулгарчихдаг ямар аз вэ? гэж тайван хариулаад яваад өгч гэнэ.

	 


ГУРВАН ХҮҮ

	 

	(Румын үлгэр)

	 

	Урьдын цагт нэг ядуу хүүхэн байжээ. Тэр гурван хүүтэй юм санжээ. Гурван хүү нь өсөж том болж бяр чадалтай сайхан эрчүүд болцгоож гэнэ

	Нэг өдөр ээж нь гурван хүүгээ дуудаж ирүүлээд:

	— Одоо та гурав өөрсдөө аз жаргалыг хайж олох цаг боллоо! гэж хэлж гэнэ. 

	Ингээд ээжийнхээ хэлсэн ёсоор аз жаргалыг олох болж эхлээд хамгийн том хүү нь алсын замд гарах болжээ. Ээж нь аян замд гарахад нь нэг том бин хайрч өгөөд «Энэ бинг идэхэд чамд хүч чадал нэмнэ» гэж хэлжээ. Ингээд том хүү нь замд гараад яваад л байжээ. Тэгээд өлсөхөөрөө ээжийнхээ өгсөн бинг идэх гэсэн нь хатчихсан байжээ. Тэгэхээр нь ээждээ уурлаад бинг хаячхаад цааш алхаж гэнэ. 

	Тэгтэл алсад жижигхэн хар овоохой шовойж харагджээ. Ойртон очтол нэг нохой боргоож гэнэ. 

	Овоохойгоос нохойнхоо хуцах чимээгээр нэг бөгтөр эмгэн гарч иржээ. Тэгээд залууг:

	— Манайд ор. Чи хараажаар өлсөж цангасан байна гэж хэлээд овоохойдоо оруулаад хооллож ундлаад, — За хүү минь чи эндээс аз жаргалыг олж болно. Харин миний үгийг сайн сонс! Манай гэрээс холгүй нэг гүн худаг байдаг юм. Чи үдэш болохоор тэр худаг руу оч. Худаг руу харахад чинь усанд түг түмэн одод гялалзан харагдана. Хэрвээ чи тэр одыг бүгдийг нь шавхан гаргаж чадвал өөрийн аз жаргалыг олох болно гэж хэлжээ. Залуу энэ үгийг сонсоод, 

	— Энэ юухан байх вэ. Түүнийг чинь би хялбархаан хийчихнэ гэжээ. Ингээд үдэш болмогц хувин, оосор авч худаг дээр очиж усыг шавхах ажилдаа оржээ. 

	Гүн худгийн усыг шавхаж, шавхаж нэлээд ядраад худаг руугаа тонгойж харсан нь одод түрүүчийнхээ адилаар л гялалзаж байна гэнэ. Залуу «Надаар, эмгэн тохуурхсан байна. Худгаас ийм олон одыг яаж шавхаж болох вэ дээ» гэж бодоод эмгэнд учиргүй уурлажээ. Тэгээд хувинг шидчихээд гэртээ эргэж харьжээ. 

	Ээж нь түүнд юу ч хэлсэнгүй. Зөвхөн л толгойгоо сэгсэрч гэнэ. 

	Үүний дараа дунд хүү нь аз жаргал хайхаар явжээ. Явж, явж мөн л өлсөж цангаж гэнэ. Тэгээд ээжийнхээ хайрч өгсөн бинг идэх гэж аваад мөн хатсан байхаар нь голж хаячхаад цаашаа замдаа орж явжээ. Гэтэл удалгүй жижигхэн хар овоохой байхыг үзээд явж орсонд ахыг нь угтсан түрүүчийн бөгтөр эмгэн угтаж гэнэ. Тэгээд залууг урьж оруулаад ундалж хоолложээ. Дараа нь залууд «За чи эндээс аз жаргалыг олж болно. Харин ах шигээ эхэлсэн ажлаа дуусгалгүй хаячхаад явчхав. Сайн л ажилла даа!» гэж захижээ. Залуу үдэш болмогц худаг руу очиж түм буман од худгийн усанд гялалзан байхыг харжээ. Тэгээд хувингаар худгийн усыг шавхаж эхэлжээ. Удаан ажиллахад нуруу нь хөшиж, гар нь чинэрч ядарчээ. 

	Худаг руу тонгойж харвал одод түрүүчийнхээрээ л гялалзаж байна гэнэ. «Энэ эмгэн миний ахыг даажигнаж тохуурхсан шигээ л намайг бас дөнгөж байгаа юм байна. Хэн ч гэсэн ганцхан шөнийн дотор ийм олон одыг яаж шавхаж болох вэ дээ!» гэж боджээ. Тэгээд хувингаа шидчихээд гэртээ эргэж харьжээ. 

	Ээж нь түүнд юу ч хэлсэнгүй. Зөвхөн нулимс нь цийлгэнээд толгойгоо сэгсэрч гэнэ. Ингээд отгон хүү нь аз жаргалыг хайх ээлж нь болжээ. Ээж нь:

	— Хүү минь ажилч хичээнгүй яваарай. Хоёр ах шигээ ажлыг дөнгөж эхлээд дуусгалгүй хаячхаж болохгүй шүү! гэж захижээ. Отгон хүү нь явж, явж мөн л өлсөж цангаад ээжийнхээ бэлдэж хайрч өгсөн бинг идэхээр гаргажээ. Бин нь бүүр хатчихсан байжээ. Гэсэн ч тэр хүү хоёр ах шигээ ээжийнхээ өгсөн бинг хаясангүй. Түүнийг идчихээд цааш алхжээ. Тэгээд нөгөө жижигхэн овоохойд хүрэх үед нь нар жаргажээ. Нохойгоо хуцахад хар овоохойгоос бөгтөр эмгэн гарч ирж, нохойгоо хорьж хүүг оруулаад цайлж дайлах болжээ. Гэтэл хүү:

	— Над бин байна. Энэ бинг ээж минь аян замын хүнс болгож хайрч өгсөн юм. Хайртай ээж минь хайрч өгсөн болохоор хатуу ч гэсэн энэ бин над хамгаас сайхан амттай гээд ээжийнхээ өгсөн бингээс идэж гэнэ. Ингээд үдэш болмогц ажилдаа оржээ. Хөлсөө асгартал худгийн усыг хувингаараа утгаж гаргаад л байхад одод гялалзан харагдсан хэвээр л байжээ. Хүүгийн нуруу нь хөшин гар нь чинэрч ихэд ядарсан боловч ажилласаар л байжээ. Гэтэл гэв гэнэт хувин нь ямар нэгэн хатуу юманд тулан цохиж гэнэ. 

	Хүү худаг руу тонгойж харвал худгийн ус нь бүрэн шавхагдсан байжээ. Устай хамт одод ч шавхагдсан байж гэнэ. 

	Өглөө болж, өнгөт наран мандаж, газар дэлхийг алтан цацрагаараа гайхамшигтай сайхнаар гийгүүлж гэнэ. Ядарсан хүү худгийн амсарт зогсож байлаа. Тэр хүү хийх ажлаа дууссан учир хамгаас аз жаргалтай байлаа. Эмгэн түүнийг үзээд:

	— За хүү минь! Чи их үйл бүтээлээ дээ! Энэ худгийн ёроолын усан доор хар санаат шулам өнгөт нарнаас өөдгүй муу зүрхээ нууж байсан юм. Одоо худгийн усыг шавхчихаар шуламсын зүрх наранд шарагдаж үхнэ. 

	Тэгэхээр одоо хэн ч гэсэн хүн ардын цаа бугын сүргийг цөлмөж, бэлчээр нутгийг нь хоосруулахгүй болно. 

	Ингээд бүх бэлчээр нутаг, цаа бугын сүрэг цөм бид бүхнийх байх болно! гэжээ. Энэ үгийг хүү сонсоод туйлгүй их баярлажээ. 

	Тэгээд тэр нутгийнхаа бүх л ядуу буурай хүмүүсийг дуудан цуглуулаад тэдэнд шуламсын эзэмшиж байсан нутаг бэлчээр, цаа бугын сүргийг хуваан өгчээ. Тэдний дунд хайрт ээж нь ч байжээ. Отгон хүү нь ээжийгээ хараад баяртайгаар мишээлээ. 


ЧОНО, ИЛЖИГ ХОЁР

	 

	(Румын үлгэр)

	 

	Нэг удаа өлсгөлөн хөх чоно ой тайгаар хэрэн тэнэж яваад нэгэн илжиг байхыг харжээ. Чоно «Ямар азтай юм бэ?» гэж бодон баярлаж хэл амаа долоосоор илжиг рүү очиж:

	— Ээ, илжиг ээ! Чи хаанаас энд хүрч ирэв ээ? гэж асуужээ. 

	— Би тосгоноос ирлээ! гэж илжиг хэлжээ. Гэтэл чоно:

	— Их сайн байна. Чи тун чухал үед ирлээ. Би хоёр бүтэн өдөр юу ч амссангүй өлсөж байлаа. Одоо чамайг иднэ дээ! гэжээ. Илжиг толгой гудайлган, чихээ дэлбэгэнүүлэн хойш ухарч:

	— Чоно гуай! Та намайг битгий идээч дээ гэж гуйжээ. 

	— Би чамайг идэхээс л өөр арга байхгүй гэж чоно өгүүлжээ. 

	— Ээ чоно минь та намайг идлээ ч гэсэн тийм их удаан хугацаанд цатгалан явж чадахгүй шүү дээ. Харин намайг идэхгүй бол танд би бүтэн жилийн турш идэх мах олоход тусалъя! гэжээ. Чоно:

	— Яаж олж өгөх юм бэ? гэлээ.

	— Ноёнтон чоно гуай минь! Та намайг унаад яв. Би таныг нуга хөндийд бэлчиж байгаа хонин сүрэг дээр аваачна. Тэгээд л хамаг хэрэг бүтнэ гэжээ. Тэр хонин сүрэг ямар тарган болохыг та мэддэг ч болоосой! Хурганууд нь тоо томшгүй. Мах нь зөөлөн бас амттайхан! Түүнээс хэчнээнийг бол хэчнээнийг дураар л иднэ шүү дээ! гэжээ. Илжигний үг чононд тун таатай санагджээ. Юу гэвэл түүнийг илжигнээс өөр хэн ч ноёнтон гэж өргөмжилж байсангүй. Бас ямар нэг амьтныг урьд өмнө унаж явсангүй. Хонин сүргийг хургатай нь өгнө гэж хэн ч амлаж байсан удаагүй байжээ. Чоно үнэндээ гэхэд өөрийгөө ноёны зэрэгт санаж илжгэнд их л ихэмсэг байдлаар:

	— Тийм л юм бол чамайг унаад явъя! Харин их хурдалж давхилгүй, уул өөд авиралгүй, тэгшхэн замаар зөөлөн яваарай. Сэгсчиж зайлахад би дургүй гэж гэнэ. 

	— Ноёнтон чоно гуай минь, битгий санаа зов! Би таныг огтхон ч хөдөлгөж зайлан тавгүйтүүлэхгүй авааччихна гэлээ. 

	Чоно, илжигний нуруун дээр авирч гараад урт чихнээс нь шүдээрээ зуурчээ. Илжиг ойн зөргөөр хад чулуунаас тойрон зөөлөн алхаж:

	— Танд таатай байна уу, ноёнтон чоно гуай? Таныг сэгсчиж зайлаагүй биз гэжээ. Чоно:

	— Зүгээр, зүгээр, зайлж сэгсрэхгүй байна. Цаашаа ийм л байдлаар аваад яв. Тэгэхгүй бол уур хүрч ч мэднэ шүү! гэлээ. Чоно илжгэн дээр суугаад явж байхдаа тал бүр тийшээ харж «Би ч нээрээ л эрхэмсэг ноёнтон юм даа» гэж өөрийгөө өргөмжлөн бодож явжээ. Илжиг зөрөг замаас гарч тосгон руу алхжээ. 

	— Ээ, илжиг минь! Хонин сүрэг чинь хаана байна вэ? Над юу ч харагдахгүй л байна гэжээ. 

	— Ноёнтон чоно гуай! Та одоохон харах болно гээд түргэлэн алхав. Чоно удалгүй, 

	— Тэр хургатай хонинууд чинь хаана байгаа юм бэ? гэж шаарджээ. 

	— Ноёнтон минь битгий сандар! Хонь, хурга бүгд л таны мэдэлд ороод ирнэ гэжээ. Тэгээд л илжиг тосгонд иртлээ хурдалж гэнэ. Нуруун дээрээ чоно суулгасан илжиг тосгоны гудамжаар хурдалж:

	— Би чоно авчирлаа гэж байдаг чадлаараа хашхиран харайжээ. Байшин бүрээс бороохой, сэрээ, хүрз барьсан хүмүүс гүйлдэн гарч ирээд, 

	— Муу золиг чи! Манайхны хонин сүргээс хэчнээний учрыг олов оо? Одоо бас илжгэнд санаатай байна уу? Энэ муу чоныг хайрлалгүй хэмх цохиорой гэж хашхиралджээ. Энэ мөчид хашаа бүхнээс зуудаг ноход хуцалдан ухасхийн гарч чоно руу дайрчээ. Чоно хэрэг бишидсэнийг ухааран илжигнээс үсрэн буугаад хар хурдаараа тосгоноос зугтав. 

	Зугтаж явах замдаа: «Манай өвөг эцэг хамгийн даруухан чоно байжээ. Эцэг эх маань ч бас л тийм байжээ. Тэд хэзээ ч гэсэн илжиг унаж байсангүй. Үргэлж л өөрийн хөлөөр явдаг байсан. Харин би л илжиг унаж, ихэмсэг загнаж байж арай л амь алдчихсангүй. Би хэзээ ч ноёнтон болж, илжиг унахгүй байх нь дээр юм байна» гэж бодсон гэнэ.

	 


ЖИМСТ МОД

	 

	(Вьетнам ардын үлгэр)

	 

	Эрт дээр үед ах дүү хоёр хамт амьдардаг байжээ. Ах нь залхуу хойрго бас шунахай, дүү нь хөдөлмөрч сайхан сэтгэлтэй юм гэнэ. Ах нь эцгийнхээ үлдээсэн өв хөрөнгийг цөмийг нь аваад дүүдээ муу овоохойг нь түүний дэргэд ургасан жимст модны хамт үлдээжээ. 

	Дүү нь жимснийхээ модонд ургасан амтат жимсийг хураан авч, зах дээр зарахаар эхнэртэйгээ ярилцаад гартал тэр модон дээр нь том шувуу суугаад жимсийг нь идэж байгааг хараад тэр шувууг нистэл нь модондоо ойртолгүй нар тусгадаг болж гэнэ. Модны жимс ч бүр багасжээ. 

	Нэг өдөр тэр шувууг жимсээ идэж цадсаных нь дараа;

	— Хүндэт шувуухай минь ээ! Та бүх жимсийг минь идэж дуусгах нь бидэнд жаахан ч гэсэн үлдээхгүй юм уу гэжээ. Гэтэл шувуу:

	— Жимс бүрийн үнийг алтаар төлнө. Хийх уутаа л бэлтгэ гэж гурав дахин хэлээд нисэн одлоо. Эхнэр нөхөр хоёр шувуунд итгэж уут оёжээ. Гэтэл маргааш нь шувуу хашааны нь дотор нь буугаад нөхрийг нь намайг унаад яв гэжээ. 

	Шувуу өндөр уулс, өтгөн ой, давлагаат тэнгисийн дээгүүр ниссээр жижиг арал дээр бууж алт мөнгө, алмаас эрдэнээр дүүргээд агуйгаас гарч буцааж хүргэж өгчээ. Дүүгээ гэнэт баяжсаныг ах нь дуулаад атаа жөтөө болон дүүгийндээ ирж хэрхэн баяжсаныг нь яриулаад дүүгийнхээ муу овоохой, жимсний мод хоёрыг өөрийнхөө их цэцэрлэгийн газар том байшингаараа сольё гэж гуйхад нь дүү нь зөвшөөрчээ. Ингээд жил өнгөрч жимстэй мод дахин жимсэлж шувуу ч нисэн ирж амтат жимсийг нь идэхэд ах нь эхнэрийнхээ хамт шувуунд уурлан хараажээ. Гэтэл шувуу мөн л жимс бүрийг алтаар төлнө, уутаа бэлд гэжээ. 

	Тэгэхэд нь дүүгийнхээ уутнаас гурав дахин том уут оёжээ. Маргааш өглөө нь шувуу нисэн ирэхэд ах нь шувууны нуруун дээр сууж тэнгэрт хөөрөв. Шувуу нь өндөр уулс, өтгөн ой, давлагаат тэнгисийн дээгүүр ниссээр жижиг арал дээр бууж гэнэ. Ах нь агуй руу ороод өөрийнхөө том уутанд үнэт эрдэнэ, алт мөнгийг багтаж ядтал нь чихжээ. Шувуу дааж ядан арай гэж газраас хөндийрөн нисжээ. Гэтэл гэнэт хүчтэй салхи үүсжээ. Хүнд ачааны улмаас хүч чадал нь бүр барагдан шувуу доош унахад шунахай ах, алт үнэт эрдэнийнхээ хамт далайн хүчит долгионд хучигдсан гэнэ. 


ЧУЛУУН ХҮНИЙ ДУУ

	 

	(Вьетнам ардын үлгэр)

	 

	Чибода уулын орой дээр заан унасан хүүхэдтэй төстэй ногоон өнгөтэй нэгэн хадан цохио байдаг. Энэ хадан цохиог хэдий үеэс тогтсоныг хэн ч мэдэхгүй боловч элэнц хуланцын үеэс байсан нь тодорхой юм байжээ. Нэгэн цэлмэг өдөр нөгөө ногоон хадан цохио нь гэнэт ганхан хөдөлсөөр ер бусын үзэсгэлэнтэй сайхан залуу болон хувирчээ. Тэгээд тэр орчныхоо байгалийн үзэсгэлэнт сайхныг бахдан сонирхсоор уулнаасаа буужээ. Гэтэл тэр өглөө алс холын ширэнгэ ойгоос цаа буга, бодон гахай зэрэг ан амьтад жигүүртэн шувууд гэнэт тариалангийн талбай руу сүрэг сүргээрээ шуугилдан ирж явахыг эрдэнэ шиш хураахаар цугларсан ойрын тосгоны хүмүүс харжээ. 

	«Ширэнгэ ойд ямар нэг юм болно. Ширэнгэ ойд ямар нэгэн юм тохиолдлоо!» гэж хүмүүс хашхиралдан, тэдгээр амьтдыг бороохой, шийдмээр нүдэж цохисон боловч тэр өчүүхэн ч айсангүй гэнэ. 

	Яг энэ үеэр нөгөө үзэсгэлэнт залуу тариалангийн талбай руу иржээ. Тэр залуу дуулжээ. Түүний гайхалтай сайхан дуу нь хамгийн өндөр уулын оргилд ч гэсэн цангинан хүрч, мөн араатан амьтдын ургац сүйтгэх гэсэн санааг нь замхруулж шидэт дууны аянд нь тойрон бүжихэд хүргэжээ. Тосгоны хүмүүс баярлан залууг тойрон ирж «Залуу минь чи хаанаас ирэв? Ийм сайхан ид шидтэй дууг яаж сурсан юм бэ?» гэж асуужээ. Залуу тэдэн рүү гайхсан янзаар харж, энэ бүхний хариуд зөвхөн инээмсэглэн байжээ. 

	Нутгийн настайчуул залууг тосгондоо урьж өндөр тавцан барьж, түүдэг гал асаан ид шидэт аялгууг сонсож цэнгэн зугаалахаар сууцгаав. Тэд залууг Най Нгок гэж энхрийлэн нэрлэжээ. 

	Тэр цагаас хойш Най Нгок тэр тосгонд амьдрах болжээ. Өөрийн сайхан дуугаараа хүмүүсийг ажил хөдөлмөрт урамшуулан зоригжуулж, тариан талбайн газар сайгүй тариа будаа соёолон түрүүлж, ширэнгэ ойн цэцэг навч дэлбээлэн ургаж ганхахад туслах болжээ. 

	Ийнхүү нутгийн ард түмэн эвсэг найртай амьдарч байтал гэнэт «Булаан эзлэгчид дайрлаа» гэсэн мэдээ тосгоноор тарав. Хүмүүс буу зэвсэг, жад шийдэм барин зэвсэглэжээ. Энэхүү хүчирхэг армийн эгнээнд Най Нгок багтан оржээ. 

	Голын ус улайран цусаар будагдаж, уулын хөндий үхдэл хүүрээр дүүрч хоёр талын дайчид хэрхэн тэмцэлдэж байгааг залуу хүү харжээ. Цус урсгасан тэмцлийг зогсоохын тулд Най Нгок нэгэн цохион дээр гарч цангинатал дуулжээ. 

	Түүний сэтгэл хөдөлгөсөн шидэт дууны аялгуунд илд сэлмийн дуу дарагдаж, харь орны цэргүүдэд зэр зэвсгээ хаяж, авгай хүүхэд дээрээ очих сэтгэл төрүүлэх боллоо. 

	Энэ дууны үгийн увдис чадалд нь дайсны цэргүүд буу зэвсгээ хаян гөлрөн зогсож тэдний ихэнх нь тайвшран унтаж, хөлөглөн яваа аварга заан болон агсан морьдоосоо унаж байжээ. 

	Гайхамшигт дуу улам улмаар цангинан ард түмнийг эрэлхэг зоригтойгоор урагшаа давшиж дайснаа ялахыг уриалан цуурайтаж байлаа. Удалгүй харь орны цэргүүд буу зэвсгээ хаян бууж өглөө. 

	Най Нгок дайснаа дарж олон нөхдийнхөө хамт тосгондоо эргэж иржээ. Хүмүүс дахин газар тариалан дээрээ ажиллав. Най Нгок өөрийн гайхамшигт дуугаараа хүмүүсийг хөдөлмөрт нь зоригжуулан урамшуулах боллоо. 

	Он жил олон өнгөрчээ. Нэгэн тэнэгэр сайхан өдөө Най Нгок тосгоноо орхин, ирсэн замаараа уулынхаа орой руу буцжээ. Түүнийг энд тэндгүй хайж эрсэн боловч олсонгүй. Залуу ногоон хадан цохион дээрээ ирж хүн-чулуу болон хувирчээ. 

	Тэр цагаас хойш тосгоны охид хөвүүд, хавар бүр ширэнгэ ойгоор цэцэг түүхдээ ногоон цохион дээр очдог ажээ. Тэгэхдээ хадан цохио сайхан залуу болон хувирч Чибода тосгоныхонд шидэт дуугаараа туслах цаг удахгүй ирнэ гэдэгт итгэн чин зүрхнээсээ дуулдаг болжээ.


ЧИН ЗОРИГТ ХҮҮ

	 

	(Вьетнам ардын үлгэр)

	 

	Эрт урьд цагт уулын бяцхан тосгонд бэлэвсэн нэгэн эхнэр, хүүтэйгээ аж төрөн суудаг байжээ. Хүүгийнх нь нэрийг На гэдэг байж. Тэр эрүүл саруул, бяр чадал ихтэй сайхан хүү байжээ. Нэг өдөр ээжийн нь бие мууджээ. На хүү хэчнээн асарч, тордсон боловч ээж нь эдгэрч тэнхэрсэнгүй ээ. Хүү ээжийгээ аюулт өвчнөөс яаж салгах вэ? гэж бодож бодож, эцэст нь ойд очиж эмийн ургамал түүхээр шийдэж нохойгоо дагуулан явжээ. Ууланд явж байтал нохой нь гэнэт боргон, хуцаж байснаа уяагаа таслан давхин оджээ. На, нохойгоо хөөж гүйсээр уулын орой дээр гартал цал буурал толгойтой нэгэн өвгөн: «Чи амьтны хөл гишгээгүй ариун тайгын минь амгалан тайвныг алдагдуулж, ганц хүүг минь ингэж айлгахыг яаж зүрхлэв хө?» гэж ууртайгаар өгүүлжээ. На, тэр өвгөнд тохиолдсон бүх явдлаа ярьжээ. Өвгөн түүнийг сонсоод хүүд туслахыг боджээ. Ингээд шидэт эмийн өвсийг олох нууцыг Над хэлж өгчээ. Өвгөний хэлсэн ёсоор На явсаар гурван өдөр гурван шөнийн дараа үүрийн цагаан гэгээгээр тахиа дуугарахад өвгөний зааж өгсөн модны дэргэд иржээ. Гэнэт аймаар их тас няс хийсэн чимээ гарчээ. Харсан нь ээжид нь өгөх ёстой эм модны дэргэд унажээ. 

	Тэр эмийн ургамлаар хийсэн хандыг Нагийн ээж уугаад дорхноо эдгэрчээ. На хүү, буурал өвгөний ачийг бодон, бодон баярлаж суужээ. На хүү, өглөө нь босоод ээжийнхээ уусан эмийн ханднаас балгасан нь тэр дороо өсөж, ер бишийн бяр тэнхээтэй сайхан залуу болов. 

	Энэ үеэс эхлэн На, өдөр болгон анд явж агнасан ангаа өөрийн тосгоны хүмүүст өгдөг болжээ. Өвгөд хөгшид, хүүхэд багачууд цатгалан сайхан амьдрах болжээ. На, нэг өдөр аймшигт мангас Лишон хэмээх арал дээр хүн амьтныг идэж байна гэж дуулжээ. Тэгээд юм хумаа зэхэж, мангастай халз тулалдахаар аян замд гарч гэнэ. На хүү, есөн шөнө, есөн өдөр явж Лишон арал дээр хүрч очжээ. Тэгсэн нь энд тэндгүй л хүний ясаар дүүрсэн байв. На, энэ бүгдийг хараад уй гашууд дарагдан толгой бөхийлгөтөл нүдэнд нь жижигхэн хулсан бортого харагджээ. Залуу бортогыг авч тонгойлготол газарт самрын үр унажээ. 

	Тэр үр нь хоромхон зуур ер бусын үзэсгэлэнтэй бүсгүй болж хувирч гэнэ. Бүсгүй:

	— «Би бол лусын хааны гүнж юм. Намайг мангас хүчээр гэргийгээ болгосон» юм гэж ярьжээ. 

	На, аймшиггүй баатарлаг тулалдсаар мангасыг ялжээ. Ингээд үзэсгэлэнт бүсгүйг гэргий болгон авч төрсөн нутагтаа эргэн ирээд аз жаргал баяр баясгалантай амьдрах болжээ. На, өдөр болгон эхнэртэйгээ хамт анд явж, эхнэр нь ан араатныг мөрдөн хөөхөд нь тусалдаг байжээ. Наг нэг удаа шархтсан ангийнхаа хойноос хөөж явтал нь далайн хүчтэй давлагаа үүсэж эхнэрийг нь хамж аваад явчихжээ. На, үүнийг өнгөрсөн хойно харсан учир яаж ч чадалгүй хоцорчээ. 

	На хайрт эхнэрийнхээ хойноос уй гашууд дарагдан байсаар нэгэн худгийн дэргэд нас барж том мод болон ургажээ. Нагийн нэгэн тосгоны хүмүүс энэ модны мөчрөөр олон жилийн дараа ид шидтэй гайхамшигт нум, сум хийдэг болжээ. Тэд нум сумаараа ан амьтдыг агнаж, аливаа хорт дайсан бүхнийг сөнөөн дардаг болжээ. Иймээс тэд Над баярлаж, түүнийгээ үүрт дурсан байхын тулд нум сумаа түүний нэрээр «На» гэж нэрлэсэн гэнэ. 


БРЕМЕНИЙ ХӨГЖИМЧИД

	 

	(Герман үндэсний үлгэр)

	 

	Олон жилийн өмнө нэг тээрэмчин байж гэнэ ээ. Тэр тээрэмчинд чадал тэнхээ ихтэй нэг сайн илжиг байдаг байжээ. 

	Илжиг тээрэмд эргэж, гурил зөөж олон жил ажилласаар өтөлж хөгширч гэнэ. Тээрэмчин илжгээ хөгширч, чадал тэнхэл нь муудахад одоо энэ ажилд ердөө ч хэрэггүй боллоо гээд гэрээсээ хөөжээ. 

	Илжиг:

	«Би одоо өтөлж, чадал тэнхэлгүй боллоо. Хаашаа явж, хаана хоргодох билээ» гэж айж гуниглажээ. 

	Тэгээд дараа нь «Бремен хот руу л явъя. Тэнд гудамжны хөгжимчин болъё» гэж боджээ. Ингээд л мань илжиг Бремен хот орох замаар Уа! Уа! гэж орилсоор явжээ. 

	Гэтэл замын хажууд нэг анч нохой хэлээ унжуулан амьсгаадан хэвтэнэ гэнэ. 

	— Нохой минь юу болоо вэ? Яагаад чи ингэж аахилаад хэвтэж байна вэ? гэж илжиг асуужээ. 

	— Би үүгээр түүгээр гүйж гүйж ядраад, амьсгаадаж байна гэж нохой хэлжээ. 

	— Юунд тэгж энд тэнд гүйгээ вэ? гэж илжиг лавлан асуужээ. 

	— Ээ илжиг минь! Намайг хайрлаж өрөвд л дөө! Би анчны хаяанд олон жил амьдарч уул тал, ус намгаар ан хөөж гүйлээ. Гэтэл «Одоо өтөлж хөгшрөөд ан гөрөөнд тус болохоо өнгөрлөө» гэж манай эзэн бодоод төөрүүлэх гэлээ. Тэгэхээр нь түүнээс зугтаж гарсан юм. Одоо харин яах учраа мэдэхгүй байна гэжээ. 

	— Тэгвэл надтай хамт Бремен хот яв л даа. Хоёулаа тэнд гудамжны хөгжимчин больё. Чи бол чанга хуцдаг. Хоолой чинь сайн шүү дээ. Тэгэхээр чи дуулаад л бөмбөр цохиж байхгүй юу? Би гитар тоглоод л дуулж байя гэжээ. 

	— Тэгвэл хамт явъя л даа! гэж нохой хэлээд хамт алхжээ. Илжиг уа, уа орилж нохой хав хав хуцан явж гэнэ. 

	Явж явж зам дээр нэг муур уйтгар гунигтай сууж байхыг харжээ. 

	— Чи яагаад уйтгар гунигтай байгаа юм бэ? гэж нохой асуужээ. 

	— Илжиг, нохой хоёр минь намайг өрөвдөж, хайрлаач дээ. Би өөрийнхөө эзнийд оготно, хулгана барьж олон жил байлаа. Одоо өтөлж, хөгшрөөд араа шүд минь ч мохлоо. Гэтэл эзэн маань намайг оготно, хулгана барих чадалгүй боллоо гээд усанд живүүлж хаях гэлээ. Тэгэхээр нь би зугтаж гарлаа. Одоо харин цаашаа яах, яаж хоол олж идэхээ мэдэхгүй байна гэж муур хэлжээ. 

	— Тэгвэл бид хоёртой хамт Бремен хот руу яв л даа! Тэнд гудамжны хөгжимчин болъё. Чиний хоолой чинь муугүй шүү дээ! Тэгэхээр чи хийл хөгжим тоглож, нохой бөмбөр цохиж, би гитар тоглож дуулцгаая гэжээ. 

	— Тэгвэл явъя л даа! гэж муур хэлээд хамт явж илжиг, уа, уа гэж орилж, нохой хав, хав хуцаж, муур мяу, мяу мяулан явж гэнэ. 

	Тэр амьтад явж, явж нэг хашааны хажуугаар өнгөрч гарахдаа хаалганы нь үүдэн дээр нэг азарган тахиа «ку-ка-ре-ку» гэж хоолойнхоо байдаг чадлаар хашхиран сууж байгааг харж гэнэ. 

	— Тахиа минь чи яагаад ингэж хашхичиж байгаа юм бэ? гэж илжиг асуужээ. 

	— Ямар явдал тохиолдов гэж нохой асууж.

	— Чамайг хэн нэгэн гомдоов уу! гэж муур асууж.

	— Илжиг, нохой, муур гурав минь! Намайг өрөвдөж хайрлаач! Маргааш манай эзнийд зочид гийчид ирэх гэж байгаа юм. Тэгээд намайг төхөөрч тэднийг дайлахаар шийдээд байна. Би яах билээ! гэж тахиа хэлжээ. 

	— Тэгвэл бидэнтэй хамт Бремен хот руу яв л даа. Тэнд цөмөөрөө гудамжны хөгжимчин болцгооё. 

	— Чиний хоолой чинь аятайхан шүү дээ. Чи тэгэхээр балалайк, муур хийл тоглож, нохой бөмбөр дэлдэж, би гитар тоглож дуулья гэж илжиг хэлжээ. 

	— Тэгвэл явъя л даа гээд илжиг уа, уа орилж, нохой хав, хав хуцаж, муур мяу, мяу дуугарч, тахиа гоо-го, гоо-го, гоо-го орилж хамт явцгаажээ. 

	Тэр амьтдыг явсаар байтал шөнө болжээ. Илжиг, нохой хоёр модны мөчир доор хэвтэж, муур нэг мөчир дээр сууж, тахиа модны хамгийн орой дээр гарч харуул хийн суужээ. 

	Ийш тийш харж байсан нь асар холгүй нэг гэрэл харагджээ. 

	— Гэрэл гарч байна! Гэрэл гарч байна гэж тахиа хашхирчээ. 

	— Юун гэрэл юм бэ? Түүнийг мэдье! Ойр орчимд орон байр байж байгаа юм биш биз! гэж илжиг хэлжээ. 

	— Тэр байранд мах байж болно. Тэгвэл би идэх юм сан гэж нохой хэлжээ. 

	— Бас сүү байж болно шүү. Тэгвэл би уух юм сан гэж муур мяулжээ. 

	— Будаа, тариа ч байж болно. Тэгвэл би түүх юм сан гэж тахиа хашхирлаа. 

	Амьтад цөм босож гэрэл гарсан зүг рүү явжээ. Ойн чөлөөнд нэг байшин байж гэнэ. Байшингийн цонх нь гэрэлтэй байжээ. 

	Илжиг байшин руу очоод цонхоор нь шагайжээ. 

	— Юу харагдаж байна гэж тахиа асуужээ. 

	— Дээрэмчид ширээний ард сууцгаачихсан ууж идэж наргиж байна гэлээ. Энэ үгийг сонсоод, нохой

	— Би хоол идмээр байна гэлээ. 

	Муур, 

	— Би юм уумаар байна гэлээ. 

	— Тэгвэл тэр дээрэмчдийг байшингаас нь хөөж гаргах юм сан гэж тахиа хэллээ. 

	— За тэгье гээд бодоцгоож гэнэ. Илжиг цонх өөд авирч тавиур дээр нь урд хөлөө тавин зогсжээ. Нохой илжигний нуруун дээр авиран гарч гэнэ. Нохойн нуруун дээр муур гарчээ. Муурын толгой дээр тахиа үсрэн гарчээ. Тэгээд илжиг уа! уа! орилж, нохой хав, хав хуцаж, муур мяу, мяу дуугарч, тахиа гоо-го, гоо-го, гоо-го орилжээ. Тэдний дуу тасалгааг доргиожээ. 

	Дээрэмчид айж сандран ой руу зугтжээ. 

	Илжиг, нохой, муур, тахиа дөрөв байшинд орж тавтай идэж, ууж ууж унтахаар хэвтжээ. Илжиг хашаа дотор өвсөн дээр тэрийн хэвтжээ. Нохой байшингийн үүдэнд хэвтжээ. Муур дулаан пийшин дээр цагариглан хэвтжээ. Тахиа хаалган дээр гарч суужээ. 

	Түлсэн гал нь унтарч байшингийн цонх гэрэлгүй болоход нэг дээрэмчин нь очиж үзэхээр байшин руу иржээ. Тэгсэн нь пийшин дээр нь хоёр гэрэл гялайн харагджээ. Энэ цог байна даа гэж бодоод үлээх гэсэн нь муур уурлан хэржигнэж дээрэмчнийг савардан маажжээ. Дээрэмчин үүдээр ухасхийн харайж гартал нохойн хөлөөс нь үмхэж авчээ. Хашаа дотор гүйж явтал нь илжиг үсэртэл нь өшиглөжээ. Хашааны хаалгаар гарах гэтэл нь тахиа гоо-го, гоо-го, гоо-го гэж хашхирчээ. 

	Дээрэмчин байдаг чадлаараа гүйсээр нөхөд дээрээ ирээд:

	— Манай байшинд аймшигтай амьтад байрлачихсан юм байна гэжээ. 

	Дээрэмчид:

	— Тэгвэл одоо эндээс түргэхэн зайлъя гэж ярилцаад ойгоосоо үүрд зугтан оджээ. Харин Бремений хөгжимчин илжиг, нохой, муур, тахиа дөрөв тэр байшинд тохитой сайхан амьдрах болжээ. 

	
БАР БА ҮНЭГ

	 

	(Куба үндэсний үлгэр)

	 

	Үнэг нэг удаа өтгөн ойд явж байгаад гэнэт бартай тулгарчихжээ. Үнэг айхын ихээр айж зугтсан боловч бар түүнийг хариугүй гүйцэх болжээ. Гэтэл үнэгний урд талд нь харайж гарахын аргагүй гүн жалга тааралджээ. Тэгэхэд үнэг нэг том чулуун дээр үсэрч гараад уйлж эхэлжээ. Бар бүүр гайхаад:

	— Үнэг ээ! Чи яагаад уйлж байгаа юм бэ? гэжээ.

	— Ээ би таныг үзээд танай эцэг гэнэт санаанд ороод аргагүй уйлчихлаа. Танай эцэг чинь ямар ч өргөн гуу жалга дээгүүр ганцхан үсрээд л гарчихдаг байж билээ. Тийм гавшгай, шалмаг амьтныг одоо хэчнээн хүсэвч ер үзэгдэхээ байжээ гэж гэнэ. 

	Тэгэхэд бар үнэгэнд сайрхаж бардамнахаар шийдээд жалгыг харайж гарахаар ухасхийжээ. Тэгээд харайж чадалгүй жалгын гүн ёроолд унаж үхтлээ бэртжээ. Үнэг жалгын амсар дээрээс барыг өнгийж хараад:

	— Чи ч ингэх л байсан юм даа. Их бардам зан ч юунд ч хүргэж болно доо. Эцэгтээ хүрэх ч мөн ч өдий байна даа! гэж тохуурхан хэлээд замдаа орж талийсан гэнэ.


ИЛЖГИЙГ ХУРИМД УРЬСАН НЬ

	 

	(Югослав ардын үлгэр)

	 

	Нэг удаа илжгийг дудрайтайгаа тэжээлийнхээ байранд үүрэглээд зогсож байтал нь ямар нэгэн амьтан гэнэт хаалгыг нь тогшжээ. Илжиг яаран хаалгаа нээж харвал, хараацай нисэж ирээд:

	— Таныг хуримд ир гэж надаар уриулж байна. Та баавгайнд бушуухан оч! гэж гэнэ. Гэтэл дудрай нь:

	— Би сайхан дуулж, бүжиглэж чаддаг шүү дээ. Тийм байтал хөгшин таныг уриад, намайг яагаад найртаа урьдаггүй юм бэ? гэж эх илжигнээсээ асуужээ.

	— Тэдэнд мод зөөх, ус авчрах хэрэг мэдээжээр гарч дээ гэж эх илжиг нь хариулсан гэнэ.

	 


МАЛГАЙ ДЭЭР ЗӨГИЙ

	 

	(Югослав ардын үлгэр)

	 

	Зөгий үржүүлдэг нэгэн тосгонд хэн нэг этгээд үүр зөгий хулгайлан авчээ. Зөгийн эзэн хулгайчийг яаж барих билээ гэж бодоод, бодоод аргаа олохгүй бүүр цөхөрчээ. Энэ үед түүний танил нь хүрч ирээд:

	«Тэр хулгайчийг би бушуухан эрж ольё. Санаа сэтгэлээ зовоогоод яах вэ!» гэж гэнэ. Ингээд тосгоны бүх тариачдыг цугларуулжээ. Тэгээд тэр хүн:

	«Хулгайчийг бүгдээрээ хараарай. Түүний малгай дээр зөгий сууж байгааг ажиглаж хараарай гэж хашхирч гэнэ.

	Гэтэл зөгийг хулгайлагч тэсэж чадалгүй малгай дээрх зөгийг үргээхээр гараа толгой руу явуулж гэнэ. Ийнхүү зальт хулгайчийг илрүүлэн олжээ.

	 


ЭВСЭГ АЙЛ

	 

	(Солонгос ардын үлгэр)

	 

	Урьд эртийн цагт биш ойрмог үед нэгэн гол усанд ойролцоо нутагладаг хоёр айл байж гэнэ. Тэдний нэг нь мал хөрөнгөөр цөөн буурай, ам бүл олонтой боловч гэр дотроо хэрүүл маргаангүй эрвийх дэрвийхээрээ хамтран хөдөлж тариа ногоогоо тарьж гачигдаж дутагдах зүйлгүй элбэг дэлбэг амьдардаг байжээ. Энэ бол Паг гэдэг айл ажээ. Нутгийнхан нь Паг гуайн эвтэй найрсгийг магтаж бахаддаг байжээ.

	Харин нөгөө айл нь ам бүл цөөнтэй эд хөрөнгөөр баян чинээлэг боловч гэрийн дотроо эв түнжин муутай өдөр бүр шахам хэрүүл маргаан үүсэж тохь муутай байдаг байжээ. Энэ бол Тори гэдэг айл байжээ.

	Нутгийнхан нь Тори гуайнх шиг бол амьдрал хэчнээн элбэг дэлбэг, баян чинээлэг байлаа ч хэрэг алга! гэж сэм зэмлэн ярилцдаг байжээ. Нэг өдөр Тори, «Пагийнх яагаад ийм эвсэг найртай байдаг юм бол? Түүнийг мэдэж үлгэр жишээ авъя!» гэж бодоод Паг гэдэг хөршийндөө очиж гэнэ. Тори, Пагийнд очиж амар мэндээ мэдэлцээд:

	— Танайх яагаад гэртээ олуулаа байдаг мөртөө ийм эвсэг дотно, хэрүүл маргаангүй сайхан амьдардаг байна вэ? гэж асууж гэнэ. Тэгэхэд Паг өвгөн:

	— Манайд эвтэй сайхан амьдардгаа аргасаж яриад байхаар нарийн юм юу байх вэ дээ? Харин манай гэрийнхэн буруу зөрүү зүйл гарвал энэ талаар өөрөөс минь чухам надаас ямар буруу дутагдал үүсэв? гэдгийг өөрсдөө доороо тунгааж боддог юм. Түүнээс биш, үүний буруу түүнээс л боллоо! үүнээс л боллоо! гэж бусад руугаа буруу зөрүүгээ нялзаахыг боддоггүй юм. Үүнд эрхбиш учир байдаг юм болов уу? гэж ярьжээ. Гэтэл энэ үед нэг хүү нь гүйж орж ирээд:

	— Манай аргамжаатай байсан морь алдуураад тарианы талбай руу ороод хамаг тариаг идэж гишгэлчихлээ гэлээ гэнэ. 

	Гэрийнхэн нь энэ үгийг сонсоод цөм ухасхийн гэрээсээ гарчээ. Нээрэн ч аргамжаатай байсан унааны морь нь алдуураад тариан дунд нь орж идэхийг нь идэж, гишгэлэхийг нь гишгэлж байжээ. Паг гуайнхан цөмөөрөө тойрч морио элбэж барьж авчээ. Гэтэл Паг гуай:

	— Би өглөө энэ морио сайн бөх аргамжсан бол хаанаас ийм юм болох вэ? гэж өөрийгөө зэмлэн өгүүлэхэд гэргий нь:

	— Үгүй ээ! Миний муугаас л боллоо. Би өглөө мориндоо ахиухан өвс, бордоо тавиад өгчихсөн бол хаанаас ингэж тарианд орж хэрэг үүсэх вэ дээ? гэж гэнэ. Гэтэл хүү нь:

	— Үгүй ээ! аав, ээж хоёрын буруу юу байх вэ. Надаас л болж байгаа хэрэг! Аавыг морио аргамжсаны нь дараа би өвстэй газар зайлуулж бөх сайн аргамжсан бол хаанаас ийм юм болох вэ? гэж өөрийгөө зэмлэж аав, ээжээсээ айн гирвэшин зогсож байжээ. Гэтэл голын захад юм угааж байсан охин нь хүрч ирээд:

	— Миний л муугаас боллоо. Би гадаа юм угаагаад сууж байсан хэр нь аргамжаатай морио алдуураад явж байхад хардаггүй, миний л буруугаас боллоо. Гадаа байгаа хүн чинь малаа харахгүй яах вэ дээ гэж өөрийгөө зэмлэж их л гэмшиж байж гэнэ. 

	Энэ яриануудыг Тори гуай сонсоод Паг гуайнхны эвтэй найрсаг, сайхан амьдардгийн учрыг ойлгон ухаарч гэнэ. Тэгээд манай гэрийнхэн бол аливаа буруу юм гарвал нэг, нэг рүүгээ түлхэж маргаан гардаг юм байна. Үүнд л хамаг буруу нь байна! гэж боджээ. Тэгээд Паг гуайд хандаж:

	— Танайхаас их сайхан сургамж авлаа. Танай хүн бүр өөрсдийн бурууг өөрөө тунгааж боддогоос гадна буруугаа ойлгоход нь бие биедээ тусалдаг сайхан заншилтай айл юм байна гэж талархал илэрхийлээд мориндоо мордож харихаар явжээ.

	 


АРГАТ ТАХИАНЫ ҮЛГЭР

	 

	(Унгар ардын үлгэр)

	 

	Эрт урьд цагт нэг ядуу бүсгүй байж гэнэ. Тэр бүсгүй бяцхан тахиа тэжээдэг байжээ. Тэр тахиа нь нэг өдөр хог ухаж яваад ганц ширхэг алтан зоос олжээ. Яг энэ үед тахианы дэргэдүүр хаан явж байгаад тахианд:

	— Чи хө, наад алтан зоосоо над өг! гэж гэнэ. 

	Тахиа өдөө сэрвийлгээд:

	— Өгөхгүй ээ, энэ зоос над хэрэг болно гэжээ. Хаан тахианаас зоосыг нь булаан аваад эрдэнэсийнхээ санд нуучхаж гэнэ. Тахиа уурлаж хааны сүлжмэл хашаа дээр үсэрч гараад:

	— Кукарекуу! Хаан чи зоосыг минь өгөөч ээ! гэж хашхирч эхэлжээ. Тахиаг хашхираад байхаар хаан түүний дууг сонсохгүй сэн гэхдээ зарц нартаа хаалга цонхоо бүгдийг хааж түгжихийг тушаажээ. Тэгэхээр нь тахиа хааны цонх руу нисэж очоод шилийг нь хошуугаараа тоншин далавчаараа дэлдэн мөн л, 

	— Кукарекуу, хаан чи алтан зоосыг минь өгөөч ээ! гэж орилсоор байжээ. Хаан бас л уурлаж, 

	— Тэр тахиаг худагт аваачиж хий! гэж тушааж гэнэ ээ. Зарц нь тахиаг барьж аваад худагт хаячихсан чинь тахиа худагт хандаж:

	— Ус минь, ус минь бүгдээрээ миний гэдсэнд ороорой гэжээ. Тэгтэл худгийн ус тахианы гэдэс рүү орж нөгөө бяцхан тахиа тэр чигээрээ усан тахиа болж гэнэ. 

	Нөгөө тахиа дахиад л хааны ордны цонхон дээр очиж, 

	— Кукарекуу! Хаан алтан зоосыг минь өгөөд орхи! гэж түрүүчээсээ улам чанга хашхирч эхэлжээ. Хаан улам их уурсаж:

	— Зарц чи тэр, тахиаг барьж аваад галтай зууханд хий! гэж зарцдаа тушааж гэнэ. Зарц нь бас л тахиаг барьж аваад улаан гал дүрэлзэж байгаа зуух руу хийжээ. 

	Хомхой хаан ч санаа амарч одоо тэр муу тахиа үнс болохгүй яах вэ гэж байтал тахиа зууханд ормогцоо:

	— Ус, ус чи гэдэс дотроос минь бушуу гарч галыг унтраагаарай! гэж хашхирчээ. 

	Нүд ирмэхийн зуур, дүрэлзэж байсан нөгөө гал ч унтарч гэнэ. Тахиа бас л хааны ордны цонхон дээр очоод:

	— Кукарекуу! Хаан чи алтан зоосыг минь өгөөд орхи! гэж бүр ч чанга хашхирчээ. Хаан учиргүй ихээр бухимдан уурлаж:

	— Зарц чи гар хө. Тэр муу тахиаг барьж аваад зөгийний үүрэнд хийчих. Зөгийнүүдийн хоол болог тэр муу! гэж гэнэ. Зөгийний үүрэнд очоод тахиа бас л, 

	— Зөгийнүүд ээ! Зөгийнүүд ээ! өдөнд минь, далавчинд минь орж нуугдацгаа! гэж гэнэ. Тэгээд зөгийнүүдийг өд сөд далавчиндаа дүүргэж аваад тахиа бас л хааны цонхон дээр очиж:

	— Кукарекуу! Хаан чи алтан зоосыг минь өгөөд орхи! гэж хашхирч эхэлжээ. Орилж байгаа тахиаг яахыгаа мэдэхээ байж сандарсан хаан, 

	— Зарц гар хө. Тэр тахиаг барьж аваад ир! Цаадхыг чинь би няц даръя хө! Тэгэхээр чи нэг муу зоос нэхэж орилоод байхаа болих байлгүй гэж зандарчээ. Зарц нь тахиаг аваад иртэл тахиа: 

	— Өд, далавч минь, бүх зөгийгөө гаргаарай, гаргаарай энэ ховдог хаан зөгийн хоол болог! гэж хашхиртал зөгийнүүд нисэлдэн гарч хаан руу дүнгэнэн дайрч гэнэ. Зөгийнд хазуулсан хаан босон харайж, дэвхцэн цовхчин:

	— Ээ, энэ муу тахиаг эрдэнэсийн санд дагуулж очоод алтан зоосыг нь авхуул гэж тушааж гэнэ. Тахиаг хааны эрдэнэсийн санд дагуулж очиход тэр тахиа:

	— Ходоод минь ходоод минь хааны дээрэмдсэн мөнгийг бүгдийг ав гэж дуулж эхлэх нь тэр. 

	Тахиа тэгээд хааны авдар авдар мөнгийг авч хариад ядууст тараан өгч гэнэ.

	 


ЦЭЦЭН ХҮН

	 

	(Афганистан ардын үлгэр)

	 

	Өглөгч, зочломтгойгоороо алдаршсан нэгэн хүн байдаг гэж цэцэн эр сонсжээ. Тэгээд цэцэн хүн, уранхай дээл өмсөөд тэр хүн рүү очжээ. Эзэн цэцэн хүнтэй тавгүй байдлаар уулзаад хоол, унд ч авч өгсөнгүй гэнэ. Цэцэн хүн ингээд л юу ч үгүй хоосон буцжээ. Маргааш нь үнэтэй гоё дээл өмсөөд баяныд дахиад очжээ. Баян түүнийг шууд л ширээндээ урьж зочноо хүндэтгэж эхэлжээ. Цэцэн хүн хөхөрч баяны өмнөх ширээн дээр баахан мөнгө асгажээ. 

	Эзэн гайхаж, 

	— Чи яагаад над мөнгө өгч байна вэ? гэж асуужээ. 

	Цэцэн хүн:

	— Би өчигдөр хуучин хувцастай танайд ирсэн. Тэгэхэд та над өөдөс талх ч өгөөгүй шүү дээ. Өнөөдөр би үнэтэй гоё хувцастай ирсэн чинь намайг хамгийн дээд зочны хэмжээнд хүлээж авлаа. Тэгэхээр танд хүн нь биш хувцас нь чухал юм байна. Ухаантай хүн бол танд чин сэтгэлээрээ, харин баян хүн бол мөнгө төгрөгөөр баяр талархлаа илэрхийлж болох юм. Тэгэхээр танд энэ мөнгийг би өгч байгаа биш, харин миний үнэтэй гоё хувцас л өгч байгаа юм гэж цэцэн хүн хэлэнгүүтээ ширээний араас босон гарч оджээ.

	 


НЭГЭН МОДНЫ ГУРВАН УРГАЦ

	 

	(Афганистан ардын үлгэр)

	 

	Нэг удаа хаан эзэн өөрийнхөө бараа бологчдын хамт хээр талаар явж байж гэнэ. Тэгээд нэгэн ядарсан өвгөнийг мод суулган тарьж байгааг гэнэт харжээ. Хаан гайхаж өвгөн рүү очоод:

	— Буурал өвгөн гуай! Үд дундын халуунд юу хийж суугаа юм бэ? Та хэдийн харьж амрах болчихсон байна шүү дээ. Гэтэл та ажиллаад л байх юм. Энэ модыг үр жимсээ өгөх хүртэл та амьдарна гэж үү? хэмээн асуужээ.

	— Эрхэмсэг дээд эзэн хаан минь! Энэ дэлхийд нэг нь модыг суулгахад нөгөө нь үр жимсийг нь хүртдэг биш бил үү? Гэвч би энэ модыг үр жимсээ өгөхийг хүртэл амьдарна гэдэгт итгэл төгс байна! гэж өвгөн нэмж хэлжээ. Хаан энэ хариултыг ихэд таалж өвгөн рүү түрийвчтэй мөнгө шиджээ. Өвгөн:

	— За тэр харж байгаа биз дээ. Мод маань үр жимсээ өгч эхэллээ шүү дээ гээд инээмсэглэжээ. Хаан хөгжин инээж өвгөн рүү дахиад нэг түрийвчтэй мөнгө шидэж гэнэ. 

	— Ээ, агуу их хаантан минь! Бүх мод жилд нэг л удаа үр жимсээ өгдөг байхад миний мод хоёр удаа өгч байгааг анхаарч хар л даа! гэжээ. 

	Энэ тоглоомын үг хаанд улам их таалагджээ. Хаан өвгөн рүү гурав дахь түрийвчээ шидэж өгөөд өөрийнхөө бараа бологчдод:

	— Нөхөд өө, одоо явцгаая. Хэрэв энэ хөгшний дэргэд удвал бүр хоосорч гүйцэх нь гэж гэнэ. 

	 


ҮНЭГ БА ЦӨӨВӨР ЧОНО

	 

	(Афганистан ардын үлгэр)

	 

	Говь, цөлийн замаар цөөвөр чоно, үнэг хоёр явж байжээ. Цөөвөр чоно:

	— Үнэг минь чи, хэчнээн ухаан эрдэмд суралцсан бэ? гэж асууж гэнэ. 

	— Би бүтний талд л суралцсан. Харин та хэчнээнд вэ? гэж гэнэ. Цөөвөр чоно: 

	— Би бол хоёр бүтэн, нэг хагаст гэж бардамнан сайрхжээ.

	— Та тийм их ухаан эрдэмтэйгээс хойш миний урд яв гэж үнэг зөвлөжээ. Тэгээд хоёул цаашаа явж байтал өлсгөлөн бар тааралдаж гэнэ. Үнэг:

	— Тэр бар, бид хоёрыг идэх нь! Ямар нэгэн арга түргэн зуурт бодохгүй бол болохгүй нь гэж цөөвөр чононд хэлжээ. Цөөвөр чоно:

	— Үнэг минь би ямар ч арга бодоод олж чадахгүй нь. Хэрэв чи л аврахгүй бол бид хоёр өнгөрлөө! гэж гэнэ. 

	— Тийм л болсон бол намайг урдаа оруул! гэж үнэг хэлэнгүүтээ цөөвөр чоныг гүйцэж ирээд бард хандаж:

	— Агуу их бар гуай! Урт удаан наслахыг танд ерөөе. Та бид хоёрын маргааныг шүүн тасалж өгөөч! гэжээ. Бар:

	— Ярь л даа! гэж ууртай нь аргагүй хүржигнээд тэр хоёрын алийг нь эхлээд идье дээ гэж бодон тойруулж харжээ. 

	— Бид хоёр, хоёр азарган тахиа дэгдээхэйнүүдтэй нь хамт барьсан юм. Тэгээд л түүнээс болоод маргаан гараад байна. Би бол азарган тахиа над ноогдох ёстой гэхэд цөөвөр чоно би авна гэж маргаж байна гэжээ. Бар хэл амаа долоолон:

	— Та нарын тахианууд чинь хаана байгаа юм бэ? гэж яаран асуужээ. Үнэг:

	— Тэрүүхэн тэнд, агуйд гэв. 

	— Энхрийхэн үнэг минь, тэр тахиануудыг чинь би харах хэрэгтэй байна. Би тэднийг харалгүйгээр маргааныг чинь шүүн шийдвэрлэж чадахгүй нь явж харцгаая! гэж бар хэлээд тахиануудыг мөн ч сайхан иднэ дээ гэж боджээ. 

	Тэгээд тэр гурав агуй руу явжээ. Тэнд очтол агуйн амаар бар багтаж орохооргүй маш нарийхан байжээ. Тэгэхээр бар:

	— Ээ, цөөвөр минь чи, агуй руу бушуухан мөлхөж ороод тахиаг над авчирч өг! гэжээ. Цөөвөр чоно мэхэлзэж мөргөөд, агуй руу ухасхийн шургаж оржээ. Цаг мөч өнгөрөөд л байлаа. Цөөвөр чоно гарч ирдэггүй гэнэ. Тэгэхээр нь үнэг, 

	— Энэ золиг орох нь ч орчихлоо. Харин гарч ирдэггүй нь юу вэ. Тэндэх тахиануудыг идчихэж байгаа юм биш байгаа даа! гэхэд Бар учиргүй хилэгнэн уурлаж 

	— Агуйнаас цөөврийг суга татаад гаргаад ир! гэж тушаажээ. 

	Үнэг агуй руу мөлхөн оржээ. Тэгээд цөөвөртэй зэрэгцэн суугаад:

	— За тэгээд ухаантны ажил үйлс ямар байна даа гэжээ. Цөөвөр, хариу дуугарч ч чадахгүй духайн суужээ. Бар, үнэгийг хүлээж цөхрөөд:

	— Хөөе, Үнэг чи гарч ирээч! Би бүүр хүлээж ядаад уйдаж гүйцлээ, гэж бархирчээ. Үнэг:

	— Найз минь, чи намайг хүлээсний хэрэггүй ээ. Цөөвөр чоно бид хоёр найрсгаар эвлэрч учир зүйгээ оллоо гэж хариулжээ. Бар аргат үнэгэнд хууртсанаа мэдэж ичихдээ алслан холдсон гэнэ. 


ГАЙХАМШИГТ ТАХИА

	 

	(Бирм ардын үлгэр)

	 

	Эрт цагт нэгэн нутагт ах дүү хоёр амьдарч байжээ. Дүү нь ой тайгын гүн дэх бяцхан овоохойд ядуу буурай амьдардаг байжээ. Ах нь хот газар том сайхан ордонд баян чинээлэг амьдран суудаг байжээ. Нэг өдөр ядуу дүү нь ой тайгаар явж байгаад нэгэн бүдүүн модны доор алтан өд гялалзаж байхыг гэнэт харжээ. Тэр модны орой дээр тун гоё алтан тахиа сууж байж гэнэ. 

	Тэр ядуу залуу алтан өдийг авч хотод байдаг баян ахындаа очжээ. Баян ах нь алтан өдийг эргүүлж тойруулж үзээд, 

	— Гоё л зүйл байна. Гэхдээ тийм ч үнэтэй эд биш дээ. Би чамд энэ өдний чинь үнэнд нэг мөнгөн зоос өгье! гэжээ. 

	Ядуу дүү нь бүх л амьдралдаа алт гэдгийг гартаа барьж нүдээрээ үзэж хараагүй болохоороо тэр өд жинхэнэ цэвэр алт болохыг мэдсэнгүй ажээ. Иймээс өдний оронд нэг мөнгөн зоос өгдөг нь их үнэ юм даа! гэж бодож баярлажээ. Тэгээд маргааш өдрөөс нь өдөр бүр ой руу орж нөгөө модныхоо дэргэдээс алтан өд олж түүнийгээ ахдаа нэг мөнгөн зоосоор өгдөг болжээ.

	Нэг өдөр өнөө модныхоо дэргэд очтол тэр модны нь оройд суусан алтан тахиа:

	— Миний зүрхийг идсэн бүхэн өглөө бүр дэрэн доороосоо хоёр алтан өндөг авч байх болно доо! Хэн миний зүрхийг идэж алтан өндөг авч байх азтай юм бол доо! гэж донгодож гэнэ. 

	Нөгөө ядуу залуу үүнийг сонсоод ихэд гайхаж хот орж энэ тухай баян, шунахай ахдаа нэгд нэгэнгүй ярьжээ. Ах нь энэ үгийг сонсоод нүд нь сэргэж:

	— Хэрвээ чамайг тэр тахиаг бариад ирвэл мянган мөнгөн зоосоор шагнана гэж амлажээ. 

	Ядуу дүү нь, 

	— Над тийм их мөнгө хэрэг байхгүй ээ. Харин миний хоёр хүүг гэртээ байлгаж бичиг үсэг зааж эрдэм, ухаантай сайн хүн болгож өг! гэж хүсжээ. Ингээд баян ах нь ч үүнийг нь зөвшөөрч ядуу дүү нь алтан тахиаг барьж өгөхөөр тогтжээ. Ингээд маргааш өглөө нь нөгөө модныхоо дэргэд очвол алтан тахиа мөчир дээр сууж байжээ. Онилж, онилж харваж орхисон нь алтан тахиа ч мөчир дээрээсээ унажээ. Ингээд ядуу залуу гэртээ харьж алтан тахиагаа хоёр хүүдээ өгөөд ярьж тохиролцсоноороо баян ахынх руугаа явуулжээ. 

	Баян, алтан тахиаг хармагцаа хөл алдан хөөрч доороо үсэрч дэвхцэж гэнэ дээ. Тэгээд доор нь өд сөдийг нь зулгаагаад:

	— Бушуухан чанаад аль! гэж хоёр хүүд өгчээ. 

	Харин баян:

	— За би энэ хоёр хүүг эрдэм номд сургах гэж ажлаа үрэх ч дэмий хэрэг! Харин энэ хугацаанд сайн зарж баахан юм хийлгэж авъя гэж боджээ. Ах дүү хоёр гал тогооны нь өрөөнд орж тахианыхаа махыг чанаж эхэлжээ. Даргитал буцалж эхлэхээр нь тахианыхаа махыг хутгаж байтал зүрх нь шалан дээр ойчжээ. 

	Ах нь:

	— Ээ бас тусгүй хэрэг боллоо доо. Одоо яая гэхэв. Энэ зүрхийг хаячихаас даа! Ийм бохир шалан дээр уначихсан юмыг яаж баян ахад өгөх вэ дээ. Гэтэл дүү нь:

	— Хаяад яах вэ? Бид хоёр өглөөнөөс хойш юу ч идээгүй шүү дээ! Тэгэхлээр үүнийг сайн угаагаад идчихье! гэжээ. 

	Тэгээд угааж цэвэрлээд хоёулаа иджээ. Ингээд махаа чанаж болгоод баянд оруулж өгчээ. Ах нь төмпөнтэй махаа эргүүлж тойруулж тахианыхаа зүрхийг эрээд олсонгүй ээ. Ингээд тахианы зүрхийг яасан бэ? гэж ах, дүү хоёр жаалаас асуужээ. Ах дүү хоёр жаал болсон явдал үнэнээ хэлжээ. 

	Шунахай баян хоёр жаал тахианы зүрхийг идсэнийг сонсоод дэлбэртлээ уурлаж хоёр хүүг модоор жанчин гэрээсээ хөөжээ. Ах дүү хоёр жаал мэгшин уйлсаар өтгөн ой дахь өөрийн бяцхан овоохойдоо хүрч иржээ. Тэр шөнөө унтаад өглөө боссон нь дэрэн доороос нь нэг, нэг алтан өндөг гарчээ. Алтан өндгөө аавдаа өгөөд, тохиолдсон явдлаа бүгдийг ярьжээ. Аав нь:

	— Баян ах маань нялх хүүг минь гэрээсээ хөөж даан ч хуншгүй зан гаргалаа даа! Тэгэхлээр энэ алтан өндгийг түүнд л өгөхгүй юм шүү. Харин түүнээс өөр хэн хэрэгцээтэй хүнд нь л өгье! гэжээ. Гэтэл нэг замын худалдаачин ирэхэд нөгөө гайхамшигт өндгөө үзүүлжээ. Худалдаачин өндгийг нь үзээд:

	— Энэ чинь цэвэр шижир алт юм байна. Би өндгөнд чинь гомдохооргүй үнэ өгье! гэж хэлээд ядуугийн урьд өмнө хэзээ ч үзээгүй тийм их хэмжээний мөнгө зоос асгажээ. Ингээд ядуу, баян шуналт ах алтан өдийг нь ганц мөнгөн зоосоор хуурч авч байсан байна гэдгийг мэджээ. Тэгээд «За яах вэ, хэн бусдыг хуурна тэр өөрийгөө мэхэлж байгаа хэрэг!» гэж бодоод өнгөрчээ. Тэр үеэс хойш ах, дүү хоёр жаал өглөө бүр дэрэн доороосоо нэг, нэг алтан өндөг байнга авч түүнийг аав нь худалдаж элбэг чинээлэг амьдрах болж гэнэ ээ. Ах дүү хоёр жаал ч эрдэм номд бие даан суралцаж хүсэл мөрөөдөл нь биелж гэнэ. 


УХААНТАЙ ЗАРЦ

	 

	(Энэтхэг үлгэр)

	 

	Нэгэн харгис эзэн эрт цагт байжээ. Тэр зарцаа хүний ёсоор үздэггүй тун хатуу ширүүн харьцдаг байжээ. Тэр эзэн нэг өдөр зарцдаа:

	— Чи ер нь юу ч хийхгүй, их идэж ууж хоол ундны дайсан болж байна. Иймээс миний хийж гүйцэтгэ гэсэн ажлыг гурав дахин их хийж бай! гэж зандарчээ. Зарц ч «за» гэж зөвшөөрчээ. Тэгтэл эзэн нэг өдөр:

	— Би ханиад томуу хүрсэн юм уу? бие тааруухан байна. Түргэн явж эмч домч дуудаж ир гэж зарцдаа хэлжээ. Зарц нь эмч, мужаан, нүх малтагч гурван хүнийг дагуулж иржээ. 

	— Чи юун олон хүн авчирч байгаа юм бэ? гэж эзэн нь асуужээ. 

	— Та миний хэлсэн бүхнийг гурав дахин давуулж гүйцэтгэж бай! гэж зарлиг буулгасан шүү дээ. Тэгэхээр би таны зарлиг ёсоор гурван хүн арга буюу авчирлаа. Тэгэхдээ энэ гурван хүнийг гурвуулаа хэрэг болж юуны магад гэж бодсон юм. Хэрэв эмч таны өвчнийг эдгэрүүлж чадахгүйд хүрвэл авс хийх мужаан, газрыг ухах нүх малтагч хэрэг болох нь дамжиггүй гэж бодсон юм гэжээ. Эзэн нь юу ч хэлж чадсангүй гэнэ. Энэ үеэс ухаант зарцтайгаа ширүүн харьцахаа больсон гэнэ.

	 


ХАРАМЧ БА ТҮҮНИЙ НАЙЗ

	 

	(Энэтхэг үлгэр)

	 

	Нэг хүн, харамч нь дэндсэн баянтай найз юм байжээ. Тэр хүн нэг удаа харамч баян найздаа:

	— Би алс хол явах боллоо. Чи өөрийнхөө бөгжийг над зүүлгэж явуулахгүй юу? Би бөгжийг чинь хуруунаасаа огтхон ч салгахгүй зүүж яваад харах бүрийдээ чамайг дурсан санаж байгаад ирье! гэж гэнэ. 

	Гэтэл харамч баян найз нь:

	— Хэрэв чи намайг дурсан санаж байхыг хүсэж байгаа бол өөрийнхөө хуруу руу хараад «Найз минь бөгжийг нь гуйхад над өгөөгүй билээ гэж бодож намайг дурсан санаж яваарай» гэж хэлээд бөгжөө харамлаад өгөөгүй гэнэ. 


УЛААН МАЛГАЙТ

	 

	(Франц үндэсний үлгэр)

	 

	Энэ ертөнцөд хаана ч байхгүй тийм хөөрхөн охин нэгэн тосгонд амьдардаг байж гэнэ. 

	Ээж нь охиндоо ухаангүй их хайртай, эмээ нь бүр ч их хайртай юм санжээ. Эмээ нь ач охиныхоо төрсөн өдрөөр улаан малгай бэлэг болгон өгчээ. Түүнээс хойш охин хаа ч явсан тэр шинэ, гоё улаан малгайгаа өмсөж явах болжээ. 

	Хөршүүд нь ч түүнийг хармагцаа улаан малгайтай охин явж байна гэцгээдэг байжээ. Нэг удаа ээж нь хуушуур хийгээд охиндоо:

	— Улаан малгайт аа! Эмээ дээрээ очоод энэ хуушуур, савтай тос хоёрыг өгөөд, бас бие нь ямар байгааг мэдээд ир! гэжээ. Ингээд улаан малгайт, өөр тосгонд байдаг эмээ рүүгээ явжээ. Охиныг ой дундуур явж байтал гэнэт аймшигтай том саарал чоно өөдөөс нь гарч иржээ. Чоно улаан малгайтыг идэхийг завдсан боловч ойролцоохон модчины сүхний дуу цуурайлан сонсогдож байсан учир арай ч зүрхэлсэнгүй ээ. Ингээд чоно хэл амаа долоолон байж охинд:

	— Улаан малгайт минь чи хаа хүрэх гэж явна? гэж асуужээ. Улаан малгайт, ойд чонотой ярилцах хэчнээн аюултай болохыг ер мэдсэнгүй. Тиймээс чонотой мэндлээд:

	— Эмээ дээрээ очиж энэ хуушуур, тос хоёрыг хүргэж өгөх гэж явна гэжээ. Тэгэхэд чоно:

	— Эмээгийнх чинь чухам хаана байдаг юм бэ? гэж асууж гэнэ. 

	— Хол оо, хол. Тэр тээрмийн цаадах тосгонд захаасаа нэгдэх байшинд байдаг юм аа гэхэд чоно:

	— Өө тийм үү? Би ч бас танай эмээ ээжийг эргэж очно. Би энэ замаар явна. Харин чи тэр замаар яв! Тэгээд хоёулаа хэн нь түрүүлж очихоо үзье! гэжээ. Чоно тэгээд өөрөө хамгийн ойрхон замаар хурдлан оджээ. Харин улаан малгайт хамгийн хол замаар яаралгүй цэцэг түүж, цэцгийн баглаа бэлдэж явлаа. Охин тээрэмд ч хүрч амжаагүй байхад чоно эмээгийн нь байшингийн гадаа ирж хаалгыг нь түг түг цохижээ. 

	— Хэн бэ? гэж эмгэнийг асуухад:

	— Ач охин улаан малгайт чинь байна. Би танд савтай тос, хуушуур авч ирлээ гэж чоно нарийхан дуугаар хариулжээ. Орондоо хэвтэж байсан эмгэн чонын үгэнд үнэмшиж: 

	— Улаан малгайт минь! Наад уяанаасаа татаж хаалгаа онгойлго! гэжээ. 

	Чоно уяанаас татахад хаалга онгойлоо. Хэдэн өдөр юу ч идээгүй өлөн чоно, ухасхийгээд эмгэнийг ганцхан залгичихжээ. Тэгээд чоно хаалгыг нь хаагаад эмгэний оронд орж хэвтээд улаан малгайтыг хүлээжээ. Удалгүй улаан малгайт охин ирж хаалгыг тог тог тогшжээ. 

	— Хэн бэ? гэж цаанаас нь чоно бүдүүн, сөөнгө дуугаар асуув. Улаан малгайт энэ дуунаас айсан боловч эмээгээ даараад хоолой нь сөөжээ гэж боджээ. Тэгээд:

	— Ач охин чинь байна, эмээ! Би танд хуушуур, савтай тос хоёр авч ирлээ гэж хариулав. Чоно:

	— Наад уяанаасаа татаж хаалгаа онгойлго! Охин минь гэв ээ. Улаан малгайт уяанаас татаж байшинд оржээ. 

	Чоно энэ үед хөнжил дотор нуугдан «Ач охин минь, чи лав ядарсан байх, хуушуураа ширээн дор, тосоо тавиур дээр тавиад миний хажуугаар хэвт дээ гэжээ. Улаан малгайт хажуугаар нь орж хэвтжээ. Тэгээд:

	— Эмээ та яагаад ийм том гартай байгаа юм бэ? гэж асуужээ. Тэгэхэд чоно:

	— Бяцхан үр минь! Чамайгаа улам чанга тэврэх гэж том гартай байгаа юм гэж хариулжээ. Охин бас л:

	— Эмээ, та яагаад ийм том чихтэй юм бэ? гэлээ. 

	— Бяцхан үр минь! Аливаа юмыг андахгүй сайн сонсох гэж том чихтэй байгаа юм шүү дээ! гэжээ. Охин бас л:

	— Эмээ та яагаад том нүдтэй байгаа юм бэ? гэлээ. 

	— Бяцхан үр минь! Тааралдсан бүхнээ ташаагүй сайн харах гэж л том нүдтэй байгаа юм шүү дээ гэлээ. Охин:

	— Тэгвэл та яагаад ийм том шүдтэй байгаа юм бэ? гэлээ. 

	— Аа шүд үү? Бяцхан үр минь! Чамайг хурдан идэхийн тулд гэж хэлээд чоно улаан малгайтыг ухас гэхийн ч завдалгүй шаахай, улаан малгайтай нь залгичихлаа. 

	— Харин аз болоход яг энэ үед байшингийн нь хажуугаар сүх хөрөө барьсан модчид явж байжээ. Тэд нар их чимээг сонсоод, гэрт гүйн орж чоныг барьж авчээ. Түүний гэдэс дотроос улаан малгайтай охин, эмээ ээжтэйгээ гарч бөөн баяр хөөр болцгоож гэнэ ээ. Энэ үеэс хойш улаан малгайт охин, ээж, эмээгийнхээ хамт одоо хүртэл аз жаргалтай сайхан амьдарч байгаа гэнэ.

	
ЯСТ МЭЛХИЙ

	 

	(Африкийн ард түмнүүдийн үлгэр)

	 

	Нэг удаа өвгөн яст мэлхий шош тариалсан талбайгаар явж байгаад үр бүхий нэгэн мөчир таслан авч өөрийн гэргий мэлхийд аваачиж:

	— За мэлхий хатагтай минь, өнөө орой энэ шошийг чанаж хоол бэлтгээрэй гээд өгч гэнэ. Мэлхий гэргий нь:

	— Мулзайж гөлийсөн нүдний булай зөнөг минь! Өндөр хэргэмт мэлхий намайг муу шошийн үрээр хооллоно гэж чиний санаанд яаж багтав аа! Наад мөчрөө аваад манайхаас тонилж зайл! гэж хөөжээ.

	Яст мэлхий яаж ч чадсангүй. Шошийнхоо мөчрийг аваад хаана очихоо ч мэдэхгүй харсан зүгтээ ичгүүртэйгээр гэлдрэн холджээ. Тэгээд их хотыг чиглэсэн замын хажууд гуниглан сууж байжээ. Гэтэл хажуугаар нь өнгөрч явсан илжиг өвгөн яст мэлхийг ажиглаж хараад:

	— Та юунд ингэж гутарч гуниглаа вэ ээ? гэж асуужээ.

	— Бүх хэрэг л шошоос боллоо. Би энэ шошийг чанаж хоол бэлтгээч гэж мэлхий хатагтайгаасаа гуйсан юм. Гэтэл тэр «Мулзайж гөлийсөн нүдний булай золиг чи тонилж зайл» гэж намайг загнаж хөөлөө. Найз минь чи түүнийг аргадан тайтгаруулж туслахгүй юу гэжээ. Илжиг зөвшөөрчээ.

	Тэгээд мэлхий хатагтайн бяцхан байшин руу дөхөж очоод:

	— Би байна аа! гэж өөрийнхөө хүрэлцэн ирснийг эзэн мэлхийд мэдэгдэн янцгааж эхэлжээ.

	— Чи намайг айлгаад, хөршийг маань бас сочоогоод, сав суулга угааж байсан зарцыг маань бүр сандруулж орхилоо. Хэрвээ чи олигтойхон илжиг байсан бол манай энд угаадас үнэртэж ирэхгүй сэн гэж хараан зүхжээ.

	Илжиг, мэлхийн орилж хашхирахаас айн сандарч юу ч хэлж чадалгүй буцжээ. Гэтэл замаар явж байсан нохой, өвгөн яст мэлхийг хараад:

	— Та юунд ингэж гутарч, гуниглаа вэ? гэж асуужээ.

	— Бүх хэрэг л шошоос боллоо. Би энэ шошийг чанаж хоол бэлтгээч! гэж мэлхий хатагтайгаасаа гуйсан юм. Гэтэл тэр намайг «Мулзайж гөлийсөн нүдний булай золиг чи тонилж зайл» гэж загнаж хөөлөө. Ухаант нохой минь чи түүнийг тайтгаруулж учрыг ойлгуулж өгөөч гэж гэнэ.

	Нохой зөвшөөрчээ. Тэгээд мэлхий хатагтайн бяцхан байшин руу дөхөж очоод:

	— «Хав, хав» гэж өөрийнхөө хүрэлцэн ирснийг эзэн мэлхийд мэдэгдэж хуцжээ.

	— Чи намайг айлгаад, хөршийг минь сочоогоод бас сав суулга угааж байсан зарцыг маань бүүр сандруулж орхилоо. Чи хэрвээ олигтойхон нохой байсан бол манайд хоолны шавхруу горьдож ирэхгүй сэн гэж мэлхий хараан зүхжээ. Ингээд нохой айгаад юу ч хэлж чадалгүй эргэж явжээ.

	Яст мэлхийн замд нь муур, бич, морь зэрэг амьтад тааралдаж мэлхий эмгэнтэй тохиролцох гэж яджээ. Гэвч эдний алиныг нь ч хараан зүхэж босгоо ч алхуулалгүй хөөн явуулжээ. Уурт мэлхий рүү бас л эм тахиа очиж гэнэ.

	— Хэрэв чи олигтойхон тахиа байсан бол сууцын маань шүүрдэж цэвэрлэсэн тавцан дээр суухгүй байсан сан! гэж мэлхий эмгэн өгүүлжээ.

	— Мэлхий хатагтай минь би тэнд өдөр бүр арван өндөг өгч байя. Түүнийг зөвхөн хаан, хатагтай нар л иддэг юм даа! гэжээ. Гэвч мэлхий хатагтай тэр үгийг ердөө ч чагнасангүй ээ.

	Бүүр эцэст нь замаар арслан явж байгаад өвгөн яст мэлхийг хараад:

	— Яст мэлхий та яагаад ингэж гутарч гуниглаа вэ? гэж асуужээ.

	— Бүх л хэрэг шошоос боллоо. Би энэ шошийг чанаж хоол бэлтгээч гэж мэлхий хатагтайгаасаа гуйсан юм. Гэтэл тэр намайг «Мулзайж гөлийсөн нүдний булай золиг чи тонилж зайл» гэж загнаж хөөлөө. Хэрэв арслан гуай та энэрэнгүй сайхан сэтгэлтэй бол түүнийг тайтгаруулж өгөөч гэж гуйжээ. Арслан зөвшөөрч мэлхийн бяцхан байшин руу дөхөж очоод:

	— Ноён арслан би биеэрээ ирээд байна гэж хүрхэрч эхэлжээ.

	— Таны бие тэнхээ сайн, лагшин тунгалаг уу? Танд миний хэрэг юу болоо вэ? гэж мэлхий хатагтай хашхирчээ.

	— Өөрийнхөө нөхөр дээр одоохон оч! гэж арслан хариу хэлжээ. Очно, очно. Одоохон бэлэн боллоо гэж мэлхий хариулжээ.

	Гэвч хэсэг хугацаа өнгөрөхөд мэлхийг гарч ирэхгүй удахаар нь арслан дахиад л архирч хүрхэрчээ.

	— Гарлаа, гарлаа. Нүүр гараа угааж байна гэжээ. Мэлхийг бас л гарч ирэхгүй байхаар нь арслан архирч хүрхэрчээ.

	— Гарлаа, гарлаа. Үсээ самнаж байна гэж мэлхий хашхирчээ. Мэлхийг бас л гарч ирэхгүй болохоор нь арслан ахиад л архирч хүрхэрчээ.

	— Гарлаа, гарлаа. Цамцаа сольж өмсөж байна гэжээ. Мэлхийг бас л гарч ирэхээ байхаар л арслан ахиад л архирч хүрхэрчээ.

	— Гарлаа, гарлаа. Дээлээ өмсөж байна гэжээ. Мэлхий бас л гарч ирсэнгүйд арслан ахиад л архирч хүрхэрчээ.

	— Гарлаа, гарлаа. Гоёлынхоо зүүг хатгаж байна гэжээ. Мэлхийг бас л гарч ирэхгүй болохоор ахиад л арслан архирч хүрхэрчээ.

	— Гарлаа, гарлаа хацартаа оо, энгэсэг тавьж байна гэжээ. Мэлхийг бас л гарч ирэхгүй болохоор арслан ахиад л ахирч хүрхэрчээ.

	— Гарлаа гарлаа. Гутлаа өмсөж байна гэжээ.

	Ингээд мэлхийг бэлэн болоход нь арслан түүнийг яст мэлхий нөхөрт нь хүргэж өгсөн гэнэ. Мэлхий хатагтай өвгөн яст мэлхийтэйгээ замын шуудууны хажууд суугаад чамаас арай бага, надаас бүүр том шуудай дүүрэн шүр сувд олоод чамд авчирсан гэж ярьж суужээ.

	
ЦАГААН ӨНГӨТ БОР ШУВУУ

	 

	(Бельги ардын үлгэр)

	 

	Аль нэгэн үед аглаг их ой дахь гацаа тосгоны тэртээ даруу номхон зантай нэгэн бор шувуу амьдарч байжээ. Тэр бор шувуу бусад бор шувуутайгаа адилгүй зөвхөн нүд, хошуу, савар нь л хар, бие нь дун цагаан өнгөтэй юм гэнэ.

	Иймээс цас цагаан өнгөтэй энэ бор шувуутай бусад бор шувуу нь нөхөрлөдөггүй байжээ. Иймээс цагаан өнгөт бор шувуу найз нөхөр олохоор шийджээ. Ингээд морьтой нөхөрлөхөөр очжээ. Гэтэл морь

	— Чи над ямар ч хэрэггүй гээд сүүлээрээ шарваж хөөжээ.

	Иймээс цагаан өнгөт бор шувуу мууртай нөхөрлөхөөр шийдэж, мууран дээр очвол муур биеэ эвхэрч, муухай хэржигнэн дуугарч дургүйцжээ.

	Тэгэхлээр нь цагаан өнгөт бор шувуу ийм найз ч хол явахгүй гэж бодоод цаашаа нисжээ. Тэгээд цааш явж байгаад тоост замаар хазганан доголж яваа нохойтой тааралджээ. Цагаан өнгөт бор шувуу түүнийг өрөвдөж, 

	— Чи хаа хүрэх гэж явна вэ? гэж асуужээ. Тэгэхэд нохой:

	— Хаашаагаа ч мэдэхгүй зам дагаж л явна даа. Арван жилийн турш өөрийн эзэндээ үнэнч сэтгэлээр үйлчилсэн юм. Гэтэл намайг өтөлж хөгшрөхөөр эзэн минь хотноосоо хөөлөө! гэжээ.

	— Эзэн чинь хэн юм бэ гэж цагаан өнгөт бор шувуу лавлавал нохой:

	— Пиво эсгэгч Тафаро! гэдэг хүн гэжээ.

	— Би түүнийг чинь сайн мэднэ. Шунахай тэнэг нь дэндсэн Тафаро юм байна л даа! Тэр чинь амбаар дүүрэн тариа будаатай хүн. Тийм өөдгүй харамчийнхаас холдлоо гэж гутаж гуниглаад яах вэ. Хоёулаа анд нөхөр больё хамт байвал амьдрахад хялбар хөгжилтэй шүү дээ! гэжээ. Нохой ч баярлаж гэнэ.

	Ингээд цагаан өнгөт бор шувуу пиво эсгэгч Тафарогийн, хөөгдсөн хөгшин нохойтой анд нөхөр болжээ.

	Нэг удаа айхавтар бүгчим халуун өдөр болоход нохой залхуу нь хүрч зам дээр унтжээ. Цагаан өнгөт бор шувуу нь түүний дээгүүр эрвэн дэрвэн нисэж.

	— Чи улаан зам дээр хэвтчихээд яаж байгаа юм бэ? босож замаас зайлаач! гэж жиргэжээ. Гэвч нохой, үгийг нь сонсолгүй хурхирсаар л байж гэнэ. Гэтэл удалгүй замын тоос босжээ.

	Энэ нь пиво эсгэгч Тафаро том торхтой пиво тэргэнд ачаад худалдахаар явж байж л дээ! Цагаан өнгөт бор шувуу сандарч тэвдэн найз нохойгоо сэрээхээр очиж гэнэ. Хөгшин нохойг босох гэж ядаж байтал нь Тафаро улам ойртон иржээ. Иймээс цагаан өнгөт бор шувуу Тафарогийн урдаас угтаж очиж:

	— Хүндэт Тафаро гуай! Замын хажууд миний найз нохой хэвтэж байна. Та түүнийг дайруулчихгүй болгоомжтой өнгөрөөрэй! гэж гуйжээ.

	Гэтэл Тафаро

	— Чиний нохой над ямар хамаатай юм бэ? гэж амандаа бувтнаад мориныхоо жолоог зориуд мурийлган татаж унтаж байсан нохойн хөл дээгүүр тэргээрээ дайруулан гаргажээ.

	Нохой ч дуу алдан гасалж босжээ. Пиво эсгэгч Тафаро ч тохуурхан элгээ хөштөл хөхөрч

	— Харин ч багадуулчихлаа. Бүүр сайн дайрчих байсан юм гэж тохуурхжээ.

	Цагаан өнгөт бор шувуу үүнийг хараад уур нь хүрч пиво эсгэгч Тафарогийн дээгүүр эргэлдэн нисэж:

	— Миний нөхрийг дөнгөснийг чинь би хэзээ ч уучлахгүйдээ гэж гэнэ.

	Пиво эсгэгч Тафаро ч түүнийг ороолгохоор агаарт хий ороолгон шавхуурджээ. Цагаан өнгөт бор шувуу ч модноос модонд нисэн бууж зугтаж байжээ. Гэтэл нэг шаазгай нисэж ирээд:

	— Чи яагаад ингэж үглэн, үглэн нисэж байна вэ? гэж асууж гэнэ.

	— Пиво эсгэгч Тафаро миний найз нохойг тэргээрээ зориуд дайрч гомдоолоо. Намайг мөн барьж авах гэж хөөж байна гэжээ.

	— За тэгвэл чи намайг дагаад нис! Хоёулаа тэр Тафаро дээр очъё гэж хэлээд төдхөн зуурт түүнийг гүйцэн очоод шаазгай Тафарогийн малгайг шүүрэн авчээ. Тафаро малгайгаа авах гэж ташуураа барин шаазгайг хойноос нь хөөжээ. Шаазгай модноос модонд нисэн буун даажигнажээ. Тафаро шаазгайг хөөж явах чөлөөнд нь цагаан өнгөт бор шувуу торхны нь бөглөөг мулт тоншиж пивыг нь гоожуулжээ. Тафаро шаазгайгаас малгайгаа авч чадалгүй эцэж ядраад уурлаж ирвэл хамаг пиво нь асгарсан байжээ. Цагаан өнгөт бор шувуу морины нь нуруун дээр суугаад:

	— Чи миний анд нохой найзыг минь яаж дөнгөснөө санаж байгаа биз дээ! гэж жиргэжээ.

	Тафаро морины нуруун дээр суусан бор шувууг ороолгох гээд морио ороолгож, морь нь тэрэгтэйгээ түчигнэн давхиж оджээ. Тафаро тэрэгнээс унаж дараа нь пивотой торх нь өнхрөн унаж гэнэ.

	Цагаан өнгөт бор шувуу бас ой руу нисэн очиж бор шувууныхаа сүргийг цуглуулан, 

	— Би амбаар дүүрэн арвай буудай оллоо. Түүний эзэн нь алга байна гэж жиргэжээ.

	Тэнгэрт түг түмэн бор шувууд дэрхийн нисэж үүлийг хөшиглөж Тафарогийн амбаар луу очжээ. Тафарог ирэхэд бор шувууд түүний арвай буудайг цөмийг нь зөөж гүйцсэн байжээ.

	Цагаан өнгөт бор шувуу пиво эсгэгч Тафарод:

	— Тафаро минь үүнээс хойш хүнлэг сайхан сэтгэлтэй, ухаантайхан байж үз дээ.

	Ингээд цагаан өнгөт бор шувуу нохой найз дээрээ ирээд үүрд аз жаргалтай амьдрах болжээ. Тэдний үнэнч нөхөрлөлийг олон түмэн шагшиж гэнэ.

	
ХҮҮ, ЗАГАС ХОЁР

	 

	(Иран ардын үлгэр)

	 

	Олон жилийн өмнө огторгуй хөх тэнгэрийн доор ой тайгын чөлөөнд өвгөн, эмгэн хоёр өнө удаан амьдран сууж байсан гэнэ. Тэр хоёр нэг хүүтэй юм гэнэ. Хүү нь өдөр турш өтгөн ойд өнөр олон багачуудтай хөгжин тоглодог, үдэш орой аав нь түүнд бичиг үсэг заадаг байжээ.

	— Нэг удаа ээж нь хүүгээ дуудаад за хүү минь чи одоо өвгөн настай болсон эцэгтээ туслах цаг боллоо. Өнөөдөр манайд идэх хоол дутмаг байна. Далай руу очиж загас барьж ирээч? гэж хэлжээ.

	— Хүү, ээжийнхээ хэлсэн ёсоор загас шүүхээр тор авч далай руу очиж тороо шидээд татаж гаргасан нь улаан, цэнхэр, алтан өнгө солонгорсон жижиг загас гарч гэнэ.

	Тэр загас торонд орсондоо ихэд айн гуниглаж хүний хэлээр:

	— Хүү минь намайг энгүй цэнхэр далайд минь эргүүлж тавиач. Ач тусын чинь хариуд аливаа хүссэнийг чинь бий болгож чадах ид шидтэй хайч өгье. Миний тэр хайчаар юу хүссэнээ хайчлахад тэр бүхэн чинь санасан ёсоор бий болно гэжээ.

	Хүү загасыг өрөвдөж хөх цэнхэр далайд нь буцаан тавьжээ. Гэтэл гэв гэнэт гарт нь нэг гоё хайч атгагдаж гэнэ. Хүү, хажуу дахь модноосоо том шар навч авч түүгээр бяцхан байшин хайчилж гэнэ. Гэтэл тэр хайчилсан байшин нь томрон томорсоор маш гоё алтан ордон болон сүндэрлэжээ.

	Хүү бас улаан, шар, ногоон, хүрэн янз бүрийн навч аваад мод цэцэг хайчилж гэнэ. Ингээд алтан ордныг нь тойрч анхилам сайхан цэцэрлэг бий болжээ.

	Хүү, гэртээ орж элдэв даавууны өөдөс, цаасаар аав, ээж, өөртөө гоё торго, дурдан хувцас хайчлан хийж гэнэ. Ингээд тэднийх гоё сайхан алтан ордонд баян чинээлэг амьдрах болжээ. Энэ үеэс хойш тийм ч удалгүй нөгөө хүүд тэр амьдрал уйтгартай санагдах болж гэнэ.

	Ээж нь цаг ямагт

	— Үнэтэй гоё хувцсаа хайрла. Элс шаварт битгий муухай болгочих. Тэгж ч болохгүй, ингэж ч болохгүй гээд үерхэж тоглодог найз нартай нь тоглуулахаа больж гэнэ. Бас хашаа дотроосоо гаргаж ой талаар ч явуулахаа больж гэнэ. Нөгөө загас шидэт хайчаа булаагаад авчхаж мэднэ гэж айгаад далайн тэнгисийн эрэг рүү очуулахаа бүүр больж гэнэ.

	Ийм амьдралд хүү өдөр хоногоор улам уйтгарлах болжээ. Үеийн нь нөхдийн нь дуу шуугиан сонстоход тэд нартайгаа нийлж тоглож ой талаар зугаалж жимс самар цуглуулж, тариалангийн талбайд очиж, эцгийнхээ ажилд туслах юм сан гэж улам бүр хүсэх болжээ. Ингээд нэг шөнө өөрийнхөө өрөөнөөс сэмхэн гарч нөгөө шидэт загас барьсан далай руугаа гүйн очжээ. Тэгээд далайн эрэг дээр зогсоод:

	— Миний улаан, цэнхэр алтан өнгө солонгорсон хөөрхөн загас минь, чи хаана байна вэ? Над дээр хүрч ирээч хөөрхөн загас минь ээ! Би чамаас нэг зүйл гуйж хүсэхээр ирлээ! Чи надад туслаач! Надад алтан ордон, анхилам цэцэрлэг аль нь ч хэрэг алга. Миний хуучин амьдралыг эргүүлж өгөөч! гэж загасыг дууджээ. Төдхөн зуурт гурван өнгө солонгорсон шидэт загас хөвж ирээд:

	— Бяцхан найз минь ээ! Чиний хүссэнээр болъё доо. Чи бол одоо идэж уух, өмсөж эдлэхээр огтхон ч дутахгүй баян чинээлэг амьдарч байна. Гэсэн ч чиний хэлдэг зөв. Өөрийн хүч хөдөлмөрөөр олоогүй мөнгө төгрөг, эд хөрөнгө бол аз жаргал, баяр цэнгэлийг хэзээ ч авчирдаггүй юм. Тэгэхээр чи маргааш нар мандмагц гурван удаа шившрээд шидэт хайчаа далай руу шидээрэй. Тэгээд л хуучин аз жаргал чинь тэр ёсоороо эргэж ирнэ гэж хэлээд буцаж далай руугаа хөвж оржээ.

	Хүү, маргааш өглөө нь загасны хэлсэн ёсоор нар дөнгөж мандмагц гурван удаа шившрээд нөгөө хайчаа далай руу шиджээ. Тэгээд гэртээ эргэж ирсэн нь алтан ордон өтгөн гоё цэцэрлэг аль аль нь алга болсон байжээ. Хуучин овоохойныхоо үүдэн дээр ээж нь инээмсэглэн зогсоод хүүгээ угтаж гэнэ.

	Хүү ч үеийн нөхөдтэйгөө хуучин хэвээрээ хөгжилдөн наадаж эцгийнхээ ажилд элбэн тусалж баяр цэнгэлтэй амьдрах болж гэнэ.

	 

	
БОР ШУВУУ

	 

	(Япон ардын үлгэр)

	 

	Эртээ урьдын цагт эмгэн өвгөн хоёр байжээ. Өвгөн нь өдөр бүхэн ууланд явж гишүү түүдэг байжээ. Нэг удаа гишүү түүж үүрээд гэр өөдөө явж байтал нь замын хажуугийн бут дотроос час часхийх дуу сонсогджээ. «Энд чинь юу дуугардаг билээ» гэж бодоод өвгөн нөгөө бут руу очиж харвал жижигхэн бор шувуу байжээ.

	Тэр бор шувуу хөл нь гэмтсэн учраас нисэж чадахгүй хэвтэж байсан юм санж. Сайхан сэтгэлтэй өвгөн бор шувууг өрөвдөн гэртээ авчирчээ. Тэгээд бор шувуунд ус уулгаж, амтат хоол тэжээл өгөх болжээ. Бор шувуу удалгүй эдгэрч:

	 

	Хөнгөн салхи илбэн таалахад

	Хулсны навчис нахилзан хөдөлнө.

	Намилзан хөдлөх навчтай хамт

	Найган бүжиглэнэ болжмор шувуу!

	 

	гэж хөгжилтэйгөөр дуулах болжээ. Хөөрхөн болжмортой хөгжилдөн тоглохоор хөрш айлын хүүхдүүд ирцгээх болж гэнэ ээ. Харин эмгэн нь бор шувуунд тун их дургүйцдэг байжээ. Өвгөнийг гишүү түүхээр явахад бор шувуу уйтгартайгаар жиргэдэг байжээ. Өвгөн гишүү түүхээр явахдаа:

	— Намайг байхгүйд миний бор шувууг минь сайн харж, хоол, тэжээлийг нь цадтал өгөөрэй гэж захидаг байж дээ. Бор шувуу өдрийнхөө хоолны цагийг болоход эмгэн рүү нисэж очиж:

	— Жиг-жиг, жиг-жиг, жиг-жиг жиргэн эмээ ээжээ надад идэж уух юм өгөөч гэжээ. Эмгэн юм хийж байгаа дүр үзүүлээд дуугарсангүй гэнэ. Бор шувуу эмгэний хажууханд төмпөнтэй хоол байхыг хараад үүнийг лав надад өгнө байх гэж бодоод идчихжээ. Эмгэн уурлаж:

	— Яасан өөдгүй шувуу вэ? Чи хандсан зүг рүүгээ тонил гэж зодож хөөжээ. Бор шувуу тэгээд уйлан хайлан нисжээ.

	Өвгөн орой гэртээ эргэж ирээд, шувууныхаа тор луу очиж харсан нь бор шувуу нь алга байжээ. Өвгөн:

	— Эмгээн бор шувуу минь хаана байна вэ? гэж асуужээ. Эмгэн нь:

	— Тэр чинь бүр нэг ёозгүй амьтан байна билээ. Би түүнийг хөөчихсөн гэжээ.

	Өвгөн оройжингоо бор шувуугаа бодож шөнө ч олигтой унтаж чадсангүй. Өглөө эрт гэрээсээ гарч өдөржингөө уул хад ой тайга, тал хөндийгөөр явж бор шувуугаа эрж гэнэ.

	— Бор шувуу аа! Чи хаана байна аа? Чиний минь орон сууц хаана байна аа? гэж өвгөн хашхираад хулсан шугуйгаас:

	— Сууц нь энд байна сууц нь энд байна гэж нэг бор, шувуу жиргэжээ. Бор шувуунууд:

	 

	Хөнгөн салхи илбэн таалж

	Хулсны навчис намилзан хөдөлнө.

	Намилзан хөдлөх навчистай хамт

	Найган бүжиглэнэ бор шувууд

	 

	гэж дууллаа.

	Бор шувуунууд өвгөнтэй жиргэн мэндэлж тавтай морилохыг урилаа. Өвгөнийг ороход жижигхэн бор шувуу өвөө, өвөө гэж дууджээ. Энэ бол өвгөний хээрээс олсон бор шувуу байжээ. Бор шувууны эх, эцэг хоёр бор шувуу өвгөнд баяр талархлаа дэвшүүлж амтат идээ будаагаар дайлжээ. Бор шувуунууд

	 

	Хөнгөн салхи илбэн таалж

	Хулсны навчис намилзан хөдөлнө.

	Намилзан хөдлөх навчистай хамт

	Найган бүжиглэнэ бор шувууд

	 

	гэдэг дуугаа дуулцгаажээ. Өвгөнийг буцах болоход, бор шувуунууд

	— Бид танд заавал бэлэг өгч явуулах ёстой гэлээ. Тэгээд том жижиг хоёр хайрцаг юм авчирч:

	— Та аль дуртайгаа ав гэжээ. Өвгөн:

	— Би хүч тэнхээ муутай! Тэгэхээр хөнгөнөөр нь жижиг хайрцагтайг нь авъя гэжээ. Тэгээд

	— Бор шувууд минь та нарт баярлалаа гэж хэлээд явсаар байгаад гэртээ иржээ. Өвгөн авчирсан бэлгээ эмгэндээ үзүүлэхэд эмгэн учиргүй баярлаж хайрцгийн тагийг онгойлгожээ. Тэгтэл торго, дурдан, алт сувд үнэт эрдэнэ гарч гэнэ. Өвгөн:

	— Бор шувуунууд том, жижиг хоёр авдартай юм өгч аль дуртайгаа ав гэсэн юм. Би жижиг хайрцагтайг нь авлаа гэж ярьжээ. Энэ үгийг сонсоод эмгэн уурлаж:

	— Чи ямар тэнэг юм бэ? Яагаад жижиг хайрцагтайг нь авсан юм бэ? Чи надад бор шувуудын урцыг заагаад аль! гэжээ. Өвгөн нь:

	— Чи тийшээ очих хэрэггүй гэж хэлсэн боловч эмгэн өвгөнийхөө үгэнд оролгүй яваад өгчээ. Эмгэн:

	— Хөөе бор шувууд аа! Та нарын орон сууц хаана байна вэ? гэж хашхирсаар явжээ.

	Бор шувуунууд эмгэнийг тосон иржээ. Эмгэн сайхан загнаж

	— Бор шувуу минь чи бүр эдгэрчээ их сайн байна. Намайг дайлах гэсний хэрэггүй би яарч явна. Надад түргэхэн бэлгээ л өг гэжээ.

	Бор шувуунууд эмгэний өмнө том жижиг хоёр хайрцагтай юм авчирч, 

	— Та дуртайгаа ав гэжээ. Эмгэн том авдрыг нь зааж:

	— Энийг! Энийг! гэж хашхирчээ. Эмгэн том авдрыг үүрээд бор шувууны сууцаас гарчээ.

	Эмгэн зам зууртаа, яарч сандран том авдарт юу байгааг үзэхээр яарч тагийг нь онгойлговол аймшигтай том амьтад, аварга могой архиралдан гарч иржээ. Эмгэн айн зугтжээ. Эмгэн ухаан алдталаа айж гүйсээр ойгоос гарвал нөгөө аймшигт амьтад алга болсон байв.

	Гэртээ эргэж ирээд болсон явдлыг өвгөндөө ярьж үүнээс хойш өөдгүй шунахай зангаа татаж, сайхан сэтгэлтэй болно гэж ам өчгөө өгч гэнэ.

	Өвгөн түүний үгийг сонсоод баярлажээ. Өвгөн эмгэн хоёр бор шувуудын танил дууг сонсон цэцэрлэгт удтал суужээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

